
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 
(ᖁᑦᑎᒃᑐᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

 
ᑑᓂ ᐋᖁᐊᖅ 
(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 
ᑲᑎᒪᔨᖏᑦ 

 
ᐸᑎᑯᓗᒃ ᐊᕐᓇᒃᑲᖅ 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ 

(ᐃᖃᓗᒃᑑᑦᓯᐊᖅ) 
ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 
ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ  
 

ᐊᖓᔪᖅᑳᖅ ᔪᐊᔾ Hᐃᒃᔅ 
(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ ᑮᓇᐅᔭᓂᑦ 
ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᔅᑕ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; ᒥᓂᔅᑕ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 
ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 
 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 
(ᕿᑭᖅᑖᓘᑉ ᓂᒋᐊ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ 

 

ᒦᓚ ᖃᒥᓐᖑᐊᖅ 
(ᖁᕐᓗᖅᑑᖅ) 

(ᐅᖅᑯᒻᒥᐅᑦ) 
 

ᐊᖓᔪᖅᑳᖅ ᖁᐊᓴ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ) 
ᒥᓂᔅᑕ ᓄᓇᓕᓐᓄᑦ 

ᒐᕙᒪᒃᑯᓐᓄᓗ 
ᐱᔨᑦᑎᕋᖅᑎᒃᑯᓐᓄᑦ; ᒥᓂᔅᑕ 
ᐃᖅᑲᓇᐃᔭᖅᑐᓕᕆᓂᕐᒧᑦ 

 
ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 
 

ᐋᕐᓗᒃ ᒪᐃᓐ 
(ᐊᕐᕕᐊᑉ ᐅᐊᓐᓇᖓ-ᑎᑭᕋᕐᔪᐊᖅ) 
 

ᒫᒡᒍᓚ ᓇᑲᓱᒃ 
(ᐸᓐᓂᖅᑑᖅ) 

(ᐊᐃᕕᓕᒃ) 
ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ 
ᓯᓚᑦᑐᖅᓴᕐᕕᒃᑯᓐᓂᑦ; ᒥᓂᔅᑕ 
ᑲᒪᒋᔭᖃᖅᑐᖅ ᓄᓇᕗᒥ 
ᐃᒡᓗᓕᕆᔨᕐᔪᐊᒃᑯᓐᓂᑦ 

  
ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 

ᑕᐃᕕᑎ ᖃᒪᓂᖅ 
(ᑐᓄᓂᖅ) 

 
ᐃᒥᓕᐊᓄ ᕿᓐᖑᖅ 

(ᓇᑦᓯᓕᒃ) 
 

ᐹᓪ ᖁᐊᓴ 
(ᐊᒡᒍ) 

 
ᐋᓚᓐ ᕋᒻᐴᑦ 
(ᑕᓯᐅᔭᕐᔪᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 
ᑲᑎᒪᔨᖏᑦ 

 
ᓯᕗᓕᖅᑎ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 
ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᐊᕙᑎᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 
ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᑐᖃᓕᕆᓂᕐᒥᒃ; ᒥᓂᔅᑕ 
ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ   
  

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 
(ᐃᖃᓗᐃᑦ-ᓯᓈ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 
ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 
ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 
ᑲᑎᒪᔨᕐᔪᐊᖏᓐᓂᑦ 

 
ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 



 
 

 
 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᒪᐃ 31, 2019 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, 
ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔪᐊᔾ ᕼᐃᒃᔅ, 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, 
ᒦᓚ ᖃᒥᓐᖑᐊᖅ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ 
ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, 
ᐅᖃᖅᑎ ᓯᒥᐊᓐ ᒥᑭᓐᖑᐊᖅ, ᒫᒡᒍᓚ ᓇᑲᓱᒃ, 
ᐊᖓᔪᖅᑳᖅ ᐸᑎᖅ ᓇᑦᓯᖅ, ᐃᒥᓕᐊᓐᓄ ᕿᓐᖑᖅ, 
ᐹᓪ ᖁᐊᓴ, ᐋᓚᓐ ᕋᒻᐴᑦ, ᓯᕗᓕᖅᑎ ᔫ ᓴᕕᑲᑖᖅ, 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ, ᖄᑕᓂ 
ᑕᐅᑐᓐᖏ. 
 
>>ᑲᑎᒪᓯᒋᐊᖅᑐᑦ 9:02ᒧᐊᖅᑎᓪᓗᒍ 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᓯᒥᐊᓐ ᒥᑭᓐᖑᐊᖅ): 
ᑲᑎᒪᓂᖅᐳᑦ ᑲᔪᕼᐃᒋᐊᓛᖅᑲᐅᖅᑎᓐᓇᒍ, 
ᑐᒃᕼᐄᐊᕐᓂᒃᑯᑦ ᐅᒃᑯᐃᖅᓯᓂᐊᕋᒪ. 
ᑐᒃᕼᐃᐅᑎᓂᐊᕋᑉᑎᒍ ᑭᒡᒐᖅᑐᖅᑕᓕᒫᕗᑦ 
ᓄᓇᕗᒻᒥᐅᑕᓗᒃᑖᑦ ᐃᓅᖃᑎᒋᔭᖅᐳᑦ.  
 
>>ᑐᒃᓯᐊᖅᑐᑦ 

 
ᐅᖃᖅᑎ: ᑲᑎᒪᔾᔪᑎᑉᓴᒃᑎᓐᓄᑦ. ᓇᐃᓴᐅᑎᓕᒃ 2. 
ᒥᓂᔅᑕᐃᑦ ᐅᖃᐅᕼᐃᒃᓴᖏᑦ. ᒥᓂᔅᑕᐅᔪᖅ ᓄᓇᕘᑉ 
ᕼᐃᓚᑦᑐᖅᕼᐊᕐᕕᒡᔪᐊᓕᕆᔨᒃᑯᓐᓄᑦ, ᒥᓂᔅᑐ ᓇᑦᓯᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 232 - 5(2): ᓄᓇᕗᑦ 

ᓯᓚᑦᑐᖅᓴᕐᕕᒃ (ᓇᑦᓯᖅ) 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᐅᑉᓛᑦᓯᐊᖅ, 
ᐅᖃᖅᑏ. ᖁᔭᓐᓇᒦᒃ. ᐅᖃᖅᑏ, ᐅᑉᓗᒥ 
ᓇᖏᖅᓯᕗᖓ ᓴᕆᒪᓱᒻᒪᕆᒃᐳᖓ ᖁᕕᐊᓱᒃᐳᖓᓗ 
ᑖᒃᑯᐊ ᐃᒡᓗᒥᐅᑕᐅᖃᑎᒃᑲ ᑐᓴᖅᑎᑦᑐᒪᓪᓗᒋᑦ  
ᑖᓐᓇ ᓯᓚᑦᑐᖅᓴᕐᕕᒃᑯᑦ 

ᐱᓕᕆᖃᑎᒋᓂᐊᓕᖅᑕᖓ ᑕᑲᓇᓂ ᓂᐅᕙᐅᓐᓛᓐ 
ᐃᓕᓐᓂᐊᕐᕕᒡᔪᐊᖓ, ᒥᒧᐊᕆᔪ ᓯᓚᑦᑐᖅᓴᕐᕕᒡᔪᐊᖓ 
ᓂᐅᕙᐅᓐᓛᓐᒥ, ᑖᒃᑯᐊ ᐱᓕᕆᖃᑎᒋᓂᐊᓕᕋᑦᑎᒍᑦ 
ᐊᖏᖃᑎᒌᒃᓯᒪᓕᖅᓱᑕ, ᖁᓕᓄᑦ ᐊᕐᕌᒎᓂᐊᖅᑐᓄᑦ. 
 
(ᑐᓵᔨᑎᒍᑦ) ᐅᖃᖅᑏ, 
ᑐᓴᕈᒥᓇᖅᑐᕐᔪᐊᒻᒪᕆᐊᓘᖕᒪᑕ ᓯᓚᑦᑐᖅᓴᕐᕕᒃᑯᑦ 
ᐊᒻᒪᓗ ᓂᐅᕙᐅᓐᓛᓐᒥ ᓯᓚᑦᑐᖅᓴᕐᕕᖓ.  
 
ᐅᓇ 12-ᖑᓕᖅᓯᒪᔪᖅ ᐊᖏᕈᑦ, 
ᓇᓗᓇᐃᔭᐃᓯᒪᓪᓗᓂ ᖃᓄᖅ 
ᐊᐅᓚᓂᖃᕐᓂᐊᕐᒪᖔᑦ ᐃᖅᑲᓇᐃᔭᖃᑎᒌᖕᓂᕗᑦ 
ᐊᒻᒪᓗ ᑖᓐᓇ ᓴᖅᑭᑕᐅᓂᐊᖅᖢᓂ ᐊᒻᒪᓗ 
ᐃᓕᓐᓂᐊᕈᑎᒃᓴᓄᑦ ᐱᔨᑦᑎᕈᑏᑦ ᓄᓇᕗᑦ 
ᓯᓚᑦᑐᖅᓴᕐᕕᒃᑯᓐᓄᑦ ᐃᑲᔫᑕᐅᖃᑦᑕᕐᓂᐊᖅᑐᑦ 
ᐃᓕᓐᓂᐊᖅᑎᓪᓗᒋᑦ ᐊᒻᒪᓗ ᐃᖅᑲᓇᐃᔭᖅᑎᓄᑦ 
ᐊᒻᒪᓗ ᖃᐅᔨᓴᖅᑎᓄᑦ. ᐊᒻᒪᓗ ᐅᖃᖅᑏ 
(ᑐᓵᔨᑎᒎᕈᓐᓃᖅᑐᖅ) ᐊᖏᖃᑎᒋᕋᑖᖅᑕᕗᑦ 
ᑖᒃᑯᓂᖓ ᐃᓕᓐᓂᐊᕐᕕᒡᔪᐊᖓᓂ ᓂᐅᕙᓐᓛᓐᒥ 
ᐃᓄᐃᑦ ᐅᖃᐅᓯᖓᓂᒃ ᐊᒻᒪ ᐃᓕᖅᑯᓯᑦᑎᓐᓂᒃ 
ᓴᐳᒻᒥᒃᑲᓐᓂᕈᓐᓇᕐᓂᐊᕐᒪᑦ ᐊᒻᒪ ᐃᓐᓇᕐᓄᑦ 
ᐃᓕᓐᓂᐊᕐᕖᑦ ᐃᓐᓇᕐᓄᑦ 
ᐅᒃᑯᐃᓐᖔᕐᓂᖅᓴᐅᓕᕐᓗᓂ ᐊᒥᓲᒃᑲᓐᓂᓕᕐᓗᑎᒃ 
ᐃᓕᓐᓂᐊᕆᐊᖅᐸᒃᑐᐃᑦ ᑕᕝᕗᖓ ᓯᓚᑦᑐᖅᓴᕐᕕᖕᒧᑦ 
ᐊᒻᒪ ᐃᓄᐃᑦ ᓴᓇᒃᑲᓐᓂᕈᓐᓇᖁᓪᓗᒋᑦ, 
ᐱᓕᕆᒃᑲᓐᓂᕈᓐᓇᖁᓪᓗᒋᑦ ᐱᓕᕆᐊᒃᓴᓂᒃ 
ᒪᑐᐃᖅᑐᖃᕌᖓᑦ. ᖁᕕᐊᓱᒻᒪᕆᒃᐳᒍᑦ ᐅᖃᖅᑏ.  
 
(ᑐᓵᔨᑎᒍᑦ) ᑖᓐᓇᐅᑎᓪᓗᒍ ᐃᑲᔪᖅᓲᑎᒃᑲᓐᓂᕐᓂᒃ 
ᓴᖅᑭᑦᑎᓇᓱᒃᑐᒍᑦ ᖁᕝᕙᓯᖕᓂᖅᓴᓂᒃ 
ᐃᓕᓐᓂᐊᖅᑐᓄᑦ ᐊᒻᒪᓗ 
ᐱᓕᕆᐊᓐᖑᖅᑎᑕᐅᓯᒪᔪᓄᑦ 
ᖃᐅᔨᒪᓂᖅᓴᐅᓕᖁᓪᓗᒋᑦ ᓄᓇᕗᒻᒥᐅᑕᐃᑦ 
ᐱᓕᕆᒻᒪᒃᓯᒪᒃᑲᓐᓂᕐᓗᑎᒃᑯᓪᓗ ᐊᒻᒪᓗ 
ᓯᕗᒧᐊᖅᐸᓪᓕᐊᔾᔪᑎᕗᑦ ᐃᓗᐊᓃᑦᑐᑦ ᑐᕌᖅᑕᕗᒻᓂ 
ᐊᒻᒪᓗ ᑕᒪᓐᓇ ᓇᓗᓇᐃᖅᑕᐅᖃᓯᐅᔾᔨᐅᓯᒪᓪᓗᓂ 
ᐊᖏᕈᑎᑎᒍᑦ.  
 
ᐅᖃᖅᑏ, ᐃᓕᓐᓂᐊᖅᑐᓕᕆᔨᒃᑯᑦ ᓄᓇᕗᑦ 
ᑐᓐᖓᕕᒃᑯᓪᓗ ᖁᔭᓐᓇᒦᕈᒪᔭᒃᑲ 
ᐃᑲᔪᖃᑦᑕᖅᓯᒪᖕᒪᑕ ᓇᓗᓇᐃᔭᐃᓇᓱᒃᖢᑕ 
ᓯᓚᑦᑐᖅᓴᕐᕕᖕᒥ 

ᐃᖅᑲᓇᐃᔭᖃᑎᒋᓂᐊᖅᑕᑦᑎᓐᓂᒃ.  
ᑖᒃᑯᐊ ᒥᒧᐊᕆᔪ ᓯᓚᑦᑐᖅᓴᕐᕕᒃᑯᑦ ᐃᓄᖕᓂᒃ 
ᐃᓕᓐᓂᐊᖅᑎᑦᑎᖃᑦᑕᓕᕇᖅᑐᑦ, 
ᐃᓄᓕᕆᔨᐅᓂᕐᒥᓪᓗ ᐃᓕᓐᓂᐊᖅᑐᓂᒃ ᐊᒻᒪᓗ 
ᐃᓄᐃᑦ ᐅᖃᐅᓯᖓᑦ ᑕᒪᓐᓇ 
ᐃᓕᓐᓂᐊᕈᑎᒋᔭᐅᖃᑦᑕᕐᒥᔪᖅ ᐊᒻᒪᓗ 
ᐱᕚᓪᓕᐅᑕᐅᓪᓚᕆᖕᓂᐊᖅᖢᓂ ᐅᑭᐅᖅᑕᖅᑐᒥ. 
ᓂᕆᐅᒃᐳᖓ ᑕᒪᓐᓇ ᓴᖅᑭᑦᑎᓂᐊᕐᒪᑦ 
ᕿᑐᕐᖓᑦᑎᓐᓄᑦ ᐃᕐᖑᑕᑦᑎᓐᓄᓪᓗ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᕼᐃᒃᕼᐊᖏᑦ, ᒥᓂᔅᑑᔪᖅ 
ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᑉ ᐅᖃᐅᓯᖓ 233 - 5(2): ᓯᓚᕐᔪᐊᕐᒥ 

ᑐᑉᐹᑲᖃᓐᖏᓂᕐᒧᑦ ᐅᓪᓗᖅ (ᕼᐃᒃᔅ) 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ, ᒪᐃ 31-ᖑᓕᖅᑎᓪᓗᒍ ᓄᓇᕗᒻᒥ 
ᖁᕕᐊᓲᑎᒋᔭᕗᑦ ᑕᐃᒃᑯᐊ ᐊᑐᖅᑕᐅᔪᑦ 
ᐋᓐᓂᐊᖃᕐᓇᓐᖏᑦᑐᓕᕆᓂᖅ ᐱᓗᐊᕐᓗᒍ, ᐊᒻᒪᓗ 
ᐊᔭᐅᖅᑐᐃᒋᓪᓗᑎᒃ ᐊᑐᐊᒐᓂᒃ ᐋᖅᑭᒃᓯᖁᓪᓗᖏᑦ. 
ᑖᓐᓇ ᓵᓐᖓᓗᐊᕐᓂᐊᖅᑕᕗᑦ 
ᑕᕝᕚᑭᑐᖅᑕᐃᓕᒪᓐᓇᐅᖕᒪᑦ ᐅᓪᓗᒥ 2019-ᒥ, 
ᐊᒻᒪᓗ ᑕᒪᑐᒪᓂ ᐅᔾᔨᕈᓱᒃᑎᑦᑎᒃᑲᓐᓂᕈᒪᔪᒍᑦ 
ᖃᓄᖅ ᐊᒃᑐᐃᓂᕐᓗᖃᑦᑕᕐᒪᖔᑦ ᑕᕝᕚᑭ ᐳᕙᖕᓄᑦ 
ᐊᒻᒪᓗ ᐃᓅᓯᑦᑎᓐᓄᑦ. 
 
ᐅᖃᖅᑏ, ᓄᓇᓕᖕᓂᑦ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑭᒡᒐᖅᑐᐃᔩᑦ 
ᑕᖅᑲᒃᑯᓂᖓ ᐅᔾᔨᖅᓱᓕᖅᑎᑦᑎᒃᑲᓐᓂᕋᓱᖕᓂᐊᖅᑐᑦ 
ᐊᒻᒪᓗ ᑕᒪᓐᓇᐅᑎᓪᓗᒍ ᓄᓇᕗᒻᒥᐅᑦ  
ᑐᑭᓯᒃᑲᓐᓂᕈᓐᓇᕐᓂᐊᖅᑐᑦ ᑭᒃᑯᓐᓂᒃ 
ᐃᑲᔪᖅᑎᖃᕈᒪᖕᒪᖔᑦ 

ᓯᒡᒐᓕᐊᒧᑦ ᓄᖅᑲᕈᒪᑎᓪᓗᒍ. 
 
ᐊᒻᒪᓗ ᑖᒃᑯᐊ ᑕᕝᕚᑭᑦ ᐊᐅᓚᑕᐅᓂᖏᓐᓄᑦ 
ᐱᖁᔭᕐᔪᐊᖅ ᓴᖅᑭᑕᐅᓚᐅᖅᓯᒪᔪᖅ 2018-ᒥ 
ᑕᒪᒃᑯᐊ ᓯᒡᒐᓕᐊᖅᑐᕐᕕᐅᔭᕆᐊᖃᓐᖏᑦᑐᑦ 3 ᒦᑕᒧᑦ 
ᐋᖅᑭᒃᓯᒪᖃᑦᑕᓚᐅᖅᑑᒐᓗᐊᑦ, 9 ᒦᑕᓐᖑᕐᒪᑦ 
ᓂᐅᖅᑲᖏᓐᓂᖅᓴᐅᓂᐊᕐᒪᑕ ᑕᒪᒃᑯᐊ 
ᓯᒡᒐᓕᐊᖅᐸᓐᖏᑦᑐᑦ.  
 
ᓄᓇᕐᔪᐊᕐᒥ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᑎᒥᖁᑎᖏᑦ ᑕᒫᓂ 6,000,000-ᓂᒃ 
ᑐᖁᓇᓱᒋᔭᐅᖃᖃᑦᑕᖅᑐᑦ ᓲᕐᓗ  ᓴᑲᓐᓯᓅᔭᕌᖓᑦ 
ᑐᖁᔪᖃᖃᑦᑕᖅᑐᖅ ᑕᕝᕚᑭ ᐱᔾᔪᑎᒋᓪᓗᒍ. ᐅᖃᖅᑏ, 
ᖃᐅᔨᒪᔪᒍᑦ ᐳᕙᒃᑯᑦ ᑳᓐᓱᖃᕐᓂᖅ ᑕᒪᓐᓇ 
ᓴᖅᑭᒐᔪᖕᓂᖅᐹᖑᔪᖅ ᓄᓇᕗᒻᒥ 85 ᐳᓴᖏᓃᑦᑐᓪᓗ 
ᓯᒡᒐᓕᐊᒧᑦ ᐱᔾᔪᑎᖃᖅᖢᑎᒃ.  
 
ᐅᐊᑦᑎᐊᕈ ᓄᖅᑲᖓᓕᕈᑦᑕ ᓄᖅᑲᖓᑲᐃᓐᓇᓕᕈᑦᑕ, 
ᑕᖅᑳᓂ ᓴᖅᑭᔮᖅᑎᑦᑎᓂᐊᕋᑦᑕ 
ᑕᑯᔭᖅᑐᕐᓂᐊᖅᐸᓯᐅᒃ ᖃᓄᑎᒋ 
ᑐᖁᓐᓇᖅᑐᖃᓕᕐᒪᖔᑦ ᑎᒥ. 
ᖃᐅᔨᓴᐅᑎᑕᖃᕐᓂᐊᕐᒥᔪᖅ ᐊᒻᒪᓗ 
ᐋᓐᓂᐊᖅᓯᐅᑎᑕᖃᕐᓂᐊᖅᑐᖅ 
ᓄᖅᑲᕈᒪᔪᖅᑕᖃᖅᐸᑦ. 
 
ᐅᖃᖅᑏ, ᑕᒪᒃᑯᐊ ᓯᕗᒃᑲᖅᑕᖅᑎᒋᔭᐅᔪᑦ 
ᑕᒪᒃᑯᓂᖓ ᒪᓕᒐᓂᒃ ᓄᑖᓂᒃ ᐊᑐᕆᐊᓖᑦ ᐊᒻᒪᓗ 
ᑭᓇᑐᐃᓐᓇᖅ ᓄᖅᑲᕈᒪᔪᖅ ᓯᒡᒐᓕᐊᒧᑦ 
ᐃᑲᔪᖅᑕᐅᔪᓐᓇᖅᑐᑦ ᐋᓐᓂᐊᕕᖕᒥ 
ᑲᑐᔾᔨᖃᑎᒌᖕᓂᒃᑰᕐᓗᑕᓗ ᑕᕝᕚᑭᒥᒃ 
ᐊᑐᖏᓐᓂᖅᓴᐅᓕᕈᓐᓇᖅᑐᒍᑦ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᒥᓂᔅᑕᐃᑦ ᐅᖃᐅᕼᐃᒃᕼᐊᖏᑦ, 
ᕼᐃᕗᓕᐅᖅᑎᐅᔪᖅ ᓄᓇᕗᒻᒧᑦ, ᕼᐃᕗᓕᖅᑎ 
ᓴᕕᑲᑖᖅ. 
 
ᐊᖓᔪᖅᑳᑉ ᐅᖃᐅᓯᖓ 234 - 5(2): 

ᓄᓇᕗᒻᒥᐅᑦ ᑲᓇᑕᒥ ᒪᒃᑯᒃᑐᓄᑦ 
ᑲᑎᒪᓂᕐᔪᐊᕐᒦᖃᑕᐅᔪᐃ 2019 (ᓴᕕᑲᑖᖅ) 

 
ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ, 
ᐊᕐᕕᐊᕐᒥᐅᑦ ᐅᑉᓛᒃᑰᑦᓯᐊᖅᕼᐃ.  
 
(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓇᖏᖅᓯᕗᖓ 
ᒪᒃᑯᒃᑐᓂᒃ ᓄᓇᕗᒻᒥᐅᓂᒃ ᐃᓕᓴᖅᓯᔪᒪᓪᓗᖓ 
ᐃᓕᒋᔭᐅᖃᑕᐅᓚᐅᖅᓯᒪᔪᑦ 2019-ᒥ ᑲᓇᑕᒥ 
ᒪᒃᑯᒃᑐᑦ ᑲᑎᒪᕐᔪᐊᖅᑎᓪᓗᒋᑦ ᒪᐃ 2 ᐊᒻᒪᓗ 3, 
2019 ᐋᑐᕙᒥ. 
 
ᓵᓚᑦ ᕿᖓᔮᖅ, ᓇᐅᔮᕐᒥᐅᑕᖅ; ᕼᐃᑦᑎ ᑰᑑᖅ 
ᐊᒻᒪᓗ ᐋᐱᒐᐅᔪᓪ ᐊᑏᓐ ᐃᖃᓗᖕᒥᐅᑖᒃ. ᑕᒪᒃᑮᑦ 
ᑭᒡᒐᖅᑐᐃᓚᐅᖅᑐᑦ ᓄᓇᕗᒻᒥ. ᑕᒫᓂ 300-
ᖏᓐᓃᑦᑐᑦ ᐊᕐᕌᒍᓖᑦ 16 ᐊᒻᒪᓗ 24 ᐊᑯᓐᓂᖓᓂ 
ᐅᐸᒃᓯᒪᖃᑕᐅᓚᐅᖅᑐᑦ. 
 
ᐅᖃᖅᑏ, ᑲᓇᑕᒥ ᒪᒃᑯᒃᑐᑦ ᑲᑎᒪᕐᔪᐊᕐᓂᖓᑦ 
ᐊᖅᑯᑎᒋᔭᐅᓪᓗᓂ ᑲᓇᑕᐅᑉ ᐊᖓᔪᖅᑳᒻᒪᕆᖓ 
ᒪᒃᑯᒃᑐᓄᑦ ᒥᓂᔅᑕᕆᔭᐅᔪᖅ ᓈᓚᒍᓐᓇᖃᑦᑕᓚᐅᑐᖅ 
ᖃᓄᐃᑦᑐᒥᒃ ᐊᑐᐊᒐᖅᑖᕐᓂᐊᕐᒪᖔᑕ ᒪᒃᑯᒃᑐᑦ 
ᑲᓇᑕᒥ ᐊᒻᒪᓗ ᐅᖃᐅᓯᕆᔭᐅᓂᐊᖅᖢᑎᒃ ᑕᐃᒃᑯᐊ 
ᐊᒃᓱᕉᑎᒋᔭᐅᓗᐊᓐᖑᐊᖅᑐᑦ. 
 
ᑕᒪᑐᒪᓂ ᐱᔨᑦᑎᕐᓂᕐᒧᑦ ᐃᓚᐅᓂᕐᒧᓪᓗ 
ᓄᓇᓕᑦᑎᓐᓂ ᑕᐃᒃᑯᐊ ᐃᓚᐅᔪᒪᔪᑦ 
ᑲᑎᒪᕐᔪᐊᕐᓂᕐᒧᑦ ᓇᓗᓇᐃᖅᓯᒋᐊᖃᖃᑦᑕᓚᐅᖅᑐᑦ 
ᐃᓱᒪᓕᕆᓂᐅᑉ, ᐃᓅᓯᖃᑦᑎᐊᕐᓂᖅ, ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᓂᒃ, ᐃᖅᑲᓇᐃᔭᓕᒻᒪᒃᓴᕐᓂᖅ, 
ᐃᓕᓐᓂᐊᕐᓂᐅᓪᓗ ᒥᒃᓵᓄᑦ. 
 
ᓄᓇᕗᑦ ᒐᕙᒪᒃᑯᑦ ᖁᕕᐊᓱᒃᐳᑦ ᐃᑲᔪᖅᓯᕈᓐᓇᕋᒥᒃ 
ᒪᒃᑯᒃᑐᓂᒃ ᐊᔭᐅᖅᑐᖅᖢᓂᔾᔪᒡᓗ ᓄᓇᕗᑦ 
ᐱᐅᓯᒃᑲᓐᓂᖁᓪᓗᒍ. ᐊᑭᓕᖅᓱᖅᑕᐅᓐᖏᓪᓗᑎᒃ 
ᐃᖅᑲᓇᐃᔭᖅᑏᑦ ᐱᔨᑦᑎᕐᓃᑦ 

ᐊᓯᒥᓂᒡᓗ ᐃᑲᔪᕐᓂᖅ. ᓵᓚᑦ ᐳᕋᐃᑦ ᐊᒻᒪᓗ 
ᐋᐱᒐᐃᔪᓪ ᑲᑎᒪᔭᖅᑐᖅᓯᒪᓚᐅᖅᑎᓪᓗᒋᒃ 
ᓂᕆᐅᒃᐳᒍᑦ ᓯᕗᒧᐊᒃᐸᓪᓕᐊᓂᐊᕐᓂᖏᓐᓂᒃ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑑᔪᖅ 
(ᑐᓵᔨᑎᒍᑦ) ᐊᕐᓇᐃᑦ ᑲᑐᔾᔨᖃᑎᒌᖏᓐᓄᑦ, 
ᒥᓂᔅᑕᕆᔭᐅᔪᖅ ᒥᔅ ᓯᐅᑎᐊᐱᒃ. 
 
ᐊᖓᔪᖅᑳᑉ ᐅᖃᐅᓯᖓ 235 - 5(2): 

ᖃᐅᔨᒋᐊᕐᓂᖅ ᐊᓯᐅᓯᒪᔪᓂᑦ 
ᐃᓄᐊᖅᑕᐅᓯᒪᔪᓂᓪᓗ ᓄᓇᖃᖅᑳᖅᑐ 
ᐊᕐᓇᖏᓐᓂᒃ ᓂᕕᐊᖅᓯᐊᓂᓪᓗ (ᓯᐅᑎᐊᐱᒃ) 

 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᐅᓪᓛᒃᑯᑦ, 
ᐅᖃᖅᑎᑦᓯᔩ, ᐅᓪᓛᒃᑯᑦ ᑕᕝᕙᓃᑦᑐᐃᑦ ᓄᓇᕗᒻᒥᓗ.  
 
ᐅᖃᖅᑎᑦᓯᔩ, (ᑐᓵᔨᑎᒍᑦ) ᐊᕐᓇᓄᑦ ᑲᑐᔾᔨᖃᑎᒌᓄᑦ 
ᒥᓂᔅᑕᕆᔭᐅᓪᓗᖓ ᐅᓂᒃᑳᑲᐃᓐᓇᕈᒪᔪᖓ 
ᖃᓄᐃᑦᑑᓕᕐᒪᖔᑦ ᑖᒃᑯᐊ.  
 
ᐅᖃᖅᑏ, ᐱᕕᖃᕐᓂᓐᓂ ᓇᓗᓇᐃᖅᓯᔪᒪᔪᖓ 
ᓄᓇᕗᒥᐅᑕᐃᑦ ᐅᐸᖃᑦᑕᖅᓯᒪᔪᑦ ᐊᒻᒪᓗ 
ᐃᓕᓴᕆᓪᓗᒋᑦ ᓴᓐᖏᔫᖕᒪᑕ ᐃᓚᐅᔪᓐᓇᓚᐅᕐᒪᑕᓗ 
ᐊᑐᖃᑦᑕᖅᓯᒪᔭᒥᓐᓂᒃ. 
 
ᐅᖃᖅᑏ, ᓇᒡᒐᔾᔭᒥ ᔫᓂ 3 ᑕᐃᒃᑯᐊ 
ᐃᓄᐊᖅᑕᐅᖃᑦᑕᖅᓯᒪᔪᑦ ᐊᕐᓇᐃᑦ 
ᑭᖑᓪᓕᖅᐹᖅᓯᐅᑎᓂᒃ ᐅᓂᒃᑳᓂᒃ 
ᑐᓐᓂᖅᑯᑎᖃᕐᓂᐊᖅᑐᑦ ᑲᓇᑕᐅᑉ ᐊᕕᒃᑐᖅᓯᒪᔪᓪᓗ 
ᐅᑭᐅᖅᑕᖅᑑᓪᓗ ᒐᕙᒪᖏᓐᓂᒃ 
ᒪᑐᓯᕙᓪᓕᐊᓕᖅᑎᓪᓗᒋᑦ ᑳᑐᕈ ᑯᐸᒡᒥ. 
ᑭᖑᓪᓕᖅᐹᖅᓯᐅᑏᑦ ᐅᓂᒃᑳᑦ 1,500-ᓂᒃ 
ᐊᐱᖅᓱᖃᑦᑕᖅᓯᒪᔪᑦ ᐊᒻᒪᓗ ᐊᓂᒍᐃᓯᒪᔪᓂᒃ. 83-
ᓗ ᐱᓕᒻᒪᑦᓯᒪᒻᒪᕆᒃᑐᑦ ᐊᒻᒪᓗ 
ᐅᓂᒃᑳᕆᐊᖅᑐᖃᑦᑕᖅᓯᒪᔪᑦ ᐃᓄᐊᖅᑕᐅᓯᒪᔪᑦ 
ᔭᒐᐅᖅᑲᔭᐅᔪᓪᓗ 

ᐱᔾᔪᑎᒋᓪᓗᒋᑦ. ᑕᒪᓐᓇ ᖃᕋᓴᐅᔭᐅᑉ 
ᑭᐊᖅᑭᕕᖓᒎᖅᑎᑕᐅᑲᐅᑎᒋᓂᐊᖅᑐᖅ. ᑕᐃᒪ 
ᓄᑖᒥᒃ ᐅᓪᓗᕐᒥᒃ ᓇᓗᓇᐃᖅᓯᕗᑦ ᐅᐱᒋᔭᐅᖁᓪᓗᒋᑦ 
ᑕᐃᒃᑯᐊ ᔭᒐᐅᖅᑲᔭᐅᔪᑦ ᐃᓄᐊᖅᑕᐅᖃᑦᑕᖅᑐᓪᓗ 
ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᓂᕕᐊᖅᓵᓪᓗ 
ᒪᒥᑉᐸᓪᓕᐊᒍᓐᓇᖁᓪᓗᒋᑦ.  
 
ᑭᖑᓪᓕᖅᐹᖅᓯᐅᑎᑦ ᐅᓂᒃᑳᑦ ᓴᖅᑭᑕᐅᓕᖅᐸᑕ 
ᐅᐸᓐᓂᐊᖅᑐᖓ ᐊᒻᒪᓗ ᐋᑕᒻ ᓚᐃᑦᓯᑑᓐ 
ᐃᓚᐅᓂᐊᖅᑐᓂ ᑭᖑᓪᓕᖅᐹᖅᓯᐅᑏᑦ ᑕᐃᒃᑯᐊ 
ᓴᖅᑭᑕᐅᓕᖅᐸᑕ ᐊᒻᒪᓗ ᓂᕆᐅᑉᐳᖓ 
ᑕᑯᓂᐊᕐᓂᑦᑎᓐᓂᒃ ᐊᑐᓕᖁᔭᕐᓂᒃ ᐊᓯᔾᔨᕐᓂᕐᒧᑦ 
ᑐᕌᖓᔪᓂᒃ ᐊᒻᒪᓗ ᐊᑦᑕᓇᔾᔭᐃᖅᓯᒪᓂᖅᓴᐅᓗᑎᒃ 
ᐃᓄᐃᑦ ᐊᕐᓇᐃᑦ ᓂᕕᐊᖅᓵᓪᓗ 
ᐃᓅᓯᖃᕈᓐᓇᖁᓪᓗᒋᑦ.  
 
ᓄᓇᕗᒻᒥᐅᑦ ᐃᓚᐅᖃᑦᑕᖅᓯᒪᔪᑦ 
ᓈᓚᓐᓂᖃᖅᑎᓪᓗᒋᑦ ᐱᔨᑦᑎᕐᓃᑦ ᑕᒪᒃᑯᐊ 
ᐊᑐᐃᓐᓇᐅᓂᖅᓴᐅᖁᓪᓗᒋᑦ 
ᓄᓇᖃᖅᑳᖅᓯᒪᔪᓕᕆᔩᑦ ᐱᔨᑦᑎᖅᑏᑦ ᑲᓇᑕᒥ. 
ᑖᒃᑯᐊ ᐃᓅᓯᓕᕆᔭᐅᑎᓪᓗᒋᑦ ᐃᓕᖅᑯᓯᑐᖃᒃᑯᓪᓗ 
ᐊᓂᒍᐃᓯᒪᔪᑦ ᐃᓚᒋᔭᐅᔪᑦ ᐊᒻᒪᓗ ᑕᐃᒃᑯᐊ 
ᐊᒃᑐᖅᑕᐅᓯᒪᔪᑦ ᐃᓅᓯᓕᕆᔭᐅᑎᓪᓗᒋᑦ 2020-ᒧᑦ 
ᑎᑭᓪᓗᒍ. 
 
ᓄᓇᕗᒻᒥᐅᑦ ᑕᒪᑐᒥᖓ ᐊᑐᕈᓐᓇᖅᑐᑦ 
ᐅᖄᓚᒍᓐᓇᖅᑐᑦ 1-866-509-1769. ᐊᒻᒪᓗ 
ᑭᓇᑐᐃᓐᓇᖅ ᑕᕝᕙᓂᑦᓴᐃᓐᓇᖅ 
ᐃᑲᔪᖅᑐᖅᑕᐅᔪᓐᓇᖅᐸᑕ ᐅᖄᓚᒍᓐᓇᖅᑐᑦ 
ᒪᑐᐃᖓᐃᓐᓇᖅᑐᑦ ᐅᓐᓄᐊᓕᒫᖅ 1-844-413-
6649 ᐊᒻᒪᓗ ᐅᖃᓪᓚᖃᑎᖃᕈᓐᓇᖅᓱᑎᒃ 
ᐃᓅᓯᓕᕆᔨᒥᒃ. ᐱᔨᑦᓯᕈᑏᑦ ᐃᓄᒃᑎᑐᑦ 
ᐊᑐᐃᓐᓇᐅᔪᑦ. 
 
ᓄᓇᕗᒻᒥᐅᑦ ᐊᔭᐅᖅᑐᖅᐸᒃᑲ ᑖᒃᑯᓂᖓ 
ᐊᑐᖃᑦᑕᖁᓪᓗᒋᑦ ᐅᕝᕙᓘᓐᓃᑦ 
ᐃᑲᔪᖅᑎᑦᓴᖅᓯᐅᕐᓗᑎᒃ ᒫᓐᓇᐅᔪᖅ ᐅᕝᕙᓘᓐᓃᑦ 
ᓯᕗᓂᒃᓴᖅᑎᓐᓂ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᕼᐃᒃᕼᐊᖏᑦ, ᒥᓂᔅᑕ 
ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑕ ᔪᐊᓇᓯ. 

ᑐᓐᖓᕕᓕᐅᕐᓂᕐᒧᑦ ᑲᑎᒪᓂᖅ (ᔪᐊᓇᓯ) 

 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᖁᕐᒦᒃ 
ᐅᖃᖅᑎᑦᓯᔩ, ᐊᒻᒪᓗ ᐅᓪᓛᒃᑯᑦ ᓄᓇᕗᒻᒥᐅᓕᒫᑦ. 
 

ᐅᖃᖅᑏ, ᖃᐅᔨᒃᑲᐃᒍᒪᕗᖓ 
ᒪᓕᒐᓕᐅᖅᑎᐅᖃᑎᒃᑲᓂ ᑐᓐᖓᕕᓕᐅᕐᓂᐅᑉ 
ᑲᑎᒪᓂᖓᑕ ᒥᑦᓵᓄᑦ ᑖᓐᓇ ᒫᑦᓯᒥ ᐸᖕᓂᖅᑑᕐᒥ 
ᐊᑐᖅᑕᐅᓚᐅᖅᑐᖅ ᐋᖅᑭᑦᓱᖅᑕᐅᓚᐅᖅᓱᓂ 
ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓐᓂᐊᖅᑏᑦ 
ᐱᔭᕇᖅᐸᓪᓕᐊᓂᖏᓐᓄᑦ ᐱᓕᕆᕝᕕᖓᒍᑦ. 
 

ᐅᖃᖅᑏ, ᐱᓕᕆᖃᑎᖃᖅᓱᑕ ᐃᓐᓇᕐᓂᒃ 
ᐃᓕᖅᑯᓯᓕᕆᔨᒃᑯᓐᓂᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓄᑦ ᑲᑎᒪᔩᑦ, ᑖᓐᓇ ᑲᑎᒪᓂᐅᑉ 
ᑐᕌᒐᖓ ᑲᑎᒪᓂᖅ ᑐᕌᒐᖃᓚᐅᖅᐳᖅ ᑖᒃᑯᐊ 
ᐃᓐᓇᐃᑦ ᐃᓚᐅᕕᖃᖃᑕᐅᒍᓐᓇᖁᓪᓗᒋᑦ 
ᐊᑐᐃᓐᓇᐅᑎᑕᐅᓪᓗᑎᒃ ᐃᓱᒪᒋᔭᖏᓐᓂᒃ 
ᐃᓕᓐᓂᐊᕐᓂᕐᒧᑦ ᐊᑐᐊᒐᓂᒃ ᐱᕙᓪᓕᐊᑎᑦᓯᓂᕐᒧᑦ. 
ᐱᓗᐊᖅᑐᒥᒃ ᐅᖃᖅᑎᑦᓯᔨ, ᐃᓐᓇᐃᑦ 
ᐊᐱᕆᔭᐅᓚᐅᖅᑐᑦ ᐅᖃᐅᓯᖃᖁᔭᐅᑦᓱᑎᒃ 
ᖃᐅᔨᒪᓂᖏᓐᓂᒃ ᑐᑭᓯᐅᒪᑦᓯᐊᕐᓂᖅᓴᐅᓂᕐᒧᑦ 
ᐱᐅᓂᖅᐹᒃᑯᑦ ᐱᓕᕆᔾᔪᓯᐅᔪᓂᒃ ᐊᒃᑐᐊᓂᖃᖅᑐᓄᑦ 
ᐃᓕᓐᓂᐊᕐᓂᕐᒧᑦ ᐊᑦᑕᓇᖏᑦᑐᓄᑦ ᑲᒪᑦᓯᐊᕐᓂᕐᒧᓪᓗ 
ᐃᓕᓐᓂᐊᕐᕕᓐᓂᒃ ᐱᒋᐊᖅᑎᑕᐅᔪᓄᑦ 
ᐃᓘᓐᓇᖓᒍᓪᓗ ᐃᓕᓐᓂᐊᖅᑏᑦ 
ᖃᔪᓯᓂᖃᑦᓯᐊᕈᓐᓇᖁᓪᓗᒋᑦ. 
 

ᐅᖃᖅᑏ, ᐱᓕᕆᕝᕕᓕᒫᕗᑦ ᐊᒻᒪᓗ 
ᐃᖅᑲᓇᐃᔭᖅᑏᑦ ᐅᕙᖓᓗ ᐅᒃᐱᕈᓱᒃᐳᖓ ᐃᓐᓇᐃᑦ 
ᐱᓕᕆᐊᒃᓴᖃᓪᓚᕆᒻᒪᑕ 
ᐃᓕᓐᓂᐊᖅᑎᑦᓯᔨᐅᖃᑕᐅᑦᓱᑎᒃ 
ᖃᐅᔨᒪᔨᒋᔭᐅᕙᒃᖢᑎᒡᓗ ᓄᓇᕗᒻᒥ 
ᐃᓕᓐᓂᐊᓂᓕᕆᑎᓪᓗᒋᑦ. ᐃᓐᓇᐃᑦ 
ᐱᓕᕆᖃᑕᐅᖃᑦᑕᕇᕐᒪᑕ ᐃᓕᖅᑯᓯᑐᖃᓕᕆᓂᒃᑯᑦ 
ᐃᓄᓪᓚᕆᒃᓯᐅᑎᑎᒍᑦ ᐊᔪᕈᓐᓃᖅᓴᓂᕐᒥᒃ, ᐅᖃᐅᓰᑦ 
ᐊᑐᖅᑕᐅᑦᑎᐊᕐᓂᖏᓐᓄᑦ ᖁᕝᕙᓯᓐᓂᖅᓴᒃᑯᑦ 
ᑖᓐᓇᓗ ᐊᑦᑕᓇᖏᓪᓗᓂ ᑲᒪᒋᔭᖃᑦᓯᐊᕐᓂᕐᒧᓪᓗ 
ᐃᓕᓐᓂᐊᕐᕕᖕᓂ ᒪᓕᒃᑕᐅᔪᒥᓇᖅᑐᓄᓪᓗ 
ᐃᓅᓯᓕᒫᒥᓂᒃ ᐃᓕᓐᓂᐊᖅᑎᐅᓂᖏᓐᓂᒃ. 
 

ᐊᒻᒪᓗ ᓱᓕ, ᐅᖃᖅᑎᑦᓯᔩ, ᐃᓄᐃᑦ 
ᖃᐅᔨᒪᔭᑐᖃᖏᓐᓄᑦ ᑲᑎᒪᔩᑦ ᐃᓐᓇᐅᔪᑦ 
ᑲᑎᒪᒋᐊᖅᓯᒪᔪᑦ ᐃᓕᑕᕆᔭᐅᖃᑦᑕᖅᑐᑦ 
ᖃᐅᔨᒪᔨᑕᐅᒋᐊᕐᓂᖏᓐᓂᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐅᖃᐅᓯᕆᖃᑦᑕᖅᓯᒪᔭᖏᓪᓗ 
ᐊᑐᖅᑕᐅᓯᒪᔪᑦ ᒐᕙᒪᑦᑎᓐᓄᑦ ᑭᒃᑯᑐᐃᓐᓇᕐᓄᓪᓗ 
ᑐᑦᑕᕐᕕᐅᔪᓄᑦ. 



ᐅᓪᓗᑐᐃᓐᓇᖅ, ᒪᐃ 31, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᑕᐃᒪ ᑖᓐᓇ ᑐᕌᖅᑕᕗᑦ 
ᑐᑭᒧᐊᒍᑎᒋᒐᑦᑎᒍᑦ ᐱᓕᕆᐊᑦᓯᓐᓄᑦ, ᐱᓕᕆᕝᕕᕗᑦ 
ᖃᐅᔨᒪᓇᓱᐊᑦᓯᐊᖅᑐᑦ ᐱᓕᕆᖃᑎᒌᖃᑦᑕᖅᓱᑎᒃ 
ᓴᓐᖏᔫᔭᕆᐊᖃᖅᐳᖅ ᐃᓐᓇᐃᑦ ᐃᓕᓐᓂᐊᕐᕖᓪᓗ 
ᐱᓕᕆᖃᑎᒌᖕᓂᖓ. ᐃᓕᓐᓂᐊᖅᑎᖁᑎᕗᑦ 
ᐱᔭᕇᖅᓱᑎᒃ ᐊᓂᒍᐃᔪᑦ ᑭᓇᐅᓂᕐᒥᓂᒃ 
ᓇᓗᖅᑯᑎᖏᑦᓯᐊᓪᓗᑎᒃ ᐃᓅᓯᕐᒥᓂᒃ, 
ᐃᑲᔪᖅᑎᓐᖑᖃᑕᐅᔪᓐᓇᓂᐊᕐᒪᑕ. ᖁᔭᓐᓇᒦᒃ 
ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ, 
ᒥᓂᔅᑕ ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑎᓄᑦ 
ᓇᓪᓕᐅᒃᑯᒫᓕᕆᓂᕐᒧᑦ ᑲᒥᓴᓐᑯᓐᓄᑦ, ᒥᓂᔅᑕ ᕼᐃᒃᔅ. 

ᒋᔭᖓᓂᕐ ᐊᕐᕌᒍᑕᒫᑦ ᐅᔭᕋᕐᓂᐊᕐᕕᒻᒥ 
ᐸᖅᓴᐃᓂᕐᒧᑦ ᓵᓚᕐᓴᐊᒃᑲᑦᑕᐅᑎᔪᐃᑦ 
(ᕼᐃᒃᔅ) 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᑕᒫᓂ ᐱᓇᓱᐊᕈᓯᐅᑉ ᓄᕐᖑᐊᓂ 62-
ᖑᓕᕐᒪᑕ ᐅᔭᕋᖕᓂᐊᕐᓂᕐᒧᑦ ᐸᖅᑭᒃᓯᔪᑦ ᑖᒃᑯᐊ 
ᓄᓇᕗᒻᒥ ᐱᔪᓐᓇᕐᓂᕐᒥᓂᒃ ᓄᓇᑦᓯᐊᕐᒥᓗ 
ᐊᑦᑕᕐᓇᖅᑐᓄᑦ.  
 
ᑕᐃᒪ 6-ᖑᖕᒪᑕ ᐊᑭᑦᑐᕋᐅᑎᔪᑦ ᑎᐊᕕᒃ 
ᐅᔭᕋᖕᓂᐊᕐᕕᖏᑦ, ᒐᑦᓱ ᑯᐃ ᐊᓕᒎᔭᕐᓂᒃ 
ᐅᔭᕋᕐᓂᐊᖅᑐᑦ ᐊᒻᒪᓗ ᕼᐅᑉ ᑕᕆᐅᖓ ᑖᓐᓇ 
ᐅᔭᕋᖕᓂᐊᕐᕕᒃ ᐊᒻᒪ ᐊᐳᖅᑎᓐᓈᖅᑐᒥᒡᓗ 
ᐅᔭᕋᖕᓂᐊᕐᕕᖓ ᐊᒻᒪᓗ ᐊᐳ’ᑎᓐᓈᖅᑐᖅ ᒎᓗᒥᒃ 
ᐅᔭᕋᕐᓂᐊᕐᕕᒃ ᐊᒻᒪᓗ ᕚᐸᓐᓛᓐᑯᑦ 
ᓴᕕᕋᔭᒃᓴᓕᕆᔨᒃᑯᑦ ᐅᔭᕋᖕᓂᐊᕐᕕᖓ. 
 
ᑕᐃᒪ ᓵᓚᒃᓴᕋᓱᒃᑎᓗᑎᒃ ᐊᔾᔨᒌᖏᑦᑐᓂᒃ 
ᑐᐊᕕᕐᓇᖅᑐᓂᒃ ᐅᒃᑐᕋᕐᓂᐊᕐᒪᑕ ᖃᑦᑎᕆᓂᕐᒥᒃ 
ᐊᒃᖢᓈᕐᒧᓪᓗ ᐃᓅᓕᐊᖃᕐᓂᖅ ᑖᒃᑯᐊᓗ 
ᐊᔪᕈᓐᓃᖅᓴᕐᓂᐊᖅᑐᑦ ᒪᐃ 31-ᒥ ᔫᓂ 1-ᒧᑦ, 2019 
ᔭᓗᓇᐃᕝ, ᓄᓇᑦᓯᐊᕐᒥ. 
 

ᐅᖃᖅᑏ, ᑖᒃᑯᐊ ᐅᔭᕋᖕᓂᐊᕐᕕᖕᒥ ᐸᖅᓴᐃᔩᑦ 
ᑕᕝᕙᓂ ᓄᓇᕗᒻᒥᓗ ᓄᓇᑦᓯᐊᕐᒥᓪᓗ 
ᓯᕗᓪᓕᖅᐹᖑᓚᐅᖅᓯᒪᔪᖅ 1957 ᐊᒻᒪᓗ 
ᐊᑭᑦᑐᕋᐅᑎᓂᖅ ᐱᕈᖅᐸᓪᓕᐊᖃᑦᑕᖅᑐᖅ ᐊᕐᕌᑕᒫᑦ.  
 
ᑕᐃᒪ ᒥᓂᔅᑕᐅᓪᓗᖓ ᑖᒃᑯᓄᖓ ᐃᖅᑲᓇᐃᔭᖅᑎᓄᑦ 
ᓇᓪᓕᐅᒃᑯᒫᓕᕆᓂᕐᒧᑦ ᐱᑦᑎᐊᖁᕙᕗᑦ ᐊᕐᓇᐃᑦ 
ᐊᖑᑏᓪᓗ. ᑖᒃᑯᐊ ᓄᓇᕗᒻᒦᓐᖔᖅᑐᐃᑦ ᑖᒃᑯᐊ 
ᐊᑭᓕᖅᓱᖅᑕᐅᓇᑎᒃ ᐊᑦᑕᕐᓇᖅᑕᐃᓕᒪᑎᑦᑎᓂᕐᒧᑦ 
ᐊᓯᒥᖕᓂᒃ ᑖᒃᑯᐊ ᐅᔭᕋᖕᓂᐊᕐᕕᖕᓂ 
ᐊᑦᑕᕐᓇᖏᑦᑐᒦᖁᓪᓗᒋᑦ ᐱᓕᒻᒪᒃᓯᒪᑦᑎᐊᕐᓗᑎᒡᓗ 
ᖃᐅᔨᓴᖅᑕᐅᓗᑎᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. 
ᒥᓂᔅᑑᓚᐅᑲᒃᑐᖅ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᖏᓐᓄᑦ, ᒥᓂᔅᑕ ᓯᐅᑎᐊᐱᒃ. 

ᐆᒻᒪᖅᑯᑎᓕᕆᔨᒃᑯᑦ ᐃᓕᓴᕆᔭᐅᑎᑖᖅᐳᑦ 
ᐋᓐᓂᖅᑕᐃᓕᒪᓂᕐᒧᑦ 
ᐋᓐᓂᐊᖅᑐᓕᕆᓂᕐᒧᓪᓗ ᐃᓕᓴᕐᓇᐅᑎᒥᒃ 8-
ᒋᔭᖓᓂᒃ ᑐᑭᓕᐊᖅᑐᒥᒃ ᐊᕐᕌᒍᖓᓂ 
(ᓯᐅᑎᐊᐱᒃ) 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ. (ᑐᓵᔨᑎᒍᑦ) ᖁᕕᐊᓱᒃᑐᖓ ᑖᒃᑯᐊ 
ᖁᓪᓕᒃᑯᑦ 2018-ᒥ ᐃᖅᑲᓇᐃᔭᖅᑎᖏᑦ 
ᐃᓕᓴᕆᔭᐅᑎᓪᓗᒋᑦ ᐊᕐᕌᒍᓂᑦ 8-ᖑᓕᖅᑐᓂᒃ 
ᑭᖑᓕᕇᓐᓂᒃ.  
 
ᑕᐃᒪ ᓄᓇᕘᒥ ᐃᖅᑲᓇᐃᔭᖅᑎᑦᑎᔪᒍᑦ 51 
ᐅᖓᑖᓂ ᑲᓇᑕᒥ ᑲᑐᔾᔨᖃᑎᒌᓄᑦ 
ᐊᑦᑕᕐᓇᓐᖏᑦᑐᒥᒃ ᐱᓕᕆᔪᑦ ᐅᑭᐅᖅᑕᖅᑐᒥ. 
ᑖᒃᑯᐊᓗ ᐃᖅᑲᓇᐃᔭᖅᑎᓄᑦ ᓇᓪᓕᐅᒃᑯᒫᓕᕆᔨᒃᑯᑦ 
ᐃᓕᓴᖅᓯᔾᔪᑕᐅᔪᑦ ᖁᕕᐊᓱᒍᑎᖃᖃᑦᑕᕐᒪᑕ 
ᓯᕗᓪᓕᐅᓪᓗᑎᒃ ᐱᓕᕆᐊᖃᖅᑐᓂᒃ ᐊᒻᒪᓗ 
ᐃᓚᐅᖃᑦᑕᕐᓂᖏᓐᓂᒃ ᑖᒃᑯᐊ 
ᐊᑦᑕᕐᓇᖅᑕᐃᓕᒪᓂᕐᒧᑦ 

ᐋᓐᓂᐊᖃᖅᑕᐃᓕᒪᓂᕐᒧᓪᓗ ᐱᓇᓱᐊᕈᓯᖓᓂ. 
 
ᐊᕐᕌᒍᑕᒫᑦ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᒃᑯᑦ ᑖᒃᑯᐊ 
ᐊᑦᑕᕐᓇᖅᑕᐃᓕᒪᓂᕐᒧᑦ ᓯᕗᓪᓕᐅᔾᔨᖃᑦᑕᕐᒪᑕ. 
ᖁᕕᐊᓱᒃᐳᖓ ᑖᒃᑯᐊ ᖁᓪᓕᒃᑯᑦ ᑐᑭᖃᑦᑎᐊᖅᑐᒥᒃ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐊᑦᑕᕐᓇᖅᑕᐃᓕᒪᓂᕐᒧᓪᓗ ᒪᐃ 5-ᒥ 11-ᒧᑦ, ᑕᒪᓐᓇ 
ᐊᔭᐅᖅᑐᐃᔾᔪᑏᑦ ᐊᑦᑕᕐᓇᖅᑕᐃᓕᒪᓂᕐᒧᑦ 2019-ᒥ 
ᐱᓇᓱᐊᕈᓯᐅᑉ. ᖁᓪᓕᒃ ᐆᒻᒪᖅᑯᑎᓕᕆᔨᒃᑯᑦ ᑖᒃᑯᐊ 
ᐱᓕᕆᖃᑎᖏᑦ ᐋᓐᓂᖅᓯᒪᔪᓄᑦ ᖃᓂᒻᒪᒃᓯᒪᔪᓄᓪᓗ 
ᐱᑎᑦᑕᐃᓕᓂᕐᒥᒃ ᐃᖅᑲᓇᐃᔭᕐᕕᖕᓂ ᓄᓇᓕᓐᓂ. 
 
ᐱᓕᕆᕕᐅᑉ ᐅᓪᓗᒃᑯᑦ ᐃᓕᓐᓂᐊᖅᑎᑦᑎᓚᐅᖅᑐᑦ 
ᐃᖅᑲᓇᐃᔭᖅᑎᓂᒃ ᒪᑯᓄᖓᓗ 
ᐊᔾᔨᒌᓐᖏᑦᑎᐊᖅᑐᒻᒪᕆᖕᓂᒃ ᖃᕋᓴᐅᔭᒃᑯᑦ 
ᐊᑦᑕᕐᓇᖅᑕᐃᓕᒪᓂᖅ ᐃᓕᖅᑯᓯᑐᖃᕐᓂᒃ ᓄᓇᒥ 
ᐊᑦᑕᕐᓇᖅᑕᐃᓕᓂᖅ ᐊᒻᒪ ᐃᓱᒪᒃᑯᑦ 
ᐊᑲᐅᑎᓯᐊᕋᓱᖕᓂᕐᒧᑦ. ᓇᒧᓪᓕ ᑕᐃᒪᐃᓕᐅᕋᓱᖕᓂᖅ 
ᐃᓅᓯᑦᑎᐊᕙᒃ ᑕᒪᒃᑯᐊ ᐋᓐᓂᖃᑦᑕᖅᑐᑦ 
ᒥᑭᒡᓕᕚᓪᓕᖁᓪᓗᒋᑦ ᐋᓐᓂᐊᓕᖃᑦᑕᕐᓂᖏᓪᓗ 
ᐃᖅᑲᓇᐃᔭᕐᕕᖕᓂ ᓄᓇᓕᖕᓂ. 
 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᐱᖃᑕᐅᓂᖃᓚᐅᕐᒥᖕᒪᑕ ᑭᒃᑯᑐᐃᓐᓇᕐᓄᑦ 2019-ᒥ 
ᐊᑦᑕᕐᓇᖅᑕᐃᓕᒪᓂᕐᒧᑦ ᐱᓇᓱᐊᕈᓯᖓᓂ. 
ᐅᓂᒃᑳᖅᑐᑦ ᒪᑯᓂᖓ ᐊᑦᑕᕐᓇᖅᑕᐃᓕᒪᓂᕐᒧᑦ 
ᒪᓕᒐᐃᑦ ᐅᕝᕙᓘᓐᓃᑦ ᐱᓐᖑᐊᕐᓗᑎᒃ ᑕᒪᒃᑯᓂᖓ 
ᐅᐊᔭᐃᑦ ᖃᓂᒋᔮᓂ ᐊᒻᒪᓗ ᓴᖅᑭᑕᐅᕋᓗᐊᖅᑐᑦ 
ᐊᑦᑕᕐᓇᖅᑕᐃᓕᒪᓂᕐᒧᑦ ᐅᖃᓕᒫᒐᐃᑦ. ᑖᒃᑯᐊ 
ᖃᕋᓴᐅᔭᒃᑯᑦ ᑐᓴᖅᑎᑦᑎᖃᑦᑕᓚᐅᖅᐳᑦ 
ᑲᑎᖅᓯᒪᓂᖏᓐᓂᒡᓗ ᑖᒃᑯᐊ 
ᐊᑦᑕᕐᓇᖅᑕᐃᓕᒪᓂᕐᒧᑦ ᖃᐅᔨᒪᓂᖅ 
ᐃᖅᑲᓇᐃᔭᐅᑎᓄᑦ. 
 
ᑕᒪᒃᑯᐊ ᑭᒃᑯᑐᐃᓐᓇᕐᓄᑦ ᐱᓕᕆᔾᔪᑎᓂᒃ ᑖᒃᑯᐊ 
ᑐᓐᖓᕕᖃᑦᑎᐊᕐᒪᑕ ᖁᓪᓕᒃᑯᓐᓂ 
ᐋᓐᓂᐊᖃᖅᑕᐃᓕᒪᓂᕐᒧᑦ ᐊᑦᑕᕐᓇᖅᑕᐃᓕᒪᓂᕐᒧᓪᓗ 
ᓯᕗᓕᖅᑎᐅᓪᓗᑎᒃ ᑕᒪᕐᒥᒃ ᐃᖅᑲᓇᐃᔭᕐᕕᖕᓂ 
ᐊᒻᒪᓗ ᐊᑦᑕᕐᓇᓐᖏᑦᑐᓂᒃ ᓄᓇᓕᖃᖁᓪᓗᒋᑦ.  
 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑲᑐᔾᔨᓂᒃᑯᑦ ᑖᒃᑯᐊ 
ᐊᕐᕌᒍᑕᒫᖅᓯᐅᑎᖓᑦ ᑲᑎᒪᕕᒡᔪᐊᓚᐅᕐᒪᑕ 
ᐊᑕᐅᑦᑎᒃᑰᖅᑐᑎᒃ ᐊᑦᑕᕐᓇᖅᑕᐃᓕᒪᓂᕐᒧᑦ 
ᐋᓐᓂᐊᖃᖅᑕᐃᓕᒪᓂᕐᒧᑦ ᐱᓇᓱᐊᒐᖓᓂᒃ. ᑖᒃᑯᐊ 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓄᓇᕘᓕᒫᒥ  

ᑲᑎᒪᓚᐅᕐᒪᑕ ᐅᖃᖃᑎᖃᖅᑐᑎᑦ ᐊᔾᔨᒌᓐᖏᑦᑐᓂᒃ 
ᐅᖃᐅᓯᖃᖅᑐᑎᒃ ᐱᖃᓯᐅᑎᓗᒋᑦ ᓱᑲᓐᓇᖅᑐᒧᑦ 
ᐊᑦᑕᕐᓇᖅᑕᐃᓕᒪᓂᖅ, ᐅᓗᕆᐊᓇᖅᑐᓂᓪᓗ 
ᖃᐅᔨᓴᕐᓂᖅ ᐊᒻᒪᓗ ᑲᑎᒪᔨᕋᓛᑦ 
ᐊᔭᐅᖅᑐᐃᓂᖏᓐᓄᑦ ᐊᑦᑕᕐᓇᖅᑕᐃᓕᒪᓂᕐᒧᑦ 
ᐃᖅᑲᓇᐃᔭᕐᕕᖕᒥ. ᑕᒫᓂ ᐊᕐᕌᒍᒥ ᓄᓇᕗᒻᒥ 
ᐃᖅᑲᓇᐃᔭᖅᑎᓄᑦ ᓇᓪᓕᐅᒃᑯᒫᓕᕆᔨ ᐊᒻᒪᓗ 
ᐃᓵᒃᓯᒪᒋᑦ ᐃᓅᓯᕐᒧᑦ ᐅᖃᓪᓚᒡᕕᖃᓚᐅᕐᒪᑕ.  
 
ᑖᓐᓇ ᐊᑦᑕᕐᓇᖅᑕᐃᓕᒪᓂᕐᒧᑦ 
ᐃᓅᓯᑦᑎᐊᕙᓕᕆᓂᕐᒧᓪᓗ ᐃᑲᔫᑎᖃᖅᑐᖅ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᐱᑖᖅᑎᑕᐅᖃᑦᑕᕐᓂᖏᓐᓂᒃ 
ᐊᑦᑕᕐᓇᖅᑕᐃᓕᒪᓂᕐᒧᑦ ᐃᖅᑲᓇᐃᔭᕐᓂᕐᒧᑦ. 
ᐸᑦᑕᒃᑐᖅᐸᒃᑲ ᑖᒃᑯᐊ ᖁᓪᓕᒃᑯᑦ 
ᐱᓇᓱᐃᓐᓇᕐᓂᖏᓐᓄᑦ ᓯᕗᓪᓕᐅᔾᔨᓗᑎᒃ ᓄᓇᕗᒻᒥ 
ᐃᖅᑲᓇᐃᔭᕐᕕᖕᒥ ᐊᖏᕐᕋᒥᓗ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 3. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. (ᑐᓵᔨᑎᒎᕈᓐᓃᖅᑐᖅ) 
ᒪᓕᒐᓕᐅᖅᑎ ᖁᕐᓗᖅᑐᕐᒧᑦ, ᒪᓕᒐᓕᐅᖅᑎ 
ᖃᒥᓐᖑᐊᖅ. 
 
ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 360 - 5(2): 

ᐃᓐᓄᑦᑕᐅᓂᖏᑦ ᐃᓕᓐᓂᐊᓂᕐᒥ 
ᐃᖅᑲᓇᐃᔮᑦ ᖁᕐᓗᖅᑑᒥ (ᖃᒥᓐᖑᐊᖅ) 

 
ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᓪᓛᒃᑯᑦ ᖁᕐᓗᖅᑑᕐᒥᐅᑦ ᐊᒻᒪᓗ ᓄᓇᕗᒻᒥᐅᑦ.  
 
ᐅᖃᖅᑏ, ᓇᖏᖅᓯᕗᖓ ᐅᓪᓗᒥ 
ᐅᖃᐅᓯᖃᕈᒪᓪᓗᖓ ᑲᔪᓰᓐᓇᖅᑐᒥᒃ 
ᐃᓱᒫᓘᑕᐅᖏᓐᓇᖅᑐᒥᒃ ᓂᕈᐊᖅᑎᒋᔭᕐᓄᑦ 
ᖁᕐᓗᖅᑑᒥ ᐱᓪᓗᒍ ᓯᕗᓂᒃᓴᒥ 
ᐃᖅᑲᓇᐃᔭᖅᑎᖃᕐᓂᖅ ᑕᕝᕙᓂ 
ᐃᓕᓐᓂᐊᕐᕕᑦᑎᓐᓂ. 
 
ᒥᓂᔅᑕ ᖃᐅᔨᒪᓂᐊᖅᐳᖅ ᑎᑎᖅᑲᓂᒃ 
ᐃᓱᒫᓘᑎᓐᓂᒃ ᐊᐅᓪᓚᖅᑎᑦᑎᕕᒋᓯᒪᓪᓗᒍ ᐊᒥᓱᑦ  

ᖁᕐᓗᖅᑐᕐᒥᐅᑦ ᖁᕕᐊᓱᓐᖏᒻᒪᕆᓚᐅᕐᒪᑕ 
ᐃᓕᓴᕐᕕᐅᑉ ᐊᖓᔪᖅᑳᖓᑕ ᐃᖅᑲᓇᐃᔮᒃᓴᖓ 
ᓴᖅᑭᑎᑕᐅᕋᑖᓚᐅᕐᒪᑦ. 
 
ᐊᒥᓱᑦ ᖁᕐᓗᖅᑐᕐᒥᐅᑦ ᐃᓱᒪᓚᐅᖅᑐᖅ ᐃᓕᓴᕕᒻᒥ 
ᐊᖓᔪᖅᑳᖅ ᐃᖅᑲᓇᐃᔮᖓᓃᒋᐊᖃᕐᒪᒍ 
ᖃᐅᔨᒪᔭᐅᓕᓚᐅᕐᒪᑦ ᐊᒥᓱᑦ ᐃᓕᓴᐃᔩᑦ 
ᐃᓕᓐᓂᐊᕐᓇᐅᑉ ᐊᕐᕌᒍᖓ ᐊᓂᒍᕈᓂ ᐊᐅᓪᓚᓛᕋᒥᒃ 
ᐃᓱᒫᓗᒍᑎᒋᔭᐅᒃᑲᓐᓂᓕᖅᑐᓂ. 
 
ᐅᖃᖅᑏ, ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᑦ ᓂᕈᐊᖅᑕᐅᓲᖑᒻᒪᑕ ᑭᒡᒐᖅᑐᐃᓪᓗᑎᑦ 
ᓄᓇᓕᓐᓂ ᐊᒻᒪᓗ ᑕᐃᒃᑯᐊ ᑎᒥᖓ 
ᐃᓱᒪᓕᐅᖃᑕᐅᓲᖑᒻᒪᑕ ᐃᓕᓐᓂᐊᕐᕕᒻᒥ 
ᐃᖅᑲᓇᐃᔭᖅᑎᑖᖃᑕᐅᓪᓗᑎᒃ ᓄᓇᓕᐅᔪᑉ 
ᐃᓕᓐᓂᐊᕐᕕᖏᓐᓂᒃ, ᐊᒻᒪᓗ ᑎᒃᑯᐊᖅᑕᐅᓪᓗᑎᒃ 
ᐃᖅᑲᓇᐃᔮᒃᓴᑦ ᓲᕐᓗ ᐃᓕᓴᕕᒻᒥ ᐊᖓᔪᖅᑳᑦ ᐊᒻᒪᓗ 
ᐃᓕᓴᕕᑉ ᐊᖓᔪᖅᑳᖏᑕ ᑐᖏᓕᖏᑦ.  
 
ᑭᓯᐊᓂᓕ, ᐅᖃᖅᑏ, ᓂᕈᐊᖅᑕᐅᓯᒪᓪᓗᖓ 
ᒪᓕᒐᓕᐅᕐᕕᒻᒧᑦ ᐱᓕᕆᐊᕆᒻᒥᒐᒃᑯ ᓈᓚᓪᓗᒋᑦ 
ᓂᕈᐊᖅᑎᒋᔭᒃᑲ ᑭᒡᒐᑐᕐᓗᒋᓪᓗ 
ᐊᔭᐅᕆᔭᕆᐊᖃᖅᑐᖓ ᐃᓱᒫᓘᑎᖏᓐᓂᒃ. 
ᐅᖃᐅᑎᔪᓐᓇᕆᒃᑭᑦ ᐅᖃᖅᑏ, ᕿᑎᐊᓃᑎᑕᐅᓪᓗᖓ 
ᐊᐃᕙᐅᑎᓂᖏᓐᓂᒃ ᓂᕈᐊᖅᑎᒃᑲ ᐊᒻᒪᓗ 
ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 
ᓇᓗᓇᕈᓘᔭᑲᐃᓐᓇᓚᐅᖅᑐᖅ, ᐊᒃᓱᕈᕐᓇᒐᓚᑦᑐᓂ.  
 
ᐅᖃᖅᑏ, ᓈᒻᒪᒃᓯᑉᐸᑦ ᐊᐱᕆᓂᐊᕋᒃᑯ ᒥᓂᔅᑕ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ ᑐᓴᖅᑎᑕᐅᔪᒪᓂᐊᕋᒪ 
ᖁᕐᓗᖅᑐᕐᒥ ᐃᖅᑲᓇᐃᔭᖅᑎᑖᕆᐊᖃᕐᓂᖏᓐᓂᒃ 
ᐃᓕᓐᓂᐊᕐᕕᓂ.  
 
ᓯᕗᓂᒃᓴᒧᑦ ᑕᐅᑐᒃᑐᖓ, ᓂᕆᐅᑉᐳᖓ 
ᐅᖃᖃᑎᒌᒍᑕᐅᓛᕐᓂᖓᓂᒃ ᐃᓕᓐᓂᐊᕐᓂᓕᕆᓂᖅ 
ᓄᓇᕗᒻᒥ, ᐱᖁᔭᒃᓴᖓᓂᓪᓗ ᐊᐅᓚᑦᑎᓂᖓᓂᒃ 
ᓱᖅᑯᐃᓇᖅᓯᑎᑦᑎᑦᑎᐊᕋᔭᕐᓂᖓᓂᒃ 
ᐱᓕᕆᐊᒃᓴᖏᓐᓂᒃ ᑲᒪᒋᔭᕆᐊᓕᖏᓐᓂᒃ ᐊᒻᒪᓗ 
ᓂᕆᐅᒋᔭᐅᔪᓂᒃ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓄᑦ ᐃᖅᑲᓇᐃᔭᖅᑎᑖᕐᓗᑕ 
ᐃᓕᓐᓂᐊᕐᕕᓂᑦ. ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ 
ᑲᖏᖅᖠᓂᐅᑉ ᐅᐊᖕᓇᖓᓄᑦ-ᐃᒡᓗᓕᒑᕐᔪᖕᒧᑦ, 
ᒪᓕᒐᓕᐅᖅᑎ ᑕᐅᑐᓐᖏ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 361 - 5(2): 

2019-ᒥ ᑲᖏᖅᖠᓂᕐᒥᒃ 
ᐃᖃᓗᖃᑦᑕᐅᑎᔪᐃᑦ (ᑕᐅᑐᓐᖏ) 

 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓇᖏᖅᓯᔪᖓ 
ᐃᓕᑕᖅᓯᔪᒪᓪᓗᖓ ᑲᖏᖅᓯᓂᕐᒥ 
ᐃᖃᓪᓕᐊᕐᔪᐊᖅᑎᑦᑏᓐᓇᖃᑦᑕᖅᑐᓂᒃ ᐅᑭᐅᑕᒫᑦ. 
ᐃᓯᐅᕋᕐᒧᑦ $10,000 ᐆᒐᕐᓄᑦ, $10,000.  
 
ᑕᐃᒃᑯᐊ ᐱᓕᕆᑦᑎᐊᖃᑦᑕᕐᒪᑕ ᐅᑭᐅᑕᒫᑦ. ᑖᒃᑯᐊ 
ᐃᓕᑕᕆᔪᒪᔭᒃᑲ ᓲᓴᓐ ᕼᐃᒃᔅ, ᐊᐃᒥ ᖃᓗᔾᔭᖅ, 
ᖁᕕᖅ ᐃᓄᒃᓱᒃ ᓇᑦᓯᖅ, ᓗᐊᕋᓐ ᖃᓗᔾᔭᖅ, ᑕᐃᓇ 
ᐅᓴᒃ. ᑕᑉᐸᐅᖓᑲᓪᓚᒃ $10,000, $9,000, ᐊᒻᒪᓗ 
$8,000 ᑕᐅᓄᖓᓗᒃᑖᖅ ᓵᓚᒃᓴᖅᓯᑎᑦᑎᖃᑦᑕᕐᒪᑕ.  
 
ᐊᒻᒪ ᐅᓪᓗᕈᓗᑐᐃᓐᓇᕐᒥ ᐅᑉᓗᒥ 
ᐃᖃᓪᓕᐊᔾᔪᐊᖅᑎᑦᑎᓂᐊᖅᑐᑦ ᕿᓂᖅᑎᑦᑎᔩᑦ 
ᐃᒃᑯᓂᖓ ᐃᖣᕋᓐᖏᑦᑐᓂᒃ, ᐃᓯᐅᕋᑦ ᐃᖃᓗᒃ, 
ᐳᐃᒍᕋᒃᑯ ᐃᓄᒃᑎᑐᑦ. 
 
ᐊᒻᒪᑦᑕᐅᖅ ᐃᒡᓗᓕᒑᕐᔪᖕᒦᓚᐅᕋᒪ 
ᖁᕕᐊᓇᖅᑐᒻᒪᕆᐊᓘᓚᐅᕐᒪᑦ ᑕᐃᒃᑯᐊ 
ᐃᒡᓗᓕᒑᕐᔪᖕᒥᐅᑕᐃᑦ ᖁᔭᒋᕙᒃᑲ. 
ᓇᑦᑎᐅᕐᔪᐊᖅᑎᑦᑎᓚᐅᕐᒪᑕ ᓯᑭᑑᓂᒃ. ᑖᒃᑯᐊ 
ᐃᒡᓗᓕᕆᔨᒃᑯᑦ ᐱᕙᓪᓕᐊᔪᓕᕆᔨᒃᑯᑦ ᑯᐊᐳᕇᓴᓐ 
$30,000-ᒥᒃ ᑐᓂᓯᓪᓗᑎᒃ.  
 
ᒫᒃ ᐃᐱᐊᖅ, ᓈᓐᓯ ᐃᐱᐊᖅ, ᑲᓪᒻ ᐃᐅᕐ, ᐊᒻᒪ 
(ᑐᓵᔨᑎᒍᑦ) ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᖏᑦ. 
(ᑐᓵᔨᑎᒎᕈᓐᓃᖅᑐᖅ) ᑕᐃᒃᑯᐊᒃᑕᐅᖅ 
ᐃᑲᔪᐃᓐᓇᓚᐅᖅᑐᑦ ᓕᓕᐊᓐ ᓯᒥᒃ, ᔮᓂ ᐳᑐᓕᒃ, 
ᑲᖏᖅᓯᓂᕐᒥᐅᑕᐃᑦᑕᐅᖅ ᐃᑲᔪᓕᓚᐅᕐᒪᑕ ᐃᒪᓕᓐ 
ᓴᒻᒧᖅᑐᖅ 

ᐊᒻᒪ ᐊᖓᔪᖓ ᖁᕕᖅ ᐃᓄᒃᓱᒃ  
ᓇᑦᓯᖅ, ᐊᒻᒪ ᑲᐃᓚ ᖃᓗᔾᔭᖅ ᖃᑎᒑᑦᓯᐊᖅ 
ᐱᓕᕆᑦᑎᐊᖅᑐᒻᒪᕆᐊᓘᓚᐅᕐᒪᑕ.  
 
ᑕᐃᓐᓇ ᓇᑦᑎᐅᖃᑕᐅᖏᓐᓇᖅᐸᒃᓯᒪᔪᖅ ᓯᑏᕙᓐ 
ᐃᓄᒃᓱᒃ. ᐃᓐᓇᒻᒪᕆᐅᓕᖅᑐᖅ 
ᐅᓂᒃᑳᖅᑎᑕᐅᓚᐅᕐᒪᑦ ᑕᐃᔅᓱᒪᓂ ᓇᑦᑎᐅᖅᑎᓪᓗᒋᑦ 
ᐱᓕᕆᕈᓘᔭᖃᑦᑕᓚᐅᖅᓯᒪᖕᒪ ᓯᑭᑑᓕᐅᖅᓱᑎᒃ, 
ᓴᐱᓕᖅᑕᐃᓕᓕᒡᒎᖅ. ᐊᒻᒪ ᐃᕐᖑᑕᖓ 
ᑑᒑᓚᖃᑦᑕᖅᑕᕗᑦ ᔪᐊᐅᓪ ᓇᑦᓯᖅ ᓯᕗᓪᓕᐅᖕᒪᑦ 
ᐊᑖᑕᑦᑎᐊᖓᑕ ᐃᕿᓚᐅᕐᒪᒍ ᑕᑯᕋᓐᓂᑦᑎᐊᓚᐅᕐᒪᑦ. 
 
ᖁᔭᓐᓇᒦᒃ, ᐃᒡᓗᓕᒑᕐᔪᖕᒥᐅᑕᐃᑦ ᐊᒻᒪ 
ᑲᖏᖅᓯᓂᕐᒥᐅᑕᐃᑦ. ᑖᒃᑯᐊ ᐃᓕᑕᕆᔪᒪᑦᑎᐊᕋᒃᑭᑦ 
ᐱᓕᕆᑦᑎᐊᖏᓐᓇᑦᑕᕐᒪᑕ ᐅᑭᐅᑕᒫᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐊᒡᒍᒧᑦ, ᒪᓕᒐᓕᐅᖅᑎ ᖁᐊᓴ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 362 - 5(2): 

ᖁᔭᓕᓂᖅ ᓄᓇᓕᓐᓂ ᕿᓂᖅᑎᓂᑦ 
ᐸᖅᓴᐃᔨᓂᓪᓗ ᐊᑭᓕᖅᓱᖅᑕᐅᖏᑦᑐᓂᑦ 
(ᖁᐊᓴ) 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ. 
ᓄᓇᖅᑲᑎᒃᑲᓗ ᐅᓪᓛᒃᑯᑦ, ᐅᓪᓛᒃᑰᖅᐸᒃᑲ.  
 
ᓇᖏᖅᓯᔾᔪᑎᖃᖅᑐᖓ ᐅᖃᖅᑎᑦᑎᔩ, ᑖᒃᑯᐊ 
ᕿᓂᖅᑏᑦ, ᕿᓂᖅᑏᑦ ᐅᐱᒋᔪᒪᓪᓗᒋᑦ 
ᐅᐱᒋᖃᑎᖃᕈᒪᕗᖓ ᑕᕝᕙᓂ ᐃᒡᓗᕐᔪᐊᑦᑎᓐᓂ. 
ᓇᓂᑐᐃᓐᓇᖅ ᕿᓂᖅᑏᑦ ᓄᓇᕗᒻᒥ ᐊᒃᓱᕈᖅᖢᑎᒃ 
ᐱᓕᕆᖃᑦᑕᕐᒪᑕ.  
 
ᐊᒻᒪᓗ ᑕᒪᒃᑯᐊ ᐊᓯᐅᓯᒪᔪᓂᒃ 
ᐊᔪᖅᓯᓯᒪᔪᓂᓪᓘᓐᓃᑦ ᑕᐃᒪᓐᖓᑦ  
ᓴᐱᓕᓚᐅᖅᓯᒪᓐᖏᖦᖢᑎᒃ ᕿᓃᓐᓇᖅᐸᖕᒪᑕ, 

ᐃᒫᒃ ᐃᑲᕐᕋᑦ ᐃᓱᒪᒋᓐᖏᖦᖢᓂᔾᔪᒃ, ᓯᓚᓘᓐᓃᑦ. 
ᖁᔭᓕᒋᐊᖃᓪᓚᕆᒃᑲᑦᑎᒍᑦ ᑕᒪᒃᑯᐊ 
ᐊᑭᓕᖅᑐᖅᑕᐅᓐᖏᖦᖢᑎᒃ ᕿᓂᖅᑎᐅᖃᑦᑕᖅᑐᑦ. 
ᓯᓚ ᖃᓄᐃᒃᑲᓗᐊᖅᐸᓪᓘᓐᓃᑦ ᑕᐃᒪ 
ᕿᓂᕐᓂᐊᕐᒪᑕ.  
 
ᒫᓐᓇᓖᓛᒃ ᖁᔭᓕᔪᒪᕐᔪᐊᖅᑐᖓ 
ᐃᖃᓗᒃᑑᑦᓯᐊᕐᒥᐅᓂᒃ ᕿᓂᖅᑎᓂᒃ. ᑖᒃᑯᐊ 
ᓴᐱᓕᓚᐅᓐᖐᓐᓇᕐᒥᖕᒪᑕ. ᑕᐃᒪᓐᖓᑦ 
ᕿᓂᕋᓱᓕᖅᑎᓪᓗᒋᑦ ᓈᑦᑏᖑᔭᐅᓚᐅᖅᓯᒪᔪᒥᒃ. 
ᑖᓐᓇ ᐃᕗ, ᐅᕝᕙᓘᓐᓂᑦ ᐊᐃᕙᓐ ᐅᕕᓗᒃ, ᐊᒻᒪ 
ᑖᓐᓇ ᐱᖃᑎᒋᔭᑯᓗᐊ ᕌᓐ, ᑕᐃᒪᓐᖓᑦ 
ᓴᓇᑦᑕᐃᓕᐅᓕᖅᑎᓪᓗᒍ ᓈᑦᑏᖑᔭᐅᓕᖅᑎᓪᓗᒍ 
ᕿᓂᕆᐊᖅᑕᐅᓚᐅᖅᓯᒪᖕᒪᑦ ᑕᐅᕙᓐᖓᑦ 
ᐃᒡᓗᓕᖕᒥᐅᑕᒃᓴᔭᐅᖕᒪᑎᒃ ᑖᒃᑯᐊᒃ. 
ᖁᔭᓕᑦᑎᐊᖅᑕᒃᑲ ᓇᓂᓯᔪᓐᓇᖅᓯᓚᐅᕐᒥᖕᒪᑦ 
ᐅᓪᓛᕌᓗᒃ 5-ᒧᐊᖅᑎᓪᓗᒍ ᖃᓄᐃᓐᖏᑎᓪᓗᒋᒃ. 
 
>>ᐸᑦᑕᑐᖅᑐᑦ 
 
ᐄᓛᒃ ᑖᒃᑯᐊ ᐅᓪᓗᓂᒃ ᑕᓪᓕᒪᓂᒃ 
ᕿᓂᖅᑕᐅᒐᓗᐊᖅᑎᓪᓗᒋᒃ, ᑎᖕᒥᓲᒃᑯᓪᓗ 
ᖃᖓᑕᓲᒃᑯᓂᓛᒃ, ᓄᓇᒃᑯᓪᓗ 
ᕿᓂᖅᑕᐅᒃᓲᔭᓚᐅᕐᒪᑎᒃ. ᑖᒃᑯᐊ ᐊᐃᑉᐸᖓ 
ᖁᕕᐊᓱᖃᑎᒋᑦᑎᐊᖅᐸᕋ ᒪᕆ ᓘᓯ ᐅᕕᓗᒃ, 
ᕿᑐᕐᖓᖏᓪᓗ ᐊᒻᒪ ᑖᒃᑯᐊ 
ᐃᖃᓗᒃᑑᑦᑎᐊᕐᒥᐅᑕᐃᑦ.  
 
ᖁᔭᓐᓇᒦᖃᑎᒋᔭᒃᑲ ᑖᒃᑯᐊ ᕿᓂᖅᑏᑦ 
ᓴᐱᓕᓐᖏᑕᐃᓐᓇᖅᖢᑎᒃ ᓇᓂᓯᔪᓐᓇᖅᓯᓚᐅᕐᒥᖕᒪᑕ. 
ᐊᑏ, ᓴᐱᓕᖃᑦᑕᓐᖏᓪᓕᑦ ᑕᒪᒃᑯᐊ 
ᕿᓂᖅᑕᐅᓂᐊᖅᑐᑦ ᑕᐃᒪᓐᖓᓕᒫᖅ. 
ᐊᔪᕐᓇᖃᑦᑕᓐᖏᒻᒪᑦ ᐃᓅᓪᓗᓂ ᖃᓄᑐᐃᓐᓇᖅ 
ᐱᓇᓱᐊᖅᖢᓂ. 
 
ᐅᐱᒋᕙᒃᑲ ᐃᖃᓗᒃᑑᑦᓯᐊᕐᒥᐅᑦ ᕿᓂᖅᑎᖏᓪᓗ 
ᐊᒻᒪᓗ ᕿᓂᖃᑕᐅᖃᑦᑕᓚᐅᖅᑐᑦ ᑕᐅᕙᓂ 
ᐃᒡᓗᓕᖕᒥᐅᑕᐅᖃᑎᑦᑎᓐᓂᒃ ᓇᓂᓯᔪᐊᓐᓅᓚᐅᕐᒪᑕ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐊᕐᕕᐊᑦ 
ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᓪᓗ ᒪᓕᒐᓕᐅᖅᑎ ᒪᐃᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 363 - 5(2): 

ᐱᓕᕆᖃᑎᖃᕐᓂᖅ ᒥᓂᔅᑕᐃᑦ ᑲᑎᒪᔨᖏᓐᓂᑦ 
(ᒪᐃᓐ) 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓛᑦᓯᐊᖅ. 
ᒪᓕᒐᓕᐅᖅᑎᐅᖃᑎᒃᑲ, ᓯᕗᓕᖅᑏ, ᒥᓂᔅᑕᐃᑦ.  
 
(ᑐᓵᔨᑎᒍᑦ) ᐅᖃᖅᑎᑦᓯᔩ, ᐅᓪᓘᓚᐅᖅᑐᓂᒃ 
ᓯᕗᓕᖅᑎᓗ ᑎᑎᖅᑲᓕᐅᖃᑎᒌᖃᑦᑕᕋᓐᓄᒃ ᑕᕝᕗᓇ 
ᓴᖅᑮᑎᑦᑎᕙᒃᑐᓄᒃ ᑕᕝᕙᓂ ᒪᓕᒐᓕᐅᕐᕕᒻᒥ. ᐊᒻᒪᓗ 
ᐅᖃᐅᓯᖃᕐᕕᒋᒐᓛᒍᒪᓪᓗᒍ.  
 
ᑭᒡᒐᑐᖅᑐᒋᑦ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᑦ 
ᓴᖅᑮᓚᐅᕋᒪ ᑎᑎᖅᑲᒥᒃ ᓂᕆᐅᓐᓂᖃᕐᓂᐅᔪᒥᒃ 
ᐊᒻᒪᓗ ᓯᕗᓪᓕᖅᐹᒥᒃ ᖁᔭᓐᓇᒦᕈᒪᕙᕋ 
ᓯᕗᓕᖅᑎᐅᔪᖅ ᑭᐅᑲᐅᑎᒋᓚᐅᕐᒪᑦ ᑎᑎᖅᑲᑎᓐᓄᑦ. 
ᖁᔭᓐᓇᒦᕈᒪᒋᓪᓗᒍ ᓯᕗᓕᖅᑎᐅᔪᖅ 
ᐅᖃᕐᕕᒋᔭᐅᔪᒪᑐᐊᕈᓂ 
ᑐᓐᖓᓇᑐᐃᓐᓇᕐᓂᐊᕐᓂᕋᕐᒪᑦ 
ᐅᐸᑦᑕᐅᑐᐃᓐᓇᕈᓐᓇᖅᑐᓂᓗ ᑎᑎᖅᑲᖓᓂᒃ 
ᐅᖃᖅᓯᒪᓪᓗᓂ. ᐅᖃᐅᔾᔨᔪᒪᒋᓪᓗᖓ ᐊᐅᓚᑦᑎᔩᑦ 
ᑲᑎᒪᔨᖏᓐᓄᑦ ᑖᓐᓇ ᐅᐸᑦᑕᐅᑐᐃᓐᓇᕈᓐᓇᕐᒪᑕᓗ 
ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᑦ. 
ᒪᑐᐃᖓᐃᓐᓇᖅᐳᒍᓪᓗ ᐃᓕᔅᓯᖕᓄᑦ 
ᐅᖃᕐᕕᐅᔪᒪᓕᑐᐊᕋᐃᒍᑦᑕ.  
 
>>ᐸᑦᑕᑐᖅᑐᑦ 
 
ᑭᓯᐊᓂᓕ, ᑕᐃᒃᑯᐊ ᖃᖓᑐᐃᓐᓇᒃᑯᑦ 
ᐅᖃᕐᕕᐅᔪᒪᓐᓂᕈᑦᑕ ᐅᖃᕐᕕᐅᒍᓐᓇᕋᓗᐊᖅᑎᓪᓗᑕ 
ᑕᐃᒪᐃᒻᒪᑕ, ᐃᓚᖏᑦ ᐅᖃᖃᑎᒌᒍᑕᐅᔪᑦ 
ᑕᕝᕘᓈᕆᐊᓖᑦ ᒪᓕᒐᓕᐅᕐᕕᒻᒥ. ᐊᒻᒪᓗ ᑖᓐᓇ 
ᐱᔾᔪᑎᖓ ᒥᓂᔅᑕᐃᑦ ᐱᓕᕆᐊᖏᓐᓂᒃ 
ᑲᒪᑦᑎᐊᕋᓗᐊᕐᒪᖔᕐᒥᒃ ᑕᒪᒃᑯᐊ ᐅᖃᐅᑕᐅᔭᕆᐊᓖᑦ 
ᒪᓕᒐᓕᐅᕐᕕᑎᒍᑦ, ᐅᖃᖅᑏ. 
 
ᒫᓐᓇᓕ ᖃᓄᐃᓐᖏᑦᑐᒥᒃ 
ᓈᒻᒪᒌᖃᑦᑕᐅᑎᓐᖏᒐᓛᑦᑐᖅᑕᖃᕆᐊᖃᕐᒥᔪᖅ 
ᒪᓕᒐᓕᐅᖅᑏᑦ ᑲᑎᒪᔨᖏᑦ ᐊᒻᒪᓗ ᐊᐅᓚᑦᑎᔩᑦ 
ᒥᓂᔅᑕᐃᑦ ᑲᑎᒪᔨᖏᓪᓗ. ᐊᖏᖃᑎᒌᓐᓂᓐᖏᒃᑯᑦᑕ  
ᐃᓚᖏᓐᓂᒃ ᐱᔾᔪᑎᓂᒃ, ᑕᐃᒪᓕ 
ᐱᔨᑦᑎᑦᑎᐊᓐᖏᓐᓇᑦᑕ ᓂᕈᐊᖅᑎᒋᓯᒪᔭᑦᑎᓐᓄᑦ 
ᐊᒻᒪᓗ ᑕᒪᐃᓐᓄᑦ ᓄᓇᕗᒻᒧ. ᑕᐃᒪᓐᓇ ᒐᕙᒪᒃᑯᑦ 
ᐊᐅᓚᓂᖃᕐᒪᑕ, ᐅᖃᖅᑏ. 
 

(ᑐᓵᔨᑎᒎᕈᓐᓃᖅᑐᖅ) ᓂᕈᐊᖅᑕᐅᕼᐃᒪᒐᑉᑕ 
ᒪᓕᒐᓕᐅᖅᑎᐅᑉᓗᑕ ᑕᒪᑉᑕ. ᐃᓕᑉᕼᐃᑦᑕᐅᖅ 
ᒥᓂᔅᑕᐅᔪᓂᑦ ᓂᕈᐊᖅᑕᐅᓂᑰᒐᑉᕼᐃ. 
ᓂᕈᐊᖅᑕᐅᕼᐃᒪᒐᑉᕼᐃ. ᑕᐃᒪ ᓂᕈᐊᖅᑎᐅᑉᓗᑕ 
ᐊᔭᐅᖅᑐᖅᑕᕐᔪᐊ’ᓂᐊᕋᑉᑎᒋᑦ ᐱᓕᕆᑦᓯᐊᖁᑉᓗᕼᐃ.  
 
(ᑐᓵᔨᑎᒍᑦ) ᐅᖃᖅᑏ, ᐱᕙᓪᓕᐊᔪᑎᒍᑦ, 
ᐊᔾᔨᒌᓐᖐᑦᑐᓂᒃ ᑐᑭᓯᔭᐅᓯᒪᑲᒻᒪᒃᓯᒪᖕᒪᑦ 
ᑎᑎᖅᑲᓕᐊᕆᓯᒪᔭᑦᑎᓐᓂ ᓂᕆᐅᒋᔭᑦᑕ ᑕᐃᒎᓯᖅ 
ᐊᑐᖅᑕᐅᓯᒪᕗᖅ ᐅᓇ ᐅᓗᕆᐊᓵᕐᓂᖅ 
ᑕᖅᑲᐅᓐᖓᖅᑕᐅᓯᒪᒐᒥᒃ. ᐊᔾᔨᒌᓐᖏᒻᒪᑕ 
ᑎᑎᖅᑲᕗᑦ ᑐᑭᓯᔭᐅᔪᓐᓇᕐᓂᖓ. ᑭᓯᐊᓂᓕ, 
ᓱᖅᑯᐃᓇᖅᓯᑎᑦᑎᒋᐊᕈᒪᔪᖓ 
ᐅᓗᕆᐊᓵᖅᓯᓇᓱᓚᐅᕋᑦᑕ. ᑖᓐᓇ ᐊᔾᔨᖃᓐᖏᑦᑐᖅ 
ᐊᖏᖃᑎᒌᓐᓂᒃᑰᓂᐊᕐᓂᕋᖅᓯᒪᓂᕗᑦ ᒐᕙᒪᐅᓪᓗᑕ 
ᒪᓕᒐᓕᐅᕐᕕᒻᒥ. ᐅᓗᕆᐊᓵᖅᓯᕙᓐᖏᑦᑐᒍᑦ ᐊᒻᒪᓗ 
ᒥᑕᐅᑎᒃᓴᐸᓐᖏᑦᑐᒍᑦ. 
 
ᐅᖃᖅᑏ, (ᑐᓵᔨᑎᒎᕈᓐᓃᖅᑐᖅ) ᐅᖃᐅᕼᐃᒃᕼᐊᕋ 
ᐱᐊᓂᕼᐅᐊᕋᓗᐊᖅᖢᒍ ᐊᖏᖅᑕᐅᔫᓪᓗᐊᕐᓂᕈᒪ, 
ᐅᖃᖅᑎᑦᓯᔩ, ᒪ’ᓇ. 
 
ᐅᖃᖅᑎ: ᒪᓕᒐᓕᐅᖅᑎ ᐊᐱᕆᖕᒪᑦ ᐅᖃᐅᓯᒃᓴᒥᓂᒃ 
ᐱᔭᕇᕈᒪᑉᓗᓂ. ᐋᒃᑲᖅᑐᖃᖅᐹ? ᑐᕼᐊᓐᖏᓐᓇᒪ. 
ᐅᖃᐅᕼᐃᒃᓴᕐᓂᒃ ᑲᔪᕼᐃᒋᐊᖅᑑᓪᓗᐊᓕᖅᐳᑎᑦ 
ᒪᓕᒐᓕᐅᖅᑎ ᒪᐃᓐ. 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ.  
 
(ᑐᓵᔨᑎᒍᑦ) ᑲᔪᓯᓐᖑᓱᑉᐳᖓ. (ᑐᓵᔨᑎᒎᕈᓐᓃᖅᑐᖅ) 
ᐃᓕᕋᕼᐋᕐᓂᓗᓚᐅᓐᖏᑦᑐᒍᑦ ᑖᓐᓇ ᑎᑎᖅᑲᖅ 
ᖃᓄᖅ, ᐊᒻᒪ ᐃᓕᕋᕼᐋᕐᓂᓗᓚᐅᓐᖏᖦᖢᑕᓪᓗ 
ᑭᕼᐃᐊᓂ ᐃᓕᑦᓯᐊᖅᑐᕈᑕᐅᒋᐊᕐᓂᓗᒃᑲᓗᐊ’ᒪ 
ᑖᓐᓇ ᑎᑎᖅᑲᖅ ᑐᓂᓚᐅᒐᕗᑦ. 
ᑐᑭᕼᐃᓇᖅᑰᖅᖢᓂᓗ ᑕᒪᓐᓇ. 
 
ᒐᕙᒪᑉᑕ ᐃᓗᐊᓂ ᑕᒪᒃᑯᐊ ᑎᑎᖅᑲᐃᑦ, ᑎᑎᖅᑲᐃᑦ 
ᓂᕆᐅᒋᔭᐅᔪᓂᒃ, ᓂᕆᐅᖕᓂᕋᐃᔪᑦ ᑎᑎᖅᑲᐃᑦ 
ᐊᑐᒐᐅᖕᒪᑕ ᓇᓂᒥᐊᖅ. ᑖᒻᓇ ᐄ,  
ᕼᐃᕗᓪᓕᖅᐸᐅᓚᐅᖅᑑᒐᓗᐊᖅ 
ᒪᓕᒐᓕᐅᖅᑎᑐᐃᓐᓇᕐᓂᓐᖔᖅᖢᓂ ᒥᓂᔅᑕᒋᔭᐅᔪᓄᑦ 
ᑭᕼᐃᐊᓂ ᐃᒻᒪᖄ ᕼᐃᕗᓂᑉᑎᒻᓂ, ᐅᖃᖅᑎᑦᓯᔩ, 
ᐃᒻᒪᖄ ᐊᓪᕌᒍᑕᒫᑦ, ᑏᑦᑐᒥᒃ ᑎᑎᖅᑲᕐᒥᒃ 
ᕼᐊᖅᑭᖅᑐᖃᑦᑕᕈᒪᖅᑐᖅ. 
ᖃᐅᔨᒪᓐᖏᑦᑐᖓᐅᒐᓗᐊᖅ 



ᐅᓪᓗᑐᐃᓐᓇᖅ, ᒪᐃ 31, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

3466 

ᒫᓐᓇᐅᔪᖅ.  
 
ᑭᕼᐃᐊᓂ ᐅᖃᐅᕼᐃᒃᕼᐊᖃᕋᓗᐊᕈᓐᓃᕋᓗᐊᖅᖢᑕ 
ᑕᒪᑦᓱᒪᑉ ᒥᒃᕼᐋᓄᑦ ᐅᑯᐊ ᒥᓂᔅᑕᒋᔭᐅᔪᑦ 
ᕼᐃᕗᓕᖅᑎᒋᔭᖅᐳᓪᓗ ᑐᑭᕼᐃᐅᒪᑦᓯᐊᖁᑉᓗᒋᑦ 
ᓂ’ᓕᕈᐊᓚᐅᖅᑐᖓ ᑕᒪᑐᒥᖓ. ᐱᕙᓪᓕᐊᔪᑎᒍᑦ 
ᐅᖃᐅᕼᐃᐅᑦᑕᓕᕌᖓᒥᒃ ᑕᓪᕙ ᑕᒪᒃᑯᐊ ᕼᐅᓇᒥᐊᑦ 
ᑐᑭᕼᐃᓐᓇᕈᓐᓃᖅᖢᑎᒃ ᑎᕼᐅᕐᒪᑕ. 
ᑐᑭᕼᐃᐊᑐᕋᐅᑦᓯᐊᕐᓗᑕ ᐱᓕᕆᖃᑎᒌᑉᓗᑕ 
ᐱᔭᕆᐊᖃᕋᑉᑕ ᖃᐅᔨᒪᓂᐊᖅᐳᕼᐃ 
ᐅᒃᑯᐃᖔᖏᓐᓇᕐᓂᐊᖅᑐᒍᑦ ᐃᓕᑉᕼᐃᒻᓄᑦ ᐊᒻᒪ 
ᐱᓕᕆᖃᑎᒌᖕᓂᒃᑯᑦ ᑭᕼᐃᐊᓂ ᐅᓇ ᑐᕌᖅᑕᕗᑦ 
ᐃᓗᐊᓂᕼᐃᐅᖅᑐᑦ ᐱᔭᒃᕼᐊᑦ, 
ᐱᐊᓂᒃᑑᓪᓗᐊᕐᓂᐊᕋᑉᑎᒍᑦ ᐱᓕᕆᖃᑎᒌᖕᓂᕐᒥᒃ 
ᐊᑐᑦᓯᐊᑐᐃᓐᓇᕐᓂᐊᕋᑉᑕ ᑕᕝᕙᓂ ᐃᒡᓘᑉ ᐃᓗᐊᓂ 
ᕼᐃᓚᑖᓂᓗ. ᓂᕆᐅᒃᐳᖓ ᐊᒻᒪ ᕼᐃᕗᓕᖅᑎᒋᔭᕗᑦ 
ᒪ’ᓈᖅᖢᒍ ᑖᓐᓇ ᑎᑎᖅᑲᕆᔭᕗᑦ ᑭᐅᑦᓯᐊᓚᐅᕐᒪᒍ, 
ᐃᓛᒃ ᑭᐅᒃᕼᐊᐃᓐᓇᓚᐅᕐᒪᒍ. ᒪ’ᓇ ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᖁᑦᑎᒃᑐᕐᒧᑦ ᒪᓕᒐᓕᐅᖅᑎ 
ᐊᕿᐊᕈᖅ. 

ᖁᑦᑎᑦᑐᒥᐅᑦ ᑭᒡᒐᖅᑐᐃᔪᑦ ᑲᓇᑕᒥᒃ 
(ᐊᕿᐊᕈᖅ) 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ, ᐅᓪᓛᒃᑰᖅᐸᔅᓯ ᖁᑦᑎᒃᑐᒦᑦᑐᑦ ᐊᒻᒪᓗ 
ᐱᓗᐊᓐᖑᐊᖅᑐᒥᒃ ᐊᐅᓱᐃᑦᑐᕐᒥ.  
 
ᑖᓐᓇ ᐅᓪᓗᖅ ᒪᐃ 31-ᖑᑎᓪᓗᒍ ᐃᖅᑲᐅᒪᒐᒪ 
ᐊᐅᓱᐃᑦᑐᒥᐅᑕᐅᑎᓪᓗᑕ 
ᓇᓪᓕᐅᑎᒐᓚᖃᑦᑕᓚᐅᖅᑐᐃᑦ ᑕᐃᓐᓇ 
ᓇᓪᓕᐅᑎᔪᖅ ᐋᓐ ᐊᕿᐊᕈᖅ ᐊᒻᒪᓗ ᔮᓂ 
ᕕᓕᐅᕆᑎ ᓇᓪᓕᐅᓂᖅᓯᐅᑦᑎᐊᖁᕙᔅᓯ ᑕᐃᑲᓂ 
ᓄᓇᓕᓐᓂ ᐊᓕᐊᓇᐃᕌᓘᖃᑦᑕᓚᐅᖅᓯᒪᖕᒪᑦ 
ᓇᓪᓕᐅᑎᑎᓪᓗᒋᑦ ᐱᓕᕆᕈᓘᔭᖅᑎᓪᓗᒋᑦ. 
 
ᑕᑉᐹᓂ ᐊᐅᓱᐃᑦᑐᖅ ᐊᒻᒪᓗ ᖃᐅᓱᐃᑦᑐᒥᒃ 
ᐱᓇᓱᐊᕈᓯᕆᔭᑦᑎᓐᓂ ᑖᒃᑯᐊ ᐅᓇᑕᖅᑐᒃᓴᕋᓛᑦ  
ᐃᓕᓐᓂᐊᖅᓯᓐᓈᖅᓱᑎᒃ ᐊᒻᒪᓗ ᓄᓇᖁᑖᓂ 
ᐱᓕᕆᓯᒪᖕᒪᑕ ᐅᐱᒋᔪᒪᓪᓗᒋᑦ ᐊᒻᒪᓗ 
ᐱᓕᕆᑦᑎᐊᕐᓂᖏᓐᓂᒃ ᓴᖅᑭᔮᕐᓂᖏᓐᓂᒃ. 

ᑕᑉᐹᓂ ᖁᑦᑎᒃᑐᒦᑦᑐᒍᑦ ᑲᓇᑕᒧᑦ ᓲᕐᓗ 
ᓴᐃᒻᒪᖅᑯᑎᒋᔭᐅᖃᑦᑕᕋᑦᑕ. ᑕᐃᒪᓐᓇᐃᑦᑎᐊᕐᒪᑕ 
ᑕᐃᒃᑯᐊ ᐊᐅᐸᖅᓱᑎᒃ ᓴᖅᑭᔮᑦᑎᐊᖅᓱᑎᒃ. 
ᐅᐱᒋᑦᑎᐊᖃᑦᑕᕋᒃᑭᑦ ᐊᒻᒪᓗ ᑲᔪᓰᓐᓇᖁᓪᓗᒋᑦ 
ᑕᒪᒃᑯᓂᖓ ᓄᓇᖁᑎᑦᑎᓐᓂ ᓯᑯᖁᑎᑦᑎᓂᓪᓗ 
ᐸᖅᑭᑦᑎᐊᖅᑐᕐᔪᐊᕌᓘᖕᒪᑕ. ᐊᑏ, ᑲᔪᓰᓐᓇᕆᔅᓯ 
ᐊᒻᒪᓗ ᐃᓕᓐᓂᐊᖅᑕᓯ 
ᐃᓕᓐᓂᐊᖅᑎᐊᕐᓂᐊᖅᐸᓯᐅᒃ.  
 
ᑕᐃᑲᓂ ᖃᐅᓱᐃᑦᑐᒦᓛᒃ, ᑖᓐᓇ 
ᐅᓇᑕᖅᑐᒃᓴᕋᓛᖑᖃᑕᐅᔪᖅ ᑕᑯᓚᐅᕐᒥᒐᒃᑯ 
ᐃᓚᒋᔭᐅᑎᓪᓗᒍ ᑎᐊᕕ ᐃᖃᓗᒃ ᐅᐱᒋᒍᒪᕐᔪᐊᕋᒃᑯ 
ᑖᒃᑯᓂᖓ ᐱᓕᕆᖃᑕᐅᖏᓐᓇᐅᔭᕐᒪᑦ ᐊᒻᒪᓗ 
ᐃᖃᓗᒐᓱᔾᔪᐊᖅᑎᓪᓗᒋᑦ ᑕᑉᐹᓂ ᐅᓛᓴᓗᒻᒥ 
ᖃᐅᓱᐃᑦᑐᕐᒥᒃ ᑖᓐᓇ ᓯᕗᓪᓕᖅᐹᒥᓪᓗ 
ᑐᖓᓂᖓᓂᓪᓗ ᐱᓚᐅᕐᒪᑦ ᐊᒃᓱᐊᓗᒃ ᐅᐱᒋᕙᒋᑦ 
ᑎᐊᕖ ᐊᒻᒪᓗ ᑖᒃᑯᐊ ᐃᓕᓐᓂᐊᖃᑎᑎᑦ ᐊᒻᒪᓗ 
ᐅᓇᑕᖅᑐᒃᓴᕋᓛᑦ ᑕᑉᐹᓃᑦᑐᓕᒫᑦ ᐅᐱᒋᕙᔅᓯ. ᐊᑏ 
ᑲᔪᓰᓐᓇᕆᔅᓯ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐸᖕᓂᖅᑑᕐᒧᑦ ᒪᓕᒐᓕᐅᖅᑎ ᓇᑲᓱᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 365 - 5(2): 

ᐃᓕᓴᕆᔭᐅᓂᖓ ᐅᕇᑕ ᑭᓕᐅ ᒪᐃᒃ-ᒨᐱ 
ᐸᓐᓂᖅᑑᒥ (ᓇᑲᓱᒃ) 

 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ 
ᒪᓕᒐᓕᐅᖅᑎᐅᖃᑎᒃᑲ.  
 
ᐅᓪᓛᖅ ᓇᖏᖅᓯᕗᖓ ᐅᐱᒍᓱᑦᑐᖓ 
ᐸᓐᓂᖅᑑᕐᒥᐅᑕᕐᒥᒃ ᐃᓕᓴᕆᔭᐅᓂᖃᓚᐅᖅᑐᒥᒃ 
ᑐᕌᓐᑐ ᐋᓐᑎᐅᕆᔪᒥ ᒪᐃ 23-ᖑᑎᓪᓗᒍ.  
 
ᑖᓐᓇ ᕇᑕ ᑭᓕᐅ ᒪᐃᒃ-ᒨᐱ ᑏᕖᒃᑯᑦ 
ᓴᖅᑭᔮᖃᑦᑕᖅᑐᖅ. ᑕᖅᑯᖅ ᑕᑯᓐᓇᒐᒃᓴᓕᕆᔨᒃᑯᑦ 
ᑕᐃᓐᓇ ᓴᖅᑭᔮᖃᑦᑕᕐᖓᑕ ᐊᓈᓇᐅᑉ ᑐᐱᖓ, 
ᐊᓈᓇᐅᑉ ᑐᐱᖓᓂᒃ ᑕᐃᒃᑯᐊ ᓰᐲᓰᒃᑯᑦ ᑕᐃᒃᑯᐊ  
ᓴᖅᑭᔮᖅᖃᑦᑕᖅᑐᑯᓘᒻᒪᑦ ᑕᐃᓐᓇ 

ᐅᖃᖅᑎᐅᓪᓗᓂ ᐊᒻᒪᓗ ᐃᓐᖏᖅᑎᐅᓯᓐᓈᑦ. ᑖᓐᓇ 
ᐃᓕᓴᕆᔭᐅᓂᖃᓚᐅᕐᖓᑦ ᐊᔅᓱᐊᓗᒃ ᐅᐱᒋᒐᒃᑯ.  
 
ᖃᓪᓗᓈᑎᑐᑦ ᑭᓯᐊᓂ ᐃᓚᖓ ᐅᖃᕐᓂᐊᕐᒥᔭᕋ 
ᐃᓕᓴᕆᔭᐅᔾᔪᑎᑖᕆᓚᐅᖅᑕᖓ (ᑐᓵᔨᑎᒍᑦ) ᑖᓐᓇ 
ᓴᖅᑭᐸᓪᓕᐊᔪᓄᑦ ᓂᔾᔭᐅᓯᔭᖅᑎᐅᔪᓄᑦ 
ᐊᔪᓐᖏᓪᓚᕆᑦᑐᓄᑦ. ᐃᓕᓴᕆᔭᐅᔪᖃᖅᑎᒥ ᑐᕌᓐᑐᒥ 
ᑲᑎᕐᔪᐊᕐᓂᐅᓚᐅᖅᑐᖅ ᑐᕌᓐᑐᒥ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒪᓕᒐᓕᐅᖅᑎ ᓇᑦᓯᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 366 - 5(2): 

ᖁᕕᐊᓲᑕᐅᓂᖏᑦ ᓇᓪᓕᐅᓂᖅᓯᐅᖅᑐᐃᑦ 
(ᓇᑦᓯᖅ) 

ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐅᑉᓗᒥ ᐃᓛᒃ ᑕᕝᕙᓂ ᑕᖅᑭᒥ 
ᐊᒥᓱᐃᓂᒃᑯᐊ ᓇᓪᓕᐅᑎᔪᕕᓂᐅᓚᐅᕐᒪᑕ ᐃᓛᒃ 
ᓇᓪᓕᐅᑎᓯᒪᕈᓘᔭᕐᒪᑕ.  
 
ᐅᑉᓗᒥ ᐅᖃᖅᑏ, ᐃᕐᖑᑕᑯᓗᕗᑦ ᓇᓪᓕᐅᑎᖕᒥᖕᒪᑦ 
20-ᓂᒃ ᐊᕐᕌᒍᖃᓕᖅᖢᓂᒃ, 35-ᓂᒃ 
ᐊᕐᕌᒍᖃᕋᓱᒌᓐᓇᖅᑎᓪᓗᖓ 20-ᓂᒃ 
ᐊᕐᕌᒍᑖᖅᑐᑯᓘᖕᒥᖕᒪᑦ. ᓇᓪᓕᒋᔭᕗᑦ ᐊᒻᒪᓗ ᑕᐃᓐᓇ 
ᓄᑲᖅᐳᑦ ᔮᑭ ᓇᑦᓯᖅ ᐅᑉᓗᒥᑦᑕᐅᖅ ᓇᓪᓕᐅᑎᖕᒪᑦ 
ᓇᓪᓕᐅᓂᖅᓯᐅᕐᓂᖃᑦᑎᐊᕇᖅᑕᕗᑦ. 
 
ᐊᒻᒪ ᓱᕈᓯᐅᖃᑎᒋᓚᐅᖅᓯᒪᔭᕋᐃᓐᓇ ᑕᕝᕙᓂ 
ᐃᑉᐸᒃᓵᓂ ᓇᓪᓕᐅᑎᓚᐅᕐᒥᖕᒪᑦ ᑐᓵᔨᐅᖃᑦᑕᖅᓱᓂ. 
ᐅᓪᓛᖃᐃ ᑕᕝᕙᓃᖅᑰᓐᖏᑦᑐᖅ ᐊᐃᕝᕙᓚᕼᐊᒻ 
ᑕᕐᕋᓕᒃ. ᑕᐃᓐᓇ ᐅᕙᒻᓂᒃ  
ᐊᖓᔪᒃᓯᑐᖄᓘᒐᓗᐊᖅᑎᓪᓗᒍ 
ᑕᐃᒪᐃᒃᑯᐊᕇᓐᓇᖅᖢᒍ ᐱᕈᕋᓐᓄᒃ 
ᐃᓐᓇᕈᖃᑎᒋᒐᒃᑯ (ᑐᓵᔨᑎᒍᑦ) 
ᓇᓪᓕᐅᑎᑦᑎᐊᕇᓚᔭᕋ ᑭᖑᕙᕋᓗᐊᕐᓗᖓ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐃᖃᓗᐃᑦ ᓯᓈ, ᒪᓕᒐᓕᐅᖅᑎ 
ᓯᐅᑎᐊᐱᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 367 - 5(2): 

ᐃᓕᓴᕆᔭᐅᓂᖓ ᐅᖃᖅᑎᐅᓚᐅᖅᑐᖅ ᔫ 
ᐃᓄᒃ (ᓯᐅᑎᐊᐱᒃ) 

 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᓂᑯᕕᑉᐳᖓ ᐅᓪᓗᒥ 
ᖃᐅᔨᒪᖁᔨᑐᐃᓐᓇᖅᓱᖓ ᐅᖃᖅᑎᒋᓚᐅᖅᑕᕗᑦ 
ᐃᓕᓴᕆᔭᐅᓯᒪᒻᒪᑦ ᐊᓚᒃᑲᐃᓲᖑᒻᒪᑕ ᑲᓇᑕᒥ 
ᒪᓕᒐᓕᐅᕐᕕᔾᔪᐊᖏᑦ ᐃᓕᓴᕆᔭᐅᓯᒪᑦᓱᓂ ᑕᕝᕙᓂ. 
ᖃᐅᔨᒪᖁᔨᔪᖓ ᓄᓇᕗᒻᒥ ᑕᕝᕙᓂ 
ᓄᓇᕗᒻᒥᑐᐃᓐᓇᐅᓐᖏ ᐊᑦᑐᐃᓯᒪᒻᒪᑦ. 
ᐃᓕᓴᕆᒍᒪᑦᓱᒍ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪ’ᓇ. ᑖᒻᓇ ᕼᐊᖅᑭᑦᑑᓪᓗᐊᕋᖕᓂ 
ᒪ’ᓇᓪᓗᐊᕕᒃ.  
 
ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑲᑎᒪᔾᔪᑎᒃᐳᑦ 
ᓈᓴᐅᑎᑖ 4. ᑭᐅᔾᔪᑎᑦ ᐅᖃᐅᕼᐃᒃᑯᑦ 
ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᕗᑦ 5. 
ᒥᓂᔅᑕᐅᔪᖅ ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑕ ᕼᐃᒃᔅ. 
 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ 
ᐊᐱᖅᑯᑕᐅᓚᐅᖅᑐᓄᑦ 

 
ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 430 - 

5(2): ᒥᐊᓂᕆᔭᐅᓂᖓ ᑕᒻᒫᑎᕝᕕᒃ 
ᑐᔪᕐᒥᕕᒃ (ᕼᐃᒃᔅ) 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᑭᐅᔾᔪᑎᔅᓴᖃᕋᒪ ᐅᖃᐅᓯᒃᑯᑦ  
ᐊᐱᖅᑯᑕᐅᓚᐅᖅᑐᒧᑦ 

ᒪᓕᒐᓕᐅᖅᑎᐅᔪᒧᑦ ᐅᖅᑯᕐᒥᐅᒧᑦ. ᒫᑦᓯ 11-
ᐅᑎᓪᓗᒍ 2019. ᓈᓴᐅᑎᓕᒃ 430-5(2).  
 
ᐅᖃᖅᑏ, ᒫᑦᓯ 11, 2019-ᖑᑎᓪᓗᒍ ᑖᓐᓇ 
ᒪᓕᒐᓕᐅᖅᑎ ᐅᖅᑯᒥᐅᕐᒧᑦ ᐅᖃᐅᓯᒃᑯᑦ 
ᐊᐱᖅᑯᑎᒃᑯᑦ ᐊᐱᕆᓚᐅᕐᖓᑦ ᖃᓄᖅ 
ᐊᐅᓚᑕᐅᓂᕆᖃᑦᑕᖅᑕᖓᓂᒃ ᑕᒻᒫᑎᕐᕕᑉ 
ᑐᔪᕐᒥᕕᐅᑉ. ᐅᕝᕙ ᐃᒫᒃ ᐊᐱᕆᓚᐅᖅᑐᖅ:  
 
“ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐱᓕᕆᖃᑎᖃᕈᓐᓇᖅᑳᑦ ᒫᓐᓇ ᑳᓐᑐᕌᒃᑦ-
ᑎᐅᖃᑦᑕᖅᑐᒥᒃ ᐊᔭᐅᖅᑕᐅᓗᑎᒃ ᑕᐃᒃᑯᐊ 
ᐃᖅᑲᓇᐃᔭᖅᑎᖏᑦ ᐃᓅᖁᔭᐅᓗᑎᒃ ᐊᒥᓱᐊᓗᐃᑦ 
ᐋᓐᓂᐊᕕᓕᐊᖅᑐᐃᑦ ᐊᑕᐅᓯᑐᐊᕐᒥᒃ ᐃᓄᒃᑎᑐᑦ 
ᐅᖃᐅᓯᖃᖅᑐᑎᒃ ᐋᓐᓂᐊᕕᓕᐊᖃᑦᑕᕐᖓᑕ 
ᐱᔨᑦᑎᕋᖅᑕᐅᒋᐊᖃᖅᑐᑎᓪᓗ ᑕᐃᒫᒃ?”  
 
ᐊᒻᒪᓗᑦᑕᐅᖅ, “ᑕᐃᒃᑯᐊ ᐱᓚᒃᑕᐅᕋᑖᖅᓯᒪᔪᐃᑦ 
ᐃᓐᓇᑐᖃᐃᓪᓗ ᓯᕗᓪᓕᐅᑎᑕᐅᔫᒥᖃᑦᑕᓚᐅᕐᓕᑦ?” 
 
ᑕᕝᕙ ᑭᐅᔾᔪᑎᒐ: 
 
ᑖᓐᓇ ᒪᓕᒐᓕᐅᖅᑎ ᖁᔭᓕᓪᓚᕆᑦᑕᕋ ᑕᐃᒫᒃ 
ᐊᐱᕆᓚᐅᕐᖓᑦ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᓕᓴᖅᓯᓯᒪᔪᑦ ᒪᓕᒋᐊᓕᖏᓐᓂᒃ ᓄᓇᕘᒥ 
ᐅᖃᐅᓰᑦ ᐃᓕᓴᕆᔭᐅᓯᒪᔪᐃᑦ ᐱᓪᓗᒋᑦ 
ᐅᖃᐅᓯᓕᒫᑦᑎᐊᑦ.  
 
ᑕᒻᒫᑎᕐᕕᒻᒥ 60 ᐳᓴᖑᓗᐊᖅᑐᐃᑦ ᐃᓄᖑᔪᐃᑦ, 30-
ᖑᔪᐃᑦ ᐃᓅᓪᓗᑎᒃ, 49-ᖑᒐᓗᐊᖅᑐᑎᑦ ᑲᑎᑦᑐᑎᒃ, 
ᐃᓄᒃᑎᑐᑦ ᖃᓪᓗᓈᑎᑐᓪᓗ ᐅᖃᕈᓐᓇᖅᑐᐃᑦ. 
ᐊᒻᒪᓗᑦᑕᐅᖅ ᓅᕙ ᑲᑐᔾᔨᔨᖏᑦ ᑖᒃᑯᐊ 
ᐃᖅᑲᓇᐃᔭᖅᑎᒥᓂᒃ ᓯᐊᒻᒪᐃᓯᒪᑦᑎᐊᕋᓱᖃᑦᑕᖅᑐᐃᑦ 
ᐃᓄᓐᓂᒃ ᐃᓄᒃᑎᑑᓲᓂᒃ 
ᐃᖅᑲᓇᐃᔭᖅᑐᖃᐃᓐᓇᖁᓪᓗᒍ. ᐊᒻᒪᑦᑕᐅᖅ 
ᐅᓪᓗᒃᑯᑦ 8-ᒥ 4-ᒨᕋᓱᐊᕐᓂᖓᓂᒃ ᑕᒻᒫᑎᕐᕕᒃ 
ᖃᑦᑏᓐᓇᐅᓂᖅᐹᖑᓗᑎᒃ 16-ᓂᒃ ᒪᕐᕉᓐᓂᒃ 
ᐅᖃᐅᓯᓕᓐᓂᒃ ᐃᖅᑲᓇᐃᔭᖅᑎᖃᖃᑦᑕᓐᖑᓱᑦᑐᑦ  
ᐊᒻᒪ ᐅᓐᓄᒃᑯᑦ 4-ᒥ 12-ᒧᑦ, 
ᖁᓕᐅᖃᑦᑕᓂᐊᕐᒥᔪᐃᑦ ᒪᕐᕉᓐᓂᒃ ᐅᖃᐅᓰᓐᓂᒃ 
ᐊᑐᕈᓐᓇᖅᑐᑦ ᐃᖅᑲᓇᐃᔭᖅᑐᑦ. 

ᐊᒻᒪᓗ ᑭᖑᓪᓕᖅᐹᖓᓂᒃ 12-ᒥ 8-ᒧᑦ ᒪᕐᕉᒃ 
ᐊᑐᐃᓐᓇᐅᑎᑕᐅᖏᓐᓇᖃᑦᑕᕐᒥᔫᒃ ᒪᕐᕉᓐᓂᒃ 
ᐅᖃᐅᓰᓐᓂᒃ ᐊᑐᕈᓐᓇᖅᑑᒃ. ᓅᕙᒃᑯᑦ ᑖᒃᑯᐊ 
ᐅᐊᑦᑎᖏᑦ ᐊᕈᐊᕋᒃᑯᑦ  
ᐃᓄᑦᑎᑐᑦᑕᐅᖅ ᐅᖃᕈᓐᓇᖅᑎᑕᐅᒐᓱᖃᑦᑕᕐᒥᔪᐃᑦ 
ᑕᐃᑲᓂ ᑕᒻᒪᑎᕐᕕᒻᒥ. 
 
ᐊᐱᖅᑯᑎᖓ ᐱᓪᓗᒍ ᐃᓐᓇᑐᖃᐃᑦ ᐊᒻᒪᓗᑦᑕᐅᕐᓗ 
ᐃᑲᔪᖅᑕᐅᓪᓚᕆᒋᐊᓖᑦ ᐃᑲᔪᖅᑕᐅᒃᑲᓐᓂᖁᓪᓗᒋᑦ. 
ᑕᒻᒪᖅᑎᕐᕕᒃᑯᑦ ᑖᒃᑯᓂᖓ ᓯᕗᓪᓕᐅᒋᐊᓕᓐᓂᑦ 
ᓯᕗᓪᓕᐅᑎᑦᑎᖃᑦᑕᕐᒥᔪᐃᑦ ᓇᔪᕆᐊᓕᖏᓐᓂᓪᓗ 
ᓇᔪᖅᑎᑕᐅᒐᓱᖃᑦᑕᖅᑐᑎᒃ. ᐃᓚᖏᑦ ᑕᐃᒪ 
ᐃᓪᓗᕈᓰᑦ ᑐᕌᖓᒻᒪᑕ ᑕᒪᒃᑯᓄᖓ ᐱᒡᒐᖅᑐᓄᑦ. 
ᑖᒃᑯᐊᓗ ᑕᒻᒪᖅᑎᕐᕕᒃᑯᑦ ᑕᐃᒪᐃᑦᑐᓄᑦ 
ᑐᕌᖅᑎᑦᑎᒐᓱᐊᖃᑦᑕᖅᑐᐃᑦ ᐃᓪᓗᕈᓯᕐᓄᑦ 
ᑕᐃᒪᐃᑦᑐᓃᒋᐊᓕᓐᓄᑦ. 
 
ᑕᒻᒪᖅᑎᕐᕕᒃ ᐃᒡᓗᕈᓯᕐᓂᒃ 
ᐊᑐᖅᑕᐅᖏᑎᑦᑎᒋᐊᖃᓲᑦ ᓂᕆᐅᒋᔭᖃᒐᐃᒐᒥᒃ 
ᐃᑲᔪᖅᑕᐅᒃᑲᓐᓂᕆᐊᓕᓐᓂᒃ.  
ᐃᓐᓇᑐᖃᕐᓄᓪᓗ ᐃᑲᔪᖅᑕᐅᒋᐊᖃᕐᓂᖅᓴᓂᒃ 
ᐃᓯᖅᑐᖃᕋᐃᑉᐸᑦ ᐊᓯᐊᓄᑦ 
ᐊᐅᓪᓛᖅᑎᕆᖃᑦᑕᓲᖑᒻᒥᔪᐃᑦ 
ᐃᑲᔪᖅᑕᐅᒋᐊᖃᖏᓐᓂᖅᓴᐅᔪᓂᒃ ᐊᒻᒪ ᐃᑉᐸᔅᓴᖅ 
ᐅᖃᓚᐅᕋᒪ ᑕᐃᒃᑯᐊ ᐊᖏᕋᐃᑉᐸᑕ ᑭᓯᐊᓂ 
ᐊᐅᓪᓛᖁᔭᐅᓗᑎᒃ ᐊᐅᓪᓛᖃᑦᑕᕈᓐᓇᕐᒥᔪᐃᑦ 
ᐊᓯᐊᓄᑦ ᐃᓪᓗᕈᓯᕐᒧᑦ. 
 
ᓅᕙᒃᑯᓐᓂᒃ ᐱᓕᕆᖃᑎᖃᐃᓐᓇᓂᐊᖅᑐᒍᑦ 
ᐃᓐᓇᑐᖃᓕᕆᓂᕐᓗ ᐊᒻᒪᓗ 
ᐃᑲᔪᖅᑕᐅᒃᑲᓐᓂᕆᐊᖃᖅᑐᓕᕆᓂᖅ 
ᑲᒪᒋᔭᐅᒃᑲᓐᓂᓛᕐᓗᓂ.  
 
ᖁᔭᓕᕙᕋ ᑖᓐᓇ ᒪᓕᒐᓕᐅᖅᑎ ᑕᒪᒃᑯᓂᖓ 
ᐊᐱᖅᑯᑎᖃᓚᐅᕐᖓᑦ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᑎᒍᑦ): ᐃᓕᓴᖅᓯᓂᖅ 
ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. 
(ᑐᓵᔨᑎᒎᕈᓐᓃᖅᑐᖅ)ᐃᖃᓗᐃᑦ-ᓂᐊᖁᓐᖒᖅ, 
ᒪᓕᒐᓕᐅᖅᑎ ᐊᕐᓇᒃᑲᖅ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. 
ᓯᕗᓪᓕᐅᒍᒪᖅᑲᐅᒐᒪ ᒥᓂᔅᑕ ᖃᐅᔨᒪᔪᖓ 
ᐃᓕᓴᖅᓯᓂᐊᖅᑑᒐᓗᐊᖅ ᑭᓯᐊᓂ ᐊᖓᔪᑯᓗᒐ 
ᑕᕝᕙᓃᒻᒪᑦ ᓲᓴᓐ ᒐᑦᓄ. ᑐᓐᖓᓱᖁᑦᑎᐊᖅᑲᕋ 
ᐊᒻᒪᓗᑦᑕᐅᖅ ᑭᒡᒐᖅᑐᖅᑕᒃᑲ ᕉᑕ ᐊᒻᒪ ᔮᓐ ᒧᕇᔅ. 
ᐸᐅᓗᓯ ᓱᕕᒐᖅ. ᐅᕙᓐᓂᒃ 
ᒪᓕᒐᓕᐅᖅᑎᖃᕐᒥᒻᒪᑕᑦᑕᐅᖅ 
ᑐᓐᖓᓱᖁᔨᑦᑎᐊᖅᐳᖓ.  
 
ᐊᒻᒪᓗ ᐳᐃᒍᕈᒪᓐᖏᑦᓱᖓ ᒥᓂᔅᑕ ᐊᕿᐊᕈᖅ 
ᐅᖃᐅᓯᕆᖅᑲᐅᒐᓗᐊᖅᑕᖓ ᑭᓯᐊᓂ ᐊᖓᔪᑯᓗᒐ 
ᑕᑉᐹᓂ ᐊᐅᓱᐃᑦᑐᕐᒥᑦ ᓇᓪᓕᐅᑎᒻᒥᒻᒪᑦ. 
ᐃᓄᓕᖅᓯᐅᕐᕕᖃᑦᑎᐊᕐᓂᐊᖅᐳᑎᑦ ᐋᓂ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᔅᓴᖅ 5. 
ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ. 
(ᑐᓵᔨᑎᒎᕈᓐᓃᖅᑐᖅ). ᓯᕗᓕᐅᖅᑎᒋᔭᖅᐳᑦ 
ᓄᓇᕗᒻᒥ. ᓯᕗᓕᐅᖅᑎ ᓴᕕᑲᑖᖅ.  
 
ᓯᕗᓕᐅᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑎ. 
ᐊᕐᕕᐊᕐᒥᐅᑉᓗ ᐅᑉᓛᒃᑯᑦᑎᐊᕆᕙᕼᐃ.  
 
ᑖᒃᑯᐊ ᐃᓕᑕᕆᒍᐊᖅᑕᕋ ᐊᕐᕕᐊᕐᒥᐅᑕᑦ 
ᑭᒡᒐᑐᖅᑕᒃᑲ ᑖᒃᑯᐊ ᑕᒪᓂ ᑲᑎᒪᔭᖅᑐᖅᕼᐃᒪᔪᑦ. 
ᐊᕐᕕᐊᕐᒥᐅᑦ ᐃᓛᓐᓂᒃᑯᑦ ᑎᑭᔾᔫᒥᔮᖅᑕᕐᒪᑕ ᑖᓐᓇ 
ᒪᕐᕉᔪᖅ ᐃᓕᓴᐱ ᖃᕆᑕᖅ ᐊᒻᒪ ᓲ ᐹᓪ. ᑕᒡᕙᓂ 
ᑐᓐᖓᕼᐅᑦᑎᐊᕆᑦᑎ. ᒪ’ᓇ. ᒪ’ᓇ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᔅᓯ ᐳᓛᕐᕕᒻᒧᑦ.  

ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ ᐳᓛᕐᕕᒻᒧᑦ 
ᒪᓕᒐᓕᐅᕐᕕᒻᒧᑦ. ᒥᓂᔅᑕᒋᔭᐅᔪᖅ ᐸᑎᖅ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᒫᓐᓇ 
ᐃᓕᓴᖅᓯᒍᒪᒐᒪ ᖁᕕᐊᓱᑦᑐᖓ ᓄᓇᕗᒻᒥ 
ᓯᓚᑦᑐᓴᕐᕖᑦ ᑲᑎᒪᔨᖏᑦ ᒫᓐᓇ ᑕᕝᕙᓂ 
ᒪᓕᒐᓕᐅᕐᕕᒻᒦᒻᒪᑕ ᑖᒃᑯᐊ ᐊᔅᓱᕈᖅᑐᐊᓗᐃᑦ 
ᑲᑎᒪᔩᑦ ᐃᖃᓗᓐᓃᒻᒪᑕ ᒪᑐᐃᖅᑕᐅᑎᓪᓗᒍ ᑕᐃᓐᓇ 
ᓄᑖᖅ ᐃᓐᓇᕐᓄᑦ ᐃᓕᓴᕕᐅᓂᐊᓕᖅᑐᖅ 12-ᒨᖅᑲᑦ 
ᐱᒋᐊᕐᓂᐊᕐᖓᑕ ᖃᐃᖁᕙᓯ ᐊᑕᖏᑦᑎᐊᕐᓗᓯ.  
 
ᑖᓐᓇ ᑐᓐᖓᓱᑦᑎᓪᓚᕗᑦ ᒥᔅ ᓲ ᐹᓪ, 
ᐃᔅᓯᕙᐅᑕᕆᔭᐅᔪᖅ ᐊᒻᒪ ᐃᓕᓴᐱ ᖃᕆᑕᖅ 
ᐊᕐᕕᐊᕐᒥᐅᖅ, ᐋᒡᓇᔅ ᐅᐊᓕᐳ, ᓲᓴᓐ ᒐᐅᑦᓄ 
ᐃᓕᓴᕆᔭᐅᕋᑖᖅᑐᖅ, ᐹᓪ ᒨᐱ, ᒪᒡᒍᕆᑦ ᓴᓚᕙᓐ 
ᐊᒻᒪᓗ (ᑐᓵᔨᑎᒎᕉᓐᓃᖅᑐᖅ) ᐊᖓᔪᖅᑳᕆᔭᕗᑦ ᒥᔅᑕ 
ᓱᕕᒐᖅ. ᑖᓐᓇᓗ ᐱᓕᕆᖃᑎᒌᑦᑎᐊᖅᑐᒍᒃ 
ᓯᓚᑦᑐᖅᓴᕐᕕᐅᑉ ᒥᒃᓵᓄᑦ.  
 
ᐊᒻᒪ ᑖᓐᓇ ᓘᒃᑖᖅ ᑖᒻᓴᓐ ᑕᒡᕙᓃᒻᒪᒡᒎᖅ 
ᐃᓕᑕᕆᒻᒫᕈᒪᓪᓗᒍ. (ᑐᓵᔨᑎᒍᑦ) ᑖᓐᓇ ᐅᖃᖅᑎ, 
ᓯᓚᑦᑐᖅᓴᕐᕕᒻᒥ ᐱᓕᕆᖃᑎᖃᖃᑦᑕᖅᑐᖅ 
ᑲᑎᒪᔨᓄᑦ ᐊᐅᓚᑦᑎᓂᕐᒥ. ᐃᓕᓴᕆᔭᐅᖃᑦᑕᖅᑐᖅ 
ᓯᓚᕐᔪᐊᓕᒫᒥᑦ. ᓇᓗᓇᖏᓪᓚᕆᑦᑐᑯᓗᓐᓂᒃ 
ᑲᑎᒪᔨᓂᑦ ᑲᑎᒪᔨᓄᑦ ᐊᐅᓚᑦᑎᓂᕐᒥᒃ 
ᐃᓕᓴᑎᑦᑎᖃᑦᑕᓲᖑᒻᒪᑦ ᖃᐅᔨᒪᔪᐊᓘᒻᒪᑦ.  
 
ᐊᒻᒪᓗᑦᑕᐅᖅ ᖁᕕᐊᓱᒻᒥᔪᖓ ᐃᓕᓴᖅᓯᒋᐊᖓ 
ᓘᒃᑖᖅ ᕌᐳᑦ ᓴᐃᒥᑦ. ᑖᓐᓇ ᑕᑯᔭᕆᐅᑦᑎᐊᖅᑲᐅᔭᕋ 
ᐅᓪᓛᖅ. ᒫᓐᓇ ᐱᔨᑦᑎᕋᖃᑦᑕᖅᑐᖅ 
ᑐᖏᓕᕆᔭᐅᓪᓗᓂ ᐃᓕᓐᓂᐊᖅᑐᓕᕆᓂᕐᒥᒃ 
ᐃᒪᕐᒥᐅᑕᓕᕆᓂᕐᒥᒃ ᐃᓕᓴᐃᕕᐅᔪᒥ ᓂᐅᕙᓐᓛᓐᒥ. 
ᓘᒃᑖᖅ ᓴᐃ ᑖᓐᓇ ᓯᓚᑦᑐᖅᓴᕐᕕᒻᒥ  
ᐃᓕᓴᑎᑦᑎᖃᑦᑕᕐᓂᕐᒥ ᑲᒪᔨᐅᔪᑦ ᐃᓐᓇᕐᓂᑦ 
ᐃᓕᓴᐃᔪᓂᑦ ᒥᒧᐊᕆᔪ ᓯᓚᑦᑐᖅᓴᕐᕕᔾᔪᐊᖓᓂ 
ᐊᖏᖃᑎᒌᒐᓱᓚᐅᖅᑕᕗᑦ ᓯᓚᑦᑐᖅᓴᕐᕕᒻᒥ 
ᐊᖏᖃᑎᒌᒍᑎᓕᐅᖅᑐᑕ. 

ᐊᖏᖃᑎᒌᒍᑎᖃᓪᓚᕆᓕᕋᑦᑕ ᐊᑎᓕᐅᖅᓯᒪᔭᑦᑎᓐᓂ 
ᓂᐅᕙᓐᓛᓐ ᓯᓚᑦᑐᖅᓴᕐᕕᔾᔪᐊᖓᓂ ᓄᓇᕗᓪᓗ 
ᓯᓚᑦᑐᖅᓴᕐᕕᒃᑯᓪᓗᑕᐃᓛᒃ. 
 
ᑭᖏᓪᓗᖅᐹᖑᓗᓂ ᒥᑭᓛᖑᓇᓂ 
(ᑐᓵᔨᑎᒎᕈᓐᓃᖅᑐᖅ). ᓯᕗᓕᖅᑎᕗᑦ 
ᐊᑖᑕᑦᑎᐊᕕᓂᕗᑦ ᖃᑕᓐᖑᑎᒌᒃᑐᕕᓂᐅᖅᑯᕐᒪᑎᒃ 
ᐃᓚᑯᓗᒋᒻᒫᕋᒃᑯ ᑐᓐᖓᓱᖁᓪᓗᒍ ᑖᓐᓇ ᐊᕐᕌᒍᓂᑦ 
6-ᓂᒃ ᑲᑎᒪᔨᐅᖃᑕᐅᖃᑦᑕᓚᐅᖅᑐᖅ 
ᓯᓚᑦᑐᖅᓴᕐᕕᒻᒧᑦ ᑖᓐᓇᓗ ᐅᐃᖓ 
ᑕᒍᒋᐅᑦᑎᐊᖅᖢᒍ. ᑐᓐᖓᓱᒋᑉᑎ ᐅᓪᓛᖑᔪᖅ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᑦᑎ. ᑕᒡᕙᓂ 
ᒪᓕᒐᓕᐅᕐᕕᖕᒥ. ᐃᓕᑕᖅᓯᓂᖅ 
ᒪᓕᒐᓕᐅᕐᕕᖕᒦᑦᑐᓂᒃ. ᐊᑎᕐᓂᒃ ᐱᓯᒪᔪᓐᓃᕋᒪ. 6. 
ᒪᓕᒐᓕᐅᖅᑎ ᐊᕐᓇᒃᑲᖅ.  
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 492 - 5(2): ᐋᓐᓂᐊᔪᓕᕆᔭᐅᓂᖅ 

ᐃᒻᐸᓯ ᐅᐃᔅ ᑐᔪᕐᒥᕕᒻᒥ (ᐊᕐᓇᒃᑲᖅ) 
 
ᐊᕐᓇᒃᑲᖅ (ᑐᓵᔨᑎᒍᑦ): ᐅᖃᖅᑎ, ᐊᐱᖅᑯᑎᒐ 
ᒥᓂᔅᑕᒧᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ.  
 
ᐅᖃᖅᑎ, ᖃᐅᔨᒪᔭᐅᓪᓚᕆᒃᑐᖅ ᓄᓇᕗᒻᒥ 
ᐃᓐᓇᕆᔭᐅᔪᑦ ᐱᐅᓂᖅᐹᒥᒃ 
ᐸᖅᑭᔭᐅᑦᑎᐊᕆᐊᖃᕐᓂᖏᓐᓂᒃ ᐱᔨᑦᑎᖅᑕᐅᖕᒪᑕ 
ᐃᐊᒻᕙᓯ ᐱᖓᓐᓇᖓᓂ ᐋᑐᕚᒦᑦᑐᒥ. ᐃᓚᖓᑦ 
ᓂᕈᐊᖅᑎᒋᔭᕋ ᐸᖅᑭᓲᖑᕗᖅ ᐃᓐᓇᕐᒥᒃ ᐊᒻᒪᓗ 
ᒫᓐᓇᕈᓗᒃ ᖃᐅᔨᑕᐃᓐᓇᓚᐅᖅᐳᖅ ᓄᑖᓂᒃ 
ᐄᔭᒐᖃᓕᖅᑎᑕᐅᓂᖓᓂ ᑐᓴᖅᑎᑕᐅᓚᐅᕐᓇᓂ.  
 
ᒥᓂᔅᑕ ᑐᑭᓯᒋᐊᖅᑎᑦᑎᔪᓐᓇᖅᐸ 
ᖃᓄᐃᓕᖓᖕᒪᖔᑕ ᐊᑐᐊᒐᖏᑦ  
ᑐᓴᒃᑲᐃᑎᑦᑎᒋᐊᖃᕐᓂᕐᒥᒃ ᖃᑕᓐᖑᑎᒋᔭᐅᔪᓂᒃ 

ᓄᑖᓂᒃ ᐊᑦᑕᕐᓇᖅᑐᓂᒡᓗ ᐄᔭᒐᖃᖅᑎᑕᐅᓕᕌᖓᑕ 
ᐸᖅᑭᔭᐅᔪᓂᒃ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕᐅᔪᖅ ᐋᓐᓂᐊᖅᑐᓕᕆᓂᕐᒧᑦ. 
ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ: ᖁᔭᓐᓇᒦᒃ, 
ᐅᖃᖅᑎ. ᐅᖃᖅᑎ, ᑐᑭᓯᐅᒪᔪᓐᓇᕐᓂᖏᑦ 
ᑕᑯᔭᐅᒐᔭᖅᑐᖅ ᑖᔅᓱᒪᑉ ᐸᖅᑭᔭᐅᔫᑉ 
ᑐᓴᖅᑎᑕᐅᒋᐊᖃᖅᑑᑉ ᐊᒻᒪᓗ ᖃᑕᕐᖑᑎᖏᑦ 
ᑐᓴᖅᑎᑕᐅᔭᕆᐊᖃᕐᒪᖔᑕ. ᐅᖃᖅᑎ, 
ᐅᖃᐅᓯᕆᖃᑦᑕᐃᓐᓇᖅᓯᒪᔭᕋ ᑲᑎᒪᕕᑦᑎᓐᓂ.  
 
ᐅᖃᖅᑎ, ᑭᒃᑯᑐᐃᓐᓇᕐᓄᑦ 
ᑐᓴᐅᒪᔭᐅᔭᕆᐊᖃᓐᖏᓐᓂᖏᓐᓂᒃ ᑕᒪᒃᑯᐊ 
ᐅᖃᐅᓯᕆᔪᓐᓇᓐᖏᓐᓇᒃᑭᒃ ᐊᑲᐅᓐᖏᓕᐅᕈᑎᑦ. 
ᐅᖃᖅᑎ, ᖃᓄᐃᒋᓐᖏᑦᑎᐊᖅᑕᕋ 
ᑲᑎᖃᑎᖃᕈᒪᒃᐸᑦ ᒪᓕᒐᓕᐅᖅᑎ ᑕᑯᓇᒍᒪᒃᐸᑦ 
ᖃᓄᖅ ᐄᔭᒐᖅᑖᖅᑎᑕᐅᓚᐅᕐᓂᖓ ᖃᓄᕐᓗ 
ᐄᔭᒐᕐᓂᒃ ᑖᒃᑯᓂᖓᖔᖅ ᐱᒋᐊᖃᓕᕐᓂᕐᒪᖔᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᕼᐃᕗᓪᓕᖅᐸᒥ ᐃᓚᒋᐊᕈᑎ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 
ᐅᖃᖅᑎ, ᐊᓯᖏᓐᓂᒃ ᐄᔭᒐᖅᑖᖅᑎᑕᐅᓂᐊᖅᑐᑦ 
ᖃᑕᓐᖑᑎᖏᑦ ᑐᓴᖅᑎᑕᐅᖏᓐᓇᐅᔭᓪᓗᐊᖅᐳᑦ 
ᐊᒻᒪᓗ ᐅᖃᐅᓯᕆᓚᐅᖅᑕᕋ ᑲᑎᒪᔨᕋᓛᖑᓪᓗᑕ 
ᑲᑎᒪᑎᓪᓗᑕ ᑭᓯᐊᓂ ᐱᕕᒡᔪᐊᖑᓇᓱᒋᒐᒃᑯ 
ᐅᖃᐅᓯᕆᒃᑲᓐᓂᕆᐊᖃᖅᐸᕗᑦ 
ᐋᖅᑭᒋᐊᖃᖅᑕᐅᓂᖓᓄᑦ.  
 
ᐅᖃᖅᑎ, ᐃᒪᓐᓇᐅᖅᑯᔨᒋᕙᕋ ᐋᓐᓂᐊᓯᐅᖅᑎᑦ 
ᖃᐅᔨᓇᓱᖅᑳᖅᑯᔨᖃᑦᑕᖏᓐᓂᖏᓐᓂ ᑲᒪᒋᔭᐅᔫᑉ 
ᐃᓚᒋᔭᖏᑦ. 
ᑐᓴᖅᑎᑦᑎᖅᑳᕆᐊᖃᕈᓇᓲᖑᒐᓗᐊᖅᑎᓪᓗᒋᑦ  
ᖃᑕᕐᖑᑎᖏᑦ 

ᐸᖅᑭᔨᖏᓪᓗ ᐊᓯᔾᔨᖅᑕᐅᓂᕋᐃᓗᑎᒃ. 
ᖁᐊᖅᓵᕐᓇᒐᓚᒃᑐᒃᓴᐅᒐᔭᕐᒪᑦ ᐳᓛᕆᐊᖅᐸᑕ 
ᐸᖅᑭᔭᐅᔪᒥᒃ ᐊᓯᔾᔨᖅᑐᕕᓂᐅᓗᑎᒃ ᖃᓄᐃᑦᑑᓂᖓ 
ᐃᓐᓇᐅᑉ ᐱᔾᔪᑎᒋᓪᓗᒍ ᓴᓐᖏᓂᖅᓵᓗᖕᒥᒃ 
ᐄᔭᒐᖃᖅᑎᑕᐅᖔᓕᖅᐸᑦ.  
 
ᒥᓂᔅᑕ ᑐᑭᓯᑎᑦᑎᔪᓐᓇᖅᐹ ᖃᓄᐃᓕᖓᓲᖑᖕᒪᖔᑕ 
ᖃᑕᕐᖑᑎᒋᔭᐅᔪᓂᒃ ᐸᖅᑭᔨᒋᔭᐅᔪᓂᒡᓗ 
ᑐᓴᐅᒪᑎᑦᑎᓂᕐᒥᒃ ᑲᒪᒋᔭᐅᓂᖏᑦ 
ᐱᔨᑦᑎᖅᑕᐅᓂᖏᓪᓗ ᐃᓐᓇᐃᑦ ᐃᐊᒻᕙᓯ 
ᐱᖓᓐᓇᖓᓂ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑭᐅᓚᐅᖅᑳᖅᑎᓐᓇᒍ 
ᐃᖅᑲᐃᑎᑦᑎᒻᒪᕈᐊᖅᑐᖓ 
ᒪᓕᒐᓕᐅᖅᑎᐅᖃᑎᒋᔭᒻᓂᑦ ᑐᕼᐋᔨᕗᑦ 
ᐃᒃᐱᒋᑦᓯᐊᕆᐊᖃᕋᑉᑎᒍᑦ ᐅᖃᓗᓕᕌᖓᑉᓯ. 
ᐅᖃᓗᐊᓕᕋᓗᐊᑦᑎᐊᒥᓗᐃ ᑐᕼᐋᔨᕗᑦᑕᐅᖅ 
ᐃᒃᐱᒋᑉᑎᐊᕆᐊᖃᕋᑉᑎᒍᑦ. ᒥᓂᔅᑕᐅᔪᖅ 
ᐋᓐᓂᐊᖅᑐᓕᕆᓂᕐᒧᑦ. ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎ. ᐅᖃᖅᑎ, ᑕᐃᒪ ᐅᖃᖅᑲᐅᒐᒪ 
ᐊᔾᔨᒌᒃᑐᐃᓐᓇᐅᕙᓐᖏᑦᑐᑦ. ᑕᑯᔭᐅᓲᖑᕗᖅ 
ᑐᑭᓯᔪᓐᓇᕐᓂᖏᑦ ᑲᒪᒋᔭᐅᔪᑦ. ᑐᑭᓯᔪᓐᓇᕈᑎᒃ 
ᐄᔭᒐᐃᑦ ᖃᓄᐃᒻᒪᓪᓗ ᑐᓂᔭᐅᖕᒪᖔᑕ 
ᐋᓐᓂᐊᓯᐅᖅᑎᓄᑦ ᐊᑐᖅᑕᐅᖏᓐᓇᓲᖑᕗᑦ.  
 
ᐊᒻᒪᓗ ᐅᔾᔨᖅᓱᑦᑎᐊᕆᐊᖃᕆᕗᒍᑦ ᑭᒃᑯᑐᐃᓐᓇᕐᓄᑦ 
ᑐᓴᖅᑕᐅᔭᕆᐊᖃᓐᖏᑦᑐᓂ. ᐸᖅᑭᔨᒋᓐᖏᑦᑕᖏᓐᓄᑦ 
ᓘᒃᑖᑦ ᑐᓴᖅᑎᑦᑎᔭᕆᐊᖃᓐᖏᒻᒪᑕ 
ᖃᑕᓐᖑᑎᖏᓐᓄᑦ ᐊᖏᖅᑕᐅᓚᐅᖅᑳᖅᑎᓐᓇᒋᑦ 
ᐸᖅᑭᔭᐅᔪᒧᑦ. ᐊᔾᔨᒌᓐᖏᑦᑐᐃᓐᓇᐅᓲᖑᕗᑦ 
ᖃᓄᐃᓕᖓᓂᖏᑦ. ᒪᓕᒐᓕᐅᖅᑎ ᑭᐅᔭᐅᔪᒪᖕᒪᑦ 
ᐊᑐᐊᒐᕆᔭᑦᑎᓐᓂ ᓲᕐᓗ ᐸᖅᑭᔭᐅᔪᖅ 
ᑐᑭᓯᐅᒪᔪᓐᓇᑦᑎᐊᖅᐸᑦ  
ᐅᕝᕙᓘᓐᓃᑦ ᐃᓄᖕᓂᒃ ᑭᒡᒐᖅᑐᐃᔨ ᐅᕝᕙᓘᓐᓃᑦ 
ᐸᖅᑭᔨ ᓇᒻᒥᓂᖅ ᑲᒪᒍᓐᓇᓐᖏᑦᑐᓂᒃ. ᑕᐃᒪᐃᒻᒪᑦ, 
ᐊᑐᓂ ᐋᓐᓂᐊᕕᓕᐊᖅᓯᒪᔪᑦ ᑭᓯᐊᓂ ᕿᒥᕐᕈᓗᒋᑦ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖃᖅᑎᓐᓇᓱᐊᖅᑐᓂᖓ 
ᐊᑐᐊᒐᕐᒥᒃ ᐋᓐᓂᐊᓂᕕᓕᐊᖅᓯᒪᔪᖅ 
ᐃᓱᒪᓕᐅᖁᓐᓇᕈᓂ ᑐᑭᓯᔪᓐᓇᕈᓂᓗ 

ᓘᒃᑖᕐᒧᑦ ᐄᔭᒐᖅᑖᑐᖅᓯᐅᑎᒥᒃ ᑐᓂᔭᐅᓗᓂ ᑕᐃᒪᓂ 
ᐋᓐᓂᐊᓯᐅᖅᑎᓕᕆᔨᒃᑯᑦ ᐱᖁᔭᖅᑎᒍᑦ ᒪᓕᓪᓗᑎᒃ 
ᑐᓴᖅᑎᒋᐊᖃᖅᐹ. ᓇᒻᒥᓂᕐᓕ 
ᐃᓱᒪᓕᐅᕈᓐᓇᓐᖏᒃᑯᓂ ᐃᓱᒪᖓ 
ᐱᐅᒍᓐᓃᕐᓂᖓᓄᑦ ᐱᖁᔭᖅᑎᒍᑦ 
ᑐᑭᓯᒋᐊᖅᑎᑦᑎᔪᖃᕆᐊᓕᒃ ᑲᒪᒋᔭᖃᖅᑐᒧᑦ ᐃᓄᒻᒧᑦ 
ᐋᓐᓂᐊᕐᕕᓕᐊᖅᓯᒪᔪᒧᑦ.  
 
ᑕᐃᒪᐃᑦᑐᖃᕐᓂᓐᖏᒃᑯᓂᓕ, ᖃᐅᔨᒃᑲᖅᑕᐅᔪᒪᕗᖓ. 
ᖃᓄᐃᓕᐅᕈᓐᓇᔾᔮᓐᖏᓐᓇᒪ ᑭᓯᐊᓂ 
ᖃᐅᔨᑎᑕᐅᒍᒪ. ᒪᓕᒐᓕᐅᕐᕕᒻᒧᑦ 
ᐅᖃᐅᑕᐅᑐᐃᓐᓇᕐᓗᓂ 100-ᖑᓗᐊᖅᑐᓂᒃ 
ᐃᓄᖕᓄᑦ ᑲᒪᒋᔭᐅᓯᒪᔪᓄᑦ ᓄᓇᕗᒻᒥ, 
ᑕᐅᓴᓂᓪᓘᓐᓃᑦ, ᖃᐅᔨᒃᑲᖔᑐᐃᓐᓇᕐᓗᖓ ᐊᒻᒪᓗ 
ᐃᖅᑲᓇᐃᔭᖃᑎᒌᒍᓐᓇᖅᑐᒍᑦ ᑕᒪᓐᓇ 
ᐋᖅᑭᒍᑎᒋᔪᓐᓇᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᒥ ᐃᓚᒋᐊᕈᑎ 
ᐊᐱᖅᑯᑎᓐᓄᑦ, ᒪᓕᒐᓕᐅᖅᑎ ᐊᕐᓇᒃᑲᖅ.  
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ ᐊᒻᒪᓗ 
ᒪᒥᐊᑉᐳᖓ ᓱᑲᑦᑐᒥᒃ ᐅᖃᓪᓚᓲᖑᒐᒪ 
ᑕᐃᒪᐃᓐᓂᖓᓄᑦ ᓱᒃᑲᐃᔾᔫᒥᓇᓱᓐᓂᐊᖅᐳᖓ. 
 
ᐱᔾᔪᑎᒋᔭᐅᓪᓗᐊᖅᑐᕐᓕ ᒥᐊᓂᖅᓯᔩᑦ ᐊᒻᒪᓗ 
ᐃᓚᒋᔭᐅᔪᑦ ᑐᓴᖅᑎᑕᐅᕙᓐᖏᓐᓇᒥ ᐊᒻᒪᓗ 
ᑖᔅᓱᒧᖓᑐᐊᖅ ᐊᑕᐅᓯᕐᒧᑦ ᐃᓄᒻᒧᑦ 
ᑕᐃᒪᐃᑐᐃᓐᓇᖅᑐᒃᓴᐅᓐᖏᑦᑐᖅ 
ᑐᓴᖅᑎᑕᐅᔾᔪᑎᒋᕋᑖᓚᐅᖅᑕᓐᓄᑦ.  
 
ᐅᖃᖅᑏ, ᐱᔾᔪᑎᖓ ᐃᓚᖓᑦ ᓂᕈᐊᖅᑎᒋᓯᒪᔭᕐᒪ 
ᖁᐊᖅᓵᕈᑎᒋᓚᐅᕐᒪᒍ ᓄᑖᖅ ᐄᔭᒐᖅ ᑐᓂᔭᐅᔪᖅ 
ᐃᓚᒥᓄᑦ ᖃᐅᔨᔪᒥᓂᐅᒻᒪᑦ ᑖᓐᓇ ᐄᔭᒐᖅ 
ᑕᐃᔭᐅᓂᖓ ᑕᑭᔫᓪᓗᓂ ᐅᖃᕋᓱᓐᓂᐊᖅᐸᕋ, 
ᑕᐃᔭᐅᔪᖅ ᖁᐊᑕᔭᐸᐃᓐ. ᐄᔭᒐᓕᐊᕆᔭᐅᓯᒪᔪᑦ 
ᐃᓱᒪᕐᓗᒃᑐᓪᓚᕆᐊᓗᓐᓄᑦ ᐊᑐᖅᑕᐅᓲᖑᓂᐊᕐᓗᓂ 
ᑭᓯᐊᓂ ᓇᓗᓇᐃᒃᑯᑕᖓ ᐲᖅᑕᐅᓯᒪᓪᓗᓂ ᐃᓅᑉ 
ᐃᓱᒪᐃᒍᑎᓯᒪᓂᖓᓄᑦ ᐊᑯᓂᐅᔪᖅ 
ᐸᖅᑭᔭᐅᕝᕕᒻᒦᓐᓂᐊᕐᓗᓂ ᐱᑎᑕᐅᓲᖅ. 
ᑐᑭᓯᓇᖅᑐᓂᓗ ᐃᓱᒫᓗᓚᐅᕋᒥ ᑎᒥᖓᓄᑦ 
ᐊᑦᑐᐃᓂᖃᖁᓐᓇᕐᓂᖓᓂᒃ ᐊᒻᒪᓗ ᐊᓯᖏᓐᓂᒃ 
ᐊᑦᑐᐃᓂᖃᕈᓐᓇᕐᓂᖓᓂᒃ ᐊᑲᐅᒍᓐᓃᕐᓗᓂ ᓲᕐᓗ 
ᐊᑐᖅᑕᐅᓂᖓ ᐄᔭᒐᖅ ᑕᐃᒪᐃᑎᑦᑎᔪᓐᓇᕐᒪᑦ.  

ᒥᓂᔅᑕᐅᔪᖅ ᐱᓕᕆᐊᖃᕈᓐᓇᕐᓂᐊᕐᓂᕋᕈᓐᓇᖅᐹ 
ᕿᒥᕐᕈᓗᓂ ᑕᒪᔅᓱᒥᖓ ᐱᔾᔪᑎᒥᒃ ᐊᒻᒪᓗ 
ᑐᓴᖅᑎᑦᑎᒋᐊᕐᓗᓂ ᐊᑐᐊᒐᐅᑉ ᒥᒃᓵᓄᑦ 
ᐄᔭᒐᖅᑎᑕᐅᖃᑦᑕᕐᓂᖏᑦ ᓄᓇᕗᑦ ᐃᓐᓇᑐᖃᖏᑦ 
ᐊᑯᓂᐅᔪᖅ ᐸᖅᑭᔭᐅᕝᕕᒻᒦᑦᑐᑦ? 
ᐅᖃᐅᓯᖃᖅᑲᐅᒐᕕᑦ ᑕᒃᑯᓄᖓ ᐃᓄᖕᓄᑦ ᐃᓱᒪᒃᑯᑦ 
ᖃᓄᐃᓐᖏᓐᓂᖅᓴᐅᔪᑦ ᑐᑭᓯᐊᔪᓐᓇᖅᑐᑦ, 
ᐃᓛᓪᓕᑭᐊᖅ ᐃᓚᖏᑦ? ᑕᐃᑲᓃᖏᓐᓇᐸᓐᖏᒻᒪᑕ. 
ᑕᐅᓄᓐᖓᕋᓱᒃᑲᓗᐊᕋᐃᒻᒪᑕ ᐊᒻᒪᓗ ᑕᑯᔭᖅᑐᖅᑐᑎᑦ 
ᐃᓐᓇᑐᖃᒥᓂᒃ, ᐊᔾᔨᒋᓐᖏᓪᓚᕆᓕᖃᑦᑕᕐᒪᒋᑦ 
ᐊᒻᒪᓗ ᐃᓱᒫᓘᑎᐅᔪᖅ ᑕᐃᑲᓐᖔᖅᓯᒪᕗᖅ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᑑᔪᖅ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑕ 
ᕼᐃᒃᔅ.  
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᖁᔭᒋᕙᕋ ᒪᓕᒐᓕᐅᖅᑎᐅᔫᑉ 
ᐃᓱᒫᓘᑎᖓ. ᖃᖓᑐᐃᓐᓇᖅ ᓇᓪᓕᒋᔭᐅᔪᖅ 
ᐊᔾᔨᐅᓐᖏᑦᑐᒥᒃ ᐃᓕᖅᑯᓯᖃᓕᖅᑎᓪᓗᒍ 
ᑕᑯᖃᑦᑕᑕᑦᑕ ᐊᓯᐊᓂᒃ ᐱᓗᐊᖅᑐᒥᒃ ᓄᓇᕗᑉ 
ᓯᓚᑖᓂ ᑲᒪᒋᔭᐅᑎᓪᓗᒍ, 
ᐱᖃᑎᒋᔪᓐᓇᐸᓐᖏᓐᓇᑦᑎᒍᑦ ᖃᐅᑕᒫᑦ. 
ᖃᖓᑐᐃᓐᓇᑦᑎᐊᒃᑯᑦ ᓇᓕᐊᑐᐃᓐᓇᖅ ᐃᓚᒋᔭᐅᔪᖅ 
ᐊᐱᖅᑯᑎᖃᕈᓂ ᓇᓕᐊᓐᓂᑐᐃᓐᓇᑦᑎᐊᖅ 
ᓇᓪᓕᒋᔭᒥᓂᒃ ᐸᖅᑭᔭᐅᕕᒻᒦᑦᑐᒥᒃ 
ᐋᖅᑭᒃᓯᒪᓂᖅᑕᖃᖅᐳᖅ ᒪᓕᑦᑕᐅᔭᕆᐊᓕᒻᒥᒃ 
ᐅᓐᓂᕐᓗᒍᑎᖃᕈᒪᒍᓂ ᐅᕝᕙᓘᓐᓃᑦ 
ᑐᑭᓯᒋᐊᒃᑲᓐᓂᕈᒪᒍᓂ.  
 
ᑖᔅᓱᒥᖓᓕ ᐅᕝᕙᓘᓐᓃᑦ ᑕᒪᓐᓇ ᐊᑐᖅᑕᒥᓂᐅᔪᖅ 
ᖃᓄᐃᑦᑑᓂᖓᓂᒃ, ᐅᖃᖃᑎᒋᓂᐊᖅᐸᒃᑲ 
ᐃᖅᑲᓇᐃᔭᖅᑎᒃᑲ. ᖃᐅᔨᒪᑦᑎᐊᖅᐳᖓ ᓈᓚᒻᒪᑕ 
ᒫᓐᓇᐅᔪᖅ ᐃᖅᑲᓇᐃᔭᖃᑎᖃᕐᓗᑎᑦ ᐃᐊᒻᕙᓯ 
ᐱᖓᓐᓇᖓᓂ ᖃᐅᔨᒪᑦᑎᐊᖁᓪᓗᒋᑦ 
ᑐᓴᐅᒪᑎᑦᑎᓂᕐᒧᑦ ᐃᓕᖅᑯᓯᕆᔭᐅᔭᕆᐊᓖᑦ 
ᒪᓕᑦᑕᐅᒐᓗᐊᕐᒪᖔᕐᒥᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᖁᕐᓗᖅᑑᒧᑦ, ᒪᓕᒐᓕᐅᖅᑎ ᖃᒥᓐᖑᐊᖅ.  

ᐃᓕᓐᓂᐊᓂᒥ ᐃᖅᑲᓇᐃᔮᑦ ᖁᕐᓗᖅᑑᒥ 
(ᖃᒥᓐᖑᐊᖅ) 

ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
ᐳᐃᒍᓚᐅᓐᖏᓐᓂᓐᓂ, 

ᓴᑭᒐ ᐋᓐ ᐊᕿᐊᕈᖅ 
ᓇᓪᓕᐅᓂᖅᓯᐅᑦᑎᐊᕇᓚᒍᒪᕙᕋ. 
 
ᐅᖃᖅᑏ, ᐊᐱᖅᑯᑎᒐ ᑐᕌᖅᑎᒍᒪᕙᕋ ᒥᓂᔅᑕᒧᑦ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ.  
 
ᒥᓂᔅᑕᐅᔪᖅ ᖃᐅᔨᒪᑦᑎᐊᖅᐹ 
ᐃᖅᑲᓇᐃᔭᖅᑎᑖᕆᐊᖃᕐᓂᖏᓐᓂᑦ ᐃᓕᓐᓂᐊᕐᕕᒻᒥ 
ᖁᕐᓗᖅᑐᒥ ᐃᓱᒫᓘᑎᒋᔭᐅᓯᒪᕐᔪᐊᕋᒥᒃ 
ᓂᕈᐊᖅᑎᖁᑎᒋᓯᒪᔭᓐᓄᑦ.  
 
ᒥᓂᔅᑕᐅᔪᖅ ᑐᓴᕆᐊᖅᑎᑦᑎᔪᓐᓇᖅᐹ 
ᖃᓄᐃᓕᖓᓕᕐᓂᖓᓂᒃ ᐃᓐᓄᒃᑕᐅᓗᓂ 
ᖁᑦᑎᓂᖅᐹᒥᒃ ᐃᓕᓐᓂᐊᕐᕕᑉ ᐊᖓᔪᖅᑳᖓᑕ 
ᐃᓂᖓᓂᒃ 2019-2020 ᐃᓕᓐᓂᐊᕐᓇᑉ 
ᐊᕐᕌᒍᖓᓂ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑑᔪᖅ ᐃᓕᓐᓂᐊᖅᑐᓕᕆᓂᕐᒧᑦ, 
ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ 
ᒪᓕᒐᓕᐅᖅᑎᐅᖃᑕᐅᔪᖅ ᖁᔭᒋᕙᕋ 
ᐊᐱᖅᑯᑎᖓᓄᑦ. ᐅᖃᖅᑏ, ᐃᓕᓴᕕᒻᒥ ᐊᖓᔪᖅᑳᑉ 
ᐃᓂᖓ ᖁᕐᓗᖅᑐᒥ ᐱᖓᓱᓄᑦ ᐊᕐᕌᒍᓄᑦ 
ᐊᑯᓂᐅᑎᒋᔪᖅ ᐃᖅᑲᓇᐃᔮᕆᔭᐅᓲᖑᒐᓗᐊᕐᒪᑦ. 
ᐃᓕᓴᕕᒻᒥ ᐊᖓᔪᖅᑳᑉ ᑳᓐᑐᕌᒃᑦ-ᖓ 
ᑎᒍᒥᐊᖅᑕᐅᓲᖑᓪᓗᓂ ᐊᒻᒪᓗ ᐃᓱᓕᑦᑎᓲᖑᒐᓗᐊᖅ 
ᔫᓂ 9, 2019-ᖑᑎᓪᓗᒍ ᐊᒻᒪᓗ ᒪᓕᑦᑐᒋᑦ 
ᖁᕐᓗᖅᑐᑉ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 
ᐱᖁᔨᕗᖔᕈᑎᓕᐅᔪᕗᑦ ᑖᓐᓇ ᐃᖅᑲᓇᐃᔮᒃᓴᖅ 
ᓴᖅᑭᖅᑎᑕᐅᓗᓂ 
ᐃᖅᑲᓇᐃᔮᖅᑖᕆᔭᐅᓇᓱᐊᖁᓐᓇᕋᔭᕐᓗᓂ ᐊᒻᒪᓗ 
ᑕᒪᓐᓇ ᒪᓕᑦᑐᓂ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᑉ 
ᐃᓕᖅᑯᓯᒋᔭᐅᔭᕆᐊᓕᖏᑦ. ᒫᓐᓇᓕ ᑕᐃᒪ, 
ᖃᐅᔨᒋᐊᕆᐊᖃᕋᔭᖅᑐᖓ 
ᓇᓗᓇᐃᔭᑦᑎᐊᖅᓯᒪᓂᖏᓐᓂᑦ 
ᖃᓄᐃᓕᖓᓕᕐᒪᖔᖅ ᑖᓐᓇ ᐃᖅᑲᓇᐃᔮᒃᓴᖅ 
ᓴᖅᑭᖅᑎᑕᐅᓯᒪᔪᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᒥ ᐃᓚᒋᐊᕈ ᐊᐱᖅᑯᑎᓐᓄᑦ, 
ᒪᓕᒐᓕᐅᖅᑎ ᖃᒥᓐᖑᐊᖅ.  
 
ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖃᐅᒐᒪ ᐃᓕᓴᐃᔩᑦ ᐊᑕᐅᓯᐅᓐᖏᒻᒪᑕ  
ᐊᐅᓪᓚᓕᓛᕐᒪᑕ ᑕᐃᑲᓐᖓ ᑕᕝᕙᓂ ᐅᑭᐅᖅ 
ᓄᓐᖑᐊᓂ.  

ᑕᐃᒪ ᒥᓂᔅᑕ ᑐᓴᖅᑎᒃᑎᔪᓐᓇᖅᐱᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑕᒪᐃᑕ ᐃᓕᓴᐃᔨᓄᑦ 
ᖁᕐᓗᖅᑑᕐᒥ ᐅᑭᐅᓄᑦ 2019-2020-ᒧᑦ 
ᐃᓕᓴᐃᔨᑕᖃᑦᑎᐊᕐᓂᐊᕋᓗᐊᖅᐱᑖ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ 
ᐊᐱᕆᔪᓐᓇᕐᒥᖕᒪᑦ. ᐄ ᑕᐃᒪ ᐊᑕᐅᓯᐅᓐᖏᒻᒪᑕ 
ᑕᐃᒃᑯᐊ ᐃᓕᓴᐃᔨᒧᑦ ᓴᓇᐅᒐᒃᓴᐃᑦ ᖁᕐᓗᖅᑑᕐᒧᑦ 
ᐊᒻᒪᓗ ᒪᑐᐃᖓᓕᖅᑑᒐᓗᐃᑦ ᓴᖅᑭᔮᓕᖅᑑᒐᓗᐃᑦ. 
ᓯᕗᒻᒧᑦ ᓱᓕ ᑐᑭᓯᒃᑲᓐᓂᕆᐊᕐᓗᒍ ᑕᐃᒪ 
ᐅᑉᐱᕈᓱᒃᓯᒪᔪᖓᓕ ᐊᑕᐅᓯᐅᓐᖏᑦᑐᑦ ᓴᓇᐅᒐᒃᓴᐃᑦ 
ᐃᓕᓴᐃᔨᒃᓴᒧᑦ ᖃᓄᐃᒻᒪᒃᑭᐊᖅ ᐃᓚᖏᑦ. 
ᖃᐅᔨᒪᓐᖏᑐᖓ. ᓲᖅ ᖁᕐᓗᖅᑑᕐᒥ ᑖᒃᑯᐊ 
ᐃᓕᓴᐃᔩᑦ ᓱᖕᒪᑦ ᓄᖅᑲᕐᒪᑕ ᐊᐅᓪᓚᕐᓂᐊᓕᕐᒪᑕᓗ. 
ᑕᐃᒪ ᓴᖅᑮᑎᑦᑎᓇᓱᒃᓯᒪᔪᒍᑦ ᓴᓇᐅᒐᒃᓴᓂᒃ 
ᐊᕕᒃᑐᖅᓯᒪᔪᓂᒃ ᓄᓇᓕᓐᓄᑦ. ᐊᒃᓱᕈᖅᓯᒪᓪᓗᑕ 
ᑕᒪᓐᓇ ᐱᓕᕆᐊᕆᓯᒪᓇᓱᒃᑕᕗᑦ ᐅᑭᐅᒧᑦ 
ᑎᑭᓕᖅᑐᒧᑦ ᐃᓕᓐᓂᐊᕐᕕᒃᓴᒧᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᖅ ᐃᓚᒋᐊᕈᑎᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖃᒥᓐᖑᐊᖅ. 
 
ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑕᐃᒪ ᐅᖃᓚᐅᕋᒪ ᑖᒃᑯᐊ ᖁᕐᓗᖅᑑᖅ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 
ᐱᔭᒃᓴᖃᖅᓯᒪᒻᒪᑕᑦᑕᐅᖅ ᐃᖅᑲᓇᐃᔮᒃᓴᒥ ᐃᓕᓴᐃᔩᑦ 
ᐊᖓᔪᖅᑳᒃᓴᖓᓂᒃ.  
 
ᑕᐃᒪ ᐃᑲᔪᖅᑐᕈᑎᒋᓂᐊᕐᓗᒍ ᑖᒃᑯᐊ ᒥᓂᔅᑕᐅᔪᖅ 
ᑐᑭᓯᑎᑦᑎᔪᓐᓇᖅᐲᑦ ᖃᓄᖅ ᑖᒃᑯᐊ 
ᐃᓕᓐᓂᐊᖅᑐᓕᕆᔨᒃᑯᑦ 
ᐱᓕᕆᖃᑎᒋᖃᑦᑕᖅᓯᒪᕕᓯᐅᒃ ᑖᒃᑯᐊ 
ᐃᓕᓐᓂᐊᕐᕕᒋᔭᕗᑦ ᐊᖓᔪᖅᑳᖃᕆᐊᖃᕐᒥᔪᑦ 
ᑐᒡᓕᖓᓂᓪᓗᒃ ᓄᓇᕘᑉ ᐃᓕᓐᓂᐊᕐᕕᒋᔭᖏᓐᓂᒃ?  
ᑖᒃᑯᐊ ᓄᓇᓕᒥᐅᑕᕐᓂᓪᓗᒃ 
ᐱᔪᒪᔭᐅᓯᒪᖃᑦᑕᖅᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐄ, ᑕᒪᓐᓇ ᖁᕐᓗᖅᑑᕐᒥ 
ᑕᒪᓐᓇ ᑐᑭᓯᑎᒃᑎᔪᒪᔪᒍᑦ ᐅᕙᒍᓪᓗ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᑕᐃᑲᓂ 
ᖁᕐᓗᖅᑑᕐᒥ ᐊᒻᒪᓗ ᑎᒃᑯᐊᖅᑐᐃᓂᕐᓗ 
ᐊᖓᔪᖅᑳᒃᓴᒥᒃ. ᑖᒃᑯᐊ ᒪᓕᒡᓗᒋᑦ ᐃᓚᒃᑲᓐᓂᖓᓂᒃ 
107-ᒥᒃ ᐅᖃᐅᓯᖃᖅᓯᒪᔪᑦ ᑎᒃᑯᐊᖅᓯᔪᓐᓇᕐᓂᕐᒥ 
ᐅᕝᕙᓘᓐᓃᓖᑦ ᑖᓐᓇ ᐊᖓᔪᖅᑳᕐᒥ 
ᑐᒡᓕᖓᓂᓪᓘᓐᓃᑦ ᑖᒃᑯᐊ ᐊᑐᓕᖁᔭᐅᓯᒪᔪᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ. 
ᑖᒃᑯᐊᑦᑕᐅᖅ ᒪᓕᒐᖃᖅᓯᒪᖕᒪᑦ ᑐᓐᖓᑎᒋᓪᓗᒍ 
ᑖᒃᑯᓄᖓ ᐊᕕᒃᑐᖅᓯᒪᔪᓂᒃ ᐃᓕᓐᓂᐊᕐᕖᑦ 
ᐃᖏᕐᕋᔪᓕᕆᔨᖏᓐᓂᒃ. ᑖᒃᑯᐊ ᒪᓕᒃᖢᒋᑦ ᑕᐃᒪᓐᓇ 
ᒫᓐᓇᐅᔪᖅ ᐱᖁᔭᓕᐅᕈᑎᑦ ᐊᑐᖅᓯᒪᔪᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎᐊᕐᕕᐊᑉ ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᑦ 
ᒪᓕᒐᓕᐅᖅᑎ ᒪᐃᓐ. 
 
ᐊᐱᖅᑯᑦ 494 - 5(2): ᐱᐅᓯᒋᐊᕈᑕᐅᔪᑦ 

ᐃᓕᓐᓂᐊᖅᑎᓄᑦ ᑮᓇᐅᔭᑎᒍᑦ ᐃᑲᔫᑎᐅᑉ 
ᖃᕋᓴᐅᔭᓯᐅᑎᖏᓐᓂ (ᒪᐃᓐ) 

 
ᒪᐃᓐ: ᒪ’ᓇ, ᐅᖃᖅᑎᒃᑎᔩ. ᐃᓄᓕᕆᔨᒃᑯᑦ ᒥᓂᔅᑕᖓ 
ᐊᐱᖅᕼᐅᕈᐊᖅᖢᒍ ᐅᖃᖅᑎᑦᓯᔩ ᓂᑯᕕᒃᑐᖓ.  
 
ᑎᑎᖅᑲᒃᑯᑦ ᐊᐱᖅᑯᑎᒋᓚᐅᒐᕋ ᑖᓐᓇ ᑭᐅᓚᐅᕐᒪᒍ 
29 - 5(2). ᐅᑯᐊ ᑮᓇᐅᔭᖅᑖᕆᔭᐅᑦᑕᖅᑐᖅ 
ᐃᓕᓐᓂᐊᕆᐊᖅᓯᒪᔪᓄᑦ, (ᑐᓵᔨᑎᒍᑦ)  
ᑮᓇᐅᔭᑦ ᐃᓕᓐᓂᐊᖅᑎᓄᑦ ᐃᑲᔫᓯᐊᑦ ᓄᓇᕗᒻᒥᐅᑦ 
ᐃᓕᓐᓂᐊᖅᑎᖏᓐᓄᑦ (ᑐᓵᔨᑎᒎᕈᓐᓃᖅᑐᖅ) 
ᐱᔾᔪᑎᒋᑉᓗᒍ.  
 
ᐅᑯᐊ ᐊᐱᕆᔾᔪᑎᒋᓚᐅᒐᕋ ᑕᒪᓐᓇ ᐅᖃᖅᑎᑦᓯᔩ, 
ᐅᑯᐊ ᐃᓕᓐᓂᐊᕆᐊᖃᖅᑐᑦ ᓄᓇᕗᑦ ᕼᐃᓚᑖᓄᑦ  
ᐅᕝᕙᓘᓐᓃᑦ 

ᓇᓂᒥᐊᖅ ᓄᓇᕗᑉ ᐃᓗᐊᓂ 
ᐃᑲᔪᖅᑐᖅᑕᐅᑦᓯᐊᕆᐊᖃᕋᓗᐊᕐᒪᑕᑦ ᑮᓇᐅᔭᖅᑎᒍᑦ 
ᒐᕙᒪᒋᔭᑦᑎᓐᓄᑦ.  
 
ᐊᒻᒪᓗ ᐅᑯᐊ ᑭᒡᒐᖅᑐᖅᑕᒃᑲ ᐃᓚᖏᑦ ᑕᐃᑲᓂ 
ᑎᑎᕋᕐᕕᐅᔪᒥᒃ ᐱᓕᕆᖕᒪᑕ ᐊᕐᕕᐊᕐᒥᒃ ᑮᓇᐅᔭᑦ 
ᐃᓕᓐᓂᐊᖅᑎᓄᑦ ᐃᑲᔫᓯᐊᑦ ᓄᓇᕗᒻᒥᐅᑦ 
ᐃᓕᓐᓂᐊᖅᑎᖏᓐᓄᑦ ᕙᓐᔅ-ᓚᔭᐅᓲᖅ.  
 
ᑕᕝᕙᓂ ᐊᐱᖅᑯᑎᒋᓚᐅᒐᒻᓂᒃ ᓈᕼᐊᐅᑎᓕᒃ 6 
ᖃᕆᑕᐅᔭᖁᑕᐃᑕ ᒥᒃᕼᐋᓄᑦ ᑖᒃᑯᐊ  
ᖃᕆᑕᐅᔭᖁᑎᖏᑦ ᓈᒻᒪᓐᖏ’ᔪᖕᒪᑕ ᑕᐃᑲᓂ 
ᑎᑎᕋᓪᕕᒋᔮᓂᒃ. ᖃᑉᓗᓈᑐᑦ ᐅᖃᓕᒫᕐᓗᒍ 
(ᑐᓵᔨᑎᒍᑦ) ᑖᒃᑯᐊ ᐊᒥᓱᐃᖅᖢᑎᒃ 
ᓴᖅᑭᑕᐅᒃᑲᓐᓂᖃᑦᑕᕐᒪᑕᑦ ᐊᐅᓚᓕᖏᑦ 
ᐊᔾᔨᒌᖏᑦᑐᒦᒻᒪᑕ.  
 
ᐊᒻᒪ ᑭᐅᔭᐅᒃᑲᓐᓂᕐᒥᔪᖅ ᑎᑎᕋᖅᑐᖅ ᑖᒃᑯᐊ 
ᑮᓇᐅᔭᖃᖅᑎᑦᑎᖃᑦᑕᖅᑐᐃᑦ ᖃᕋᓴᐅᔭᒃᑯᑦ 
ᐊᑐᖅᑕᐅᓲᕐᒧᑦ ᐊᐅᓪᓛᕐᒪᑕ ᓄᑕᐅᓐᖏᑦᑐᒧᑦ 
ᐊᐅᓪᓛᖅᖢᓂ ᑖᓐᓇ ᖃᕆᑕᐅᔭᖅ 
ᐊᔪᕐᓇᕈᑎᓕᐅᕈᑎᓕᕆᔭᐅᖃᑦᑕᕐᒪᑦ 
ᐊᑭᓖᓇᓱᒃᑎᓪᓗᒋᑦ.  
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔩ, ᑕᒪᓐᓇ 
ᐃᖢᐃᓪᓗᑕᐅᓂᖓ ᓄᓗᓇᖅᑑᔭᓐᖏᒃᑲᓗᐊᖅᖢᓂ, 
ᑕᐃᒪ ᐊᐱᕆᓕᖅᐳᖓ ᒫᓐᓇ ᖃᑯᒍ ᑖᒃᑯᐊ 
ᐃᓄᓕᕆᔨᒃᑯᑦ ᖃᕋᓴᐅᔭᓂᒃ 
ᓄᑖᓐᖑᖅᑎᒃᑎᒋᐊᕈᒫᖅᐸᑦ ᑕᐃᑲᓂ 
ᑎᑎᕋᕐᕕᖁᑎᒋᔭᕐᒥᓂᒃ? ᒪ’ᓇ ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑕᐅᔪᖅ ᐃᓄᓕᕆᔨᒃᑯᓐᓄᑦ ᒥᓂᔅᑕ 
ᓯᐅᑎᐊᐱᒃ. 
 
ᐊᖓᔪᖅᑳ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ. (ᑐᓵᔨᑎᒍᑦ) ᖁᔭᓐᓇᒦᒃ ᐊᐱᕆᒐᕕᒃ. 
ᑖᒃᑯᐊ ᐃᓄᓕᕆᔨᒃᑯᑦ ᐱᓕᕆᐊᑉᑕ ᐃᓗᐊᓂ 
ᐋᖅᑭᒃᓱᐃᓇᓱᒃᑲᑉᑕ 

ᓱᓕ ᑕᒪᒃᑯᐊ ᐃᓕᓐᓂᐊᕆᐊᖃᑦᑕᖅᑐᐃᑦ 
ᑮᓇᐅᔭᖏᑦ ᐱᔾᔪᑎᒋᓪᓗᒋᑦ 
ᐱᔾᔪᑎᖃᐅᕈᓘᔭᖃᑦᑕᕐᒪᑕ ᑕᒪᓐᓇ  
ᕿᒥᕐᕈᓂᐊᕐᒥᔭᕗᑦ ᖃᓄᖅ ᐋᖅᑭᒋᐊᕋᔭᕐᒪᖔᑦ 
ᒪᕐᕉᓐᓂᒃ ᑕᒪᒃᑯᐊ ᑮᓇᐅᔭᖅᑖᖃᑦᑕᖅᑐᓂᑦ 
ᐊᐱᖅᑯᑎᒃᑯᑦ ᐊᐱᖅᓱᖅᓯᒪᔭᕗᑦ ᖃᓄᖅ 
ᐃᑲᔪᒃᑲᓐᓂᕈᓐᓇᕐᒪᖔᑉᑎᒍᑦ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᓯᕗᓪᓕᖅᐹᕐᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᒪᐃᓐ. 
 
ᒪᐃᓐ: ᒪ’ᓇ ᐅᖃᖅᑎᑦᓯᔩ. (ᑐᓵᔨᑎᒍᑦ) ᑖᓐᓇ 
ᐋᖅᑭᒍᑎᒃᓵᖅ ᓇᓗᓇᖅᑑᔮᓐᖏᑦᑐᖅ. ᖃᕆᑕᐅᔭᐃᖅ 
ᐊᓯᔾᔨᕐᓗᒋᑦ.  
 
ᐊᐅᓪᓛᕈᑎᖏᓪᓗ ᓄᓇᕗᑦ ᓴᖅᑭᖏᑎᓪᓗᒍ ᓱᓕ 
ᓄᑕᐅᓐᖏᓗᐊᓕᒧᑦ ᑲᓐᖑᓇᖅᓯᔪᑦ ᐅᑉᓗᒥ 
ᓂᑯᕕᖓᔪᑦ ᑕᒡᕙ ᒪᒃᑯᒃᑐᕗᑦ ᐱᒻᒪᕆᐅᔪᑦ 
ᐃᓕᓐᓂᐊᕆᐊᖃᑦᑕᕆᑦᑎ. ᑭᓯᐊᓂ 
ᐃᓕᓐᓂᐊᕆᐊᕌᖓᑕ ᑕᖅᑲᐅᖓᓗᒃ ᐱᔭᖅᑐᕌᖓᑕ 
ᐅᕙᒍᑦ ᒐᕙᒪᐅᓪᓗᑕ ᐱᔨᑦᓯᕋᕋᓱᒃᑲᓗᐊᖅᖢᑕ 
ᖃᕆᑕᐅᔭᑦ ᓄᑕᐅᓐᖏᓗᐊᒧᑦ ᓄᓇᕗᒻᒥᓪᓘᓐᓃᑦ 
ᓄᑕᐅᓐᖏᓐᓂᖅᓴᖅ.  
ᑕᒪᓐᓇ ᐃᔪᕐᓇᖅᑑᒐᓗᐊᖅ ᑭᓯᐊᓂ ᐃᔪᕐᓇᓐᖏᑦᑐᖅ. 
ᑕᒪᓐᓇ ᓈᒻᒪᖏᑦᑐᖅ.  
 
ᒥᓂᔅᑕᒥᒃ ᑐᓴᕈᒪᔪᖓ ᖃᑯᒍ ᖃᕆᑕᐅᔭᐅᑉ 
ᐊᓯᔾᔨᕐᓂᐊᖅᐸᑦ ᑖᒃᑯᐊ ᑖᓐᓇ ᑭᐅᓪᓚᒃᑖᖁᓐᓇᖅᐸᒍ 
ᐅᑉᓗᖅᓯᐅᑎᓂᑦ ᓇᓗᓇᐃᖅᓯᓗᓂ ᑖᒃᑯᐊ 
ᖃᕆᑕᐅᔭᐃᑦ ᐋᖅᑭᒋᐊᕈᓐᓇᖁᓗᒋᑦ. 
(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕ ᓯᐅᑎᐊᐱᒃ. 

ᐊᖓᔪᖅᑳ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ ᐊᒻᒪ ᖁᔭᓐᓇᒦᒃ ᑖᑦᓱᒥᖓ 
ᐊᐱᖅᓲᑎᒃᓴᖃᕋᕕᑦ. ᐅᖃᕈᓐᓇᓐᖏᑦᑐᖓ ᑭᓯᐊᓂ 
ᐅᓪᓗᒥ ᖃᐅᔨᒪᔪᒍᑦ ᒐᕙᒪᐅᓪᓗᑕ ᐊᑦᓱᕉᑎᒋᒐᑦᑎᒍᑦ 
ᐅᕙᖓᑐᐃᓐᓇᐅᓐᖏᑦᑐᖅ. ᐃᓛᖃᐃᒃ 
ᑮᓇᐅᔭᓕᕆᓕᕐᒥᒍᑦᑕ ᑖᓐᓇ ᐊᓚᒃᑲᓛᖁᖅ 
ᑲᔪᓯᑦᓯᐊᓛᖅᑯᖅ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᑭᖑᓪᓕᖅᐹᕐᒥ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᖅ, ᒪᓕᒐᓕᐅᖅᑎ ᒪᐃᓐ 
 
ᒪᐃᓐ: ᒪ’ᓇ ᐅᖃᖅᑎᑦᓯᔩ. ᑐᑭᕼᐃᕼᐅᐊᓕᖅᐳᖓ 
ᒫᓐᓇ ᕼᐆᖅ ᒥᓂᔅᑕ ᐅᖃᖅᑑ’ᓗᐊᓐᖏᒻᒪᖔᖅ ᖃᑯᒍ 
ᓄᑖᓐᖑᖅᑎᖅᑕᐅᓂᐊᕐᓂᖓᓂᒃ. 
ᖃᐅᔨᔫᔮᕋᓗᐊᖅᖢᑎᒃ ᐃᓄᓕᕆᔨᒃᑯᑦ ᑕᒪᓐᓇ 
ᓈᒻᒪᓐᖏᓐᓂᖓᓂᒃ ᑭᕼᐃᐊᓂ 
ᐱᓕᕆᒋᐊᑕᐃᒪᓗᐊᖅᑑᔭᓐᖏᒃᖢᑎᑦ 
ᓄᑖᓐᖑᖅᑎᕇᓂᕐᒧᑦ.  
 
ᕼᐅᓇ ᐱᔾᔪᑕᐅᓕᖅᐸ ᑕᐃᒪ? ᐊᕿᑐᓗᐊᖅᐸ 
ᐅᕝᕙᓘᓐᓃᑦ ᐱᑕᖃᓐᖏᑉᐸᑦ ᓄᓇᕐᔪᕐᒥ 
ᖃᕆᑕᐅᔭᖅᑕᖃᑦᓯᐊᓐᖏᑉᐱᑕ ᐊᒥᒐᖅᓯᕙᑦ 
ᓄᓇᕐᔪᐊᕐᒥ? ᕼᐅᓇ ᐱᔾᔪᑕᐅᒻᒪᖔᑦ ᑕᒪᓐᓇ 
ᓄᖅᑲᖓᒥᐊᖅᑑᔭᖅᑎᖦᖢᒍ 
ᕼᐃᕗᒻᒧᐊᖅᐸᓪᓕᐊᔫᔭᓐᖏᑎᖦᖢᒍ. ᕼᐅᓇ 
ᓄᖅᑲᖓ’ᔪᑕᐅᖕᒪᖔᑦ ᑐᑭᕼᐃᕼᐅᐊᓕᖅᐳᖓ. ᒪ’ᓇ 
ᐅᖃᖅᑎᒃᑎᔩ. 
 
ᐅᖃᖅᑎ: ᒥᓂᔅᑕ ᓯᐅᑎᐊᐱᒃ. 
 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ. (ᑐᓵᔨᑎᒍᑦ) ᐅᖃᕋᕕᑦ ᑕᒪᓐᓇ ᐊᑯᓂ 
ᑕᐃᒪᓐᓇᐃᓕᕐᒪᑦ ᓄᑕᐅᓐᖏᑦᑑᔪᑦ ᐄ. ᐆᒪᑉ 
ᐃᒡᓗᐊᓂ ᑕᒪᒃᑯᐊ ᐃᓄᓕᕆᔨᒃᑯᓐᓄᑦ  
ᐊᐱᕆᔭᐅᖃᑦᑕᕋᒪ ᑮᓇᐅᔭᖃᓗᐊᕌᓗᓐᖏᓐᓇᑉᑕ 
ᓯᕗᓪᓕᐅᕆᐊᕐᒪᑕ ᐃᓚᖏᑦ. ᒐᕙᒪᐅᓪᓗᑕ 

ᑕᒪᒃᑯᐊ ᑐᕌᒐᕆᔭᕗᑦ ᖃᕆᑕᐅᔭᒃᑯᓪᓗᑦ 
ᐊᐅᓪᓛᕈᑎᖏᑦ ᒐᕙᒪᒃᑯᓐᓂ ᐱᔨᑦᒥᕋᖅᑏᑦ 
ᐃᑭᐊᖅᑯᑎᒃᑯᑦ ᐊᖅᑯᑎᖏᑦ ᑕᒪᒃᑯᐊ 
ᓈᒻᒪᓐᖏᑦᑐᐃᑦ ᑐᓴᖅᓯᒪᔭᕗᑦ. ᐅᕙᖓ ᓂᑯᕕᖓᓂᖅ 
ᐊᔪᖅᑐᖓ ᐅᕙᓂ ᐋᖅᑭᒍᑎᒃᓴᖓᓂᒃ ᑭᓯᐊᓂ 
ᑮᓇᐅᔭᐅᑎᒍᑦ ᓴᖅᑭᒋᐊᖃᕋᑉᑎᒍᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᓇᑦᓯᓕᖕᒧᑦ. ᒪᓕᒐᓕᐅᖅᑎ ᕿᓐᖑᖅ. 

ᐊᑦᑕᒃᑯᓕᕆᓂᕐᓗ (ᕿᓐᖑᖅ) 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐅᑉᓛᒃᑯᖅᐸᑦᑲ 
ᓄᓇᖅᑲᑎᒃᑲᑦ ᑯᒑᕐᔪᖕᒥᐅᑦ ᑕᓗᕐᔪᐊᕐᒥᐅᓪᓗ. 
ᒪᓕᒐᓕᐅᖅᑎᐅᖃᑎᒋᔭᑉᑎᓪᓗ ᐃᒡᓘᑉ ᐃᓗᐊᓂ 
ᑕᓪᕙᓂ.  
 
ᐅᖃᖅᑎᑦᑎᔨ, ᐅᑉᓛᖅ ᐊᐱᖅᑯᑎᒃᓴᖃᖅᑯᖓ 
ᓄᓇᓖᑦ ᒐᕙᒪᓕᕆᔨᐊᓄᑦ ᒥᓂᔅᑕᕆᔭᐅᔪᒧᑦ. 
ᑖᑉᓱᒥᖓ ᐃᓱᒪᓘᑎᖃᖅᖢᑎᒃ ᑯᕕᖅᑕᕐᕕᖕᒥ 
ᐊᒃᑕᕐᓗᑯᓂᒡᓗ ᑕᓗᕐᔪᐊᓂ. ᐳᓛᕆᐊᖅᕼᐃᒪᑉᓗᓂ 
ᐅᑭᐅᖑᔪᖅ ᑕᐃᑲᓂ ᑕᓗᕐᔪᐊᓂ 
ᐅᖃᐅᓯᖃᖅᓯᒪᖕᒪᑕ ᑕᐃᒻᓇ ᑯᕕᖅᑕᕐᕕᐊᑦ. 
ᑕᐅᓄᖓ ᑕᕆᐅᕐᒧᑦ ᑯᕕᔪᕕᓂᐅᖕᒪᑦ.  
 
ᐅᖃᖅᑎᑦᑎᔩ, ᒥᓂᔅᑕ ᖃᐅᔨᒪᔪᖅ ᐱᓕᕆᕝᕕᒋᔭᐃᑦ 
2018-19 ᑮᓇᐅᔭᕐᒥᒃ ᕼᐋᕕᑦᑎᔪᒪᖕᒪᑕ $3.5 
ᒥᓕᐊᓐ ᑖᑉᕼᐅᒧᖓ ᑯᕕᖅᑕᕐᕕᒃᕼᐊᒧᑦ ᑕᓗᕐᔪᐊᓂ  
ᐊᑐᒐᐅᔪᒃᕼᐊᒥᒃ. ᒥᓂᔅᑕ ᑐᑭᓯᑎᑦᑎᔪᓐᓇᖅᐸ ᑖᒻᓇ 
ᕼᐊᓇᐅᒐᐅᔪᖅ ᐱᐊᓂᒃᑕᐅᕼᐃᒪᓕᖅᐸ 
ᐱᓕᕆᕝᕕᒋᔭᐃᑕᓗ ᖃᐅᔨᒪᑎᑕᐅᔪᓐᓇᖅᐸ ᖃᓄᖅ 
ᑕᐃᒻᓇ ᐃᖢᐊᖏᑦᑐᖅ ᑯᕕᖅᑕᕐᕕᖕᒧᑦ  
ᐃᓚᒋᐊᒃᕼᐋᖅ? 



ᐅᓪᓗᑐᐃᓐᓇᖅ, ᒪᐃ 31, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᑎᔨ, ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕᐅᔪᖅ ᓄᓇᓕᖕᒧᑦ ᒐᕙᒪᓕᕆᓂᕐᒧᑦ. 
ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᐅᑉᓛᒃᑯᑦ 
ᐅᖃᖅᑎᑦᓯᔨ ᓄᓇᖅᑲᑎᒃᑲᓗ. ᖁᔭᓐᓇᒦᒃ 
ᑲᑎᒪᔨᐅᖃᑎᒐ ᑖᑉᓱᒥᖓ ᐊᐱᕆᖕᒪᑦ. ᑕᐃᑉᑯᐊ 
ᑕᓗᕐᔪᐊᕐᒥᑦ ᑯᕕᖅᑕᕐᕕᐊᑕ ᒥᒃᓵᓄᑦ 
ᐃᖢᐊᓐᖏᓕᐅᕈᑕᐅᔪᑦ ᓈᒻᒪᓐᖏᓐᓂᕆᔭᖏᓪᓗ 
ᐅᔾᔨᕆᔭᐅᓯᒪᓕᖅᑐᑦ ᒐᕙᒪᒃᑯᓐᓄᑦ ᐊᒻᒪ ᑕᒪᓐᓇ 
ᓯᕗᒻᒧᑦ ᐱᓕᕆᐊᕆᔭᐅᕙᓪᓕᐊᓂᐊᓚᐅᖅᑐᖅ 
ᑕᐃᑲᓂ ᑕᓗᕐᔪᐊᓂ ᑭᖑᕙᕆᐊᖅᑕᐅᓯᒪᖕᒪᑦ ᐅᓇ 
ᐱᔾᔪᑎᒋᑉᓗᒍ ᑕᐃᑲᓂ ᑎᐅᓪᕼᐊᐅᓯ 
ᓯᓚᑦᑐᖅᓴᕐᕕᖓᓂ ᕿᒥᕐᕈᓂᖃᕐᒪᑕ ᑕᒪᒃᑯᓂᖓ 
ᑯᕕᖅᑕᕐᕕᖕᓂᒃ. ᑕᐃᒃᑯᐊ ᖃᐅᔨᓂᕆᔭᖏᑦ 
ᓴᖅᑭᑎᑦᓯᓂᐊᕐᒪᑕ ᖃᓄᖅ ᓱᓇᓂᒃ 
ᐋᖅᑭᒋᐊᖃᕐᒪᖔᑦ ᖃᓄᕐᓗ ᐋᖅᑭᖕᓂᐊᕐᒪᖔᑦ. 
ᑖᒻᓇ ᕿᒥᕐᕈᓂᕆᔭᖓᑦ ᐱᐊᓂᒃᑕᐅᓂᐊᕐᒪᑦ 
ᔮᓐᓄᐊᕆ 2020 ᐅᑭᐅᖅ, ᓄᑖᖅ ᐅᑭᐅᖅ 
ᐱᒋᐊᖅᐸᑦ ᑕᐃᑲᓂ ᓇᓗᓇᐃᖅᓯᒪᑦᓯᐊᓕᕐᓂᐊᕐᒪᑦ 
ᖃᓄᖅ ᐋᖅᑭᒋᐊᖃᕐᒪᖔᑦ ᓱᓇᓗ 
ᐋᖅᑭᐅᒪᖏᒻᒪᖔᑦ ᑕᐃᒻᓇ ᓴᖅᑭᑐᐊᖅᐸᑦ ᑕᒪᓐᓇ 
ᑕᐃᑯᖓ ᐋᖅᑭᒃᑕᐅᓂᐊᕐᓂᕆᔭᖓ 
ᑲᔪᓯᒋᐊᕐᓂᐊᖅᑐᖅ. ᑕᐃᓐᓇ ᑎᐅᓪᕼᐊᐅᓯᒃᑯᓐᓂ 
ᕿᒥᕐᕈᔭᐅᔪᖅ ᐅᑕᖅᑭᑐᐃᓐᓇᖅᑕᕗᑦ ᒫᓐᓇ. 
ᖁᔭᓐᓇᒦᒃ, ᐅᖃᖅᑎᑦᓯᔨ. 
 
ᐅᖃᖅᑎ: ᕼᐃᕗᓪᓕᖅᐹᒥ ᐃᓚᒋᐊᕈᑎ 
ᐊᐱᖅᑯᑎᒋᔭᕐᓄᑦ. ᒪᓕᒐᓕᐅᖅᑎ ᕿᓐᖑᖅ. 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑉᑎᔨ ᖁᔭᓐᓇᒦᒡᓗ 
ᒥᓂᔅᑕ ᑕᑉᓱᒧᖓ ᑭᐅᔪᖕᓇᕐᒪᑦ. ᒥᓂᔅᑕ 
ᖃᐅᔨᑎᑦᑎᔪᓐᓇᖅᐸ ᐱᓕᕆᕝᕕᒋᔭᐃᑦ ᓄᓇᓖᑦ 
ᒐᕙᒪᒋᔭᐃᑦ ᒥᒃᓵᓄᑦ. ᑎᐊᓐᓇ ᐊᕙᑎᓕᕆᓂᐅᑉ 
ᐃᓗᐊᓃᖃᑕᐅ’ᒪᑦ. ᖃᓄᕐᓕ  
ᐊᒡᓕᑎᑕᐅᓪᓗᐊᖏᑦᑐᓐᓇᖅᐸ ᑖᑉᓱᒪ ᑯᕕᓂᕆᔮᑕ 
ᑖᑉᓱᒪᑉ ᑯᕕᖅᑕᕐᕕᐅᑉ ᑕᐅᕗᖓ ᑕᕆᐅᕐᒧᑦ. 
ᖁᔭᓐᓇᒦᒃ, ᐅᖃᖅᑎᑦᓯᔨ. 
 
ᐅᖃᖅᑎ: ᒥᓂᔅᑕ ᑯᓱᒐᖅ. 
 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔨ. ᑖᒻᓇ ᖃᐅᔨᓴᖅᑕᐅᔪᖅ 
ᐅᓗᕆᐊᓇᖅᑐᒧᐊᖅᐸᓪᓕᐊᓐᖏᒃᑲᓗᐊᕐᒪᖔᑦ 
ᑕᒪᓐᓇ ᑯᕕᖅᑕᕐᕕᐊᑕ ᑯᕕᓂᐊ ᑯᕕᖅᑕᕐᕕᐅᑉ 
ᓯᓚᑖᓄᑦ. ᑕᒪᒻᓇ ᖃᐅᔨᓴᖅᑕᐅᓂᐊᖅᐳᖅ ᐊᒻᒪ 
ᑐᐊᕕᕐᓇᖅᑐᖃᓕᓐᖏᓐᓂᖓᓂᒃ ᑕᒪᓐᓇ 
ᐱᓕᕆᐊᖑᓇᔭᖅᖢᓂ ᑭᓯᐊᓂ ᒫᓐᓇ 
ᖃᐅᔨᓴᖅᑕᐅᔪᖅ ᐊᐅᒃᓴᕙᓪᓕᐊᓂᖓ ᑕᐃᒪ 
ᒪᓕᒡᓗᒍ ᓇᓗᓇᕈᓐᓃᖅᐸᓪᓕᐊᖑᔭᕐᓂᐊᕐᒪᑦ. ᑖᒻᓇ 
ᐅᖃᐅᑎᔪᓐᓇᖅᐸᕋ ᑖᒃᑯᐊ ᑎᐅᓪᕼᐊᐅᓯᒃᑯᑦ 
ᖃᐅᔨᓴᕐᓂᐊ ᐱᐊᓂᑐᐊᖅᐸᑦ ᑕᐃᒪ ᑕᐃᓐᓇ 
ᒪᓕᒡᓗᒍ ᓴᖅᑭᑦᓯᓂᐊᖅᐳᑦ ᑎᑎᕋᐅᔭᖅᓯᒪᔪᓂᒃ 
ᐃᒪᓐᓇ ᑕᒡᕙ ᓴᓇᔭᐅᓂᐊᖅᑐᖅ ᐊᒻᒪ 
ᓴᓇᔭᐅᒋᐊᕐᓗᓂ ᑖᒻᓇ ᐋᖅᑭᒃᓱᖅᑕᐅᓂᐊ ᑕᐃᑉᓱᒪ 
ᑯᕕᖅᑕᕐᕕᐊᑉ ᒥᒃᓵᓄᑦ ᑕᓗᕐᔪᐊᒥ. ᖁᔭᓐᓇᒦᒃ, 
ᐅᖃᖅᑎᑦᓯᔨ. 
 
ᐅᖃᖅᑎ: ᑭᖑᓪᓕᖅᐹᒥ ᐃᓚᒋᐊᕈᑎ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᕿᓐᖑᖅ. 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔨ ᖁᔭᓐᓇᒦᒡᓗ 
ᑕᐃᒻᓇ ᑲᒪᒋᔭᐅᕙᓪᓕᐊᓕᕐᒥ’ᒪᑦ ᑯᕕᖅᑕᕐᕕᒃ 
ᑕᐃᑲᓂ ᑕᓗᕐᔪᐊᓂ.  
 
ᐅᓇ ᑭᖑᓪᓕᖅ ᐊᐱᖅᑯᑎᒋᔭᕋ ᖃᑉᓗᓈᑑᕐᓗᒍ. 
(ᑐᓵᔨᑎᒍᑦ) ᑖᒃᑯᐊ ᒐᕙᒪᒃᑯᑦ ᓄᓇᓕᖕᓂᑦ ᐊᒻᒪ 
ᒐᕙᒪᒃᑯᓐᓂᑦ ᐱᔨᑦᓯᕋᖅᑎᑦ ᑐᒃᓯᕋᕐᓂᒃᑯᑦ ᔪᓚᐃ 
2018 ᑖᒃᑯᐊ ᑭᓈᓗᖕᓂᑦ ᕿᒥᕐᕈᓂᖓ ᑕᓗᕐᔪᐊᓂ 
ᐱᔾᔪᑎᖃᖅᖢᑎᒃ ᔪᓚᐃ 2018-ᒥ ᑐᒃᓯᕋᓚᐅᕐᒪᑕ. 
ᑖᒃᑯᐊ ᖃᐅᔨᓴᕈᑎᖏᑦ ᐱᐊᓂᒃᓯᒪᒋᐊᖃᓚᐅᕐᒪᑦ 
2018-ᒥ. 2019 ᔮᓐᓄᐊᕆᒥ 
ᐱᐊᓂᒃᓯᒪᒋᐊᖃᓚᐅᕋᓗᐊᕐᒪᑦ. ᑖᓐᓇ ᒥᓂᔅᑕ 
ᐅᖃᕈᓐᓇᖅᐸ ᑖᓐᓇ ᐱᐊᓂᒃᑕᐅᓯᒪᖕᒪᖔᑦ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᑯᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ 

ᑕᓗᕐᔪᐊᖅ ᑭᓈᓗᖕᒥᒃ ᑲᒪᔾᔪᑎᒋᔭᖓ 
ᐸᕐᓇᒃᑕᐅᓯᒪᔪᖅ ᑖᒃᑯᐊ ᐅᓂᒃᑳᖑᔪᓂᒃ 
ᐃᓚᐅᔫᒐᓗᐃᑦ ᑖᒃᑯᐊ ᑲᑎᓯᒪᔪᐃᑦ ᑕᒡᕙᓂ 
ᑕᓗᕐᔪᐊᕐᒥ ᖃᐅᔨᓴᕐᓂᐅᔪᖅ ᐊᒃᑑᕝᕙ 2019-ᒥ 
ᒫᓐᓇ ᑖᓐᓇ ᓇᓗᓇᐃᕐᕕᐅᓯᒪᔪᖅ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐅᖅᓱᖅᑑᕐᒧᑦ, ᒪᓕᒐᓕᐅᖅᑎ ᐋᖁᐊᖅ. 
 
ᐊᐱᖅᑯᑦ 496 - 5(2): ᐃᖃᓗᓕᕆᓂᖅ 

(ᐋᖁᐊᖅ) 
ᐋᖁᐊᖅ (ᑐᓵᔨᑎᒍᑦ): ᐅᑉᓛᒃᑯᑦ. 
ᓂᕈᐊᖅᑕᐅᕝᕕᒋᓯᒪᔭᒃᑲᑦᑕᐅᖅ ᐅᑉᓛᒃᑯᖅᐸᒃᑲ. 
ᒪᒥᐊᓇᐅᒐᓗᐊᖅ ᓂᐱᕐᓗᒃᑲᒪ ᐅᑉᓗᒥ.  
 
ᐅᖃᖅᑏ, ᐊᐱᖅᑯᑎᒐ ᐊᕙᑎᓕᕆᓂᕐᒧᑦ 
ᒥᓂᔅᑕᐅᔪᒧᑦ.  
 
ᑖᓐᓇ ᒥᓂᔅᑕ ᐃᖅᑲᐅᒪᓂᐊᕐᒪᑦ ᑖᒃᑯᐊ ᐅᖅᓱᖅᑑᕐᒥ 
ᐊᖑᓇᓱᒃᑏᑦ ᑲᑐᔾᔨᖃᑎᒋᔭᖏᑦ ᐅᑭᐅᖅ 
ᐳᓛᓚᐅᖅᓯᒪᒐᒃᑭᑦ ᐃᓛᒃ ᐅᖃᐅᓯᕆᓚᐅᖅᓯᒪᒐᒃᑭᑦ 
ᐱᓕᕆᓂᕆᔭᖓᑦ ᑕᒪᓐᓇ ᐃᖃᓗᒃᓯᐅᕐᓂᕐᒥᑦ 
ᑲᒪᒋᔭᖃᖅᑎᓪᓗᒋᑦ ᑮᓇᐅᔭᓕᐅᕈᓐᓇᕐᓂᕐᒥᒃ 
ᕿᒥᕐᕈᖕᒪᑕ. ᐅᖃᖅᑏ, ᑕᒪᒃᑯᐊ ᑮᓇᐅᔭᑎᒍᑦ 
ᐃᖃᓗᒃᓯᐅᕐᓂᖅ ᐃᖅᑲᓇᐃᔭᖅᑎᓂᑦ 
ᓴᖅᑭᔭᖅᑎᑦᓯᓪᓚᕆᒐᔭᕐᒪᑦ ᑮᓇᐅᔭᓪᓗ 
ᐊᐅᓪᓛᓕᖅᐸᓪᓕᐊᓪᓗᑎᒃ ᐊᒻᒪ ᑳᒃᑐᓂᑦ 
ᓂᕆᑎᑦᓯᓇᔭᕐᒪᑦ ᓄᓇᓕᖕᓂ.  
 
ᐅᖃᖅᑏ, ᑖᒃᑯᐊ ᐊᖑᓇᓱᒃᑎᑦ ᑲᑐᔾᔨᖃᑎᒋᔭᖏᑦ 
ᐃᑲᔪᖃᑦᑕᕐᒪᑕ ᓄᓇᓕᖕᓂᑦ ᓂᕿᖃᖅᑎᑦᓯᑉᓗᑎᒃ.  
ᑕᒪᒃᑯᐊ ᑲᑎᒪᔨᐅᖃᑎᒃᑲ ᐅᕙᓂ ᑕᒪᓐᓇ 
ᖃᖓᑐᐃᓐᓇᖅ ᐅᑉᓛᕈᒥᑕᕈᓐᓇᖅᖢᑕ 
ᐅᑉᓗᕈᒥᑕᕐᓗᑕᓗ ᐅᑉᓗᒃᑯᑦ, ᐅᓪᓄᒃᑯᓪᓗ 
ᐅᓐᓄᒍᒥᑕᕐᓗᑕ. ᐊᒥᓱᐃᑦ ᓄᓇᕗᒻᒥ 
ᑕᐃᒪᓐᓇᐃᑦᑐᒃᑯᓐᖏᒻᒪᑕ.  
 
ᐅᖃᖅᑏ, ᒥᓂᔅᑕ ᐅᓂᑉᑳᕈᓐᓇᖅᐸ ᖃᓄᖅ 
ᐃᑲᔪᕐᒪᖔᑦ ᐊᕙᑎᓕᕆᔨᒃᑯᑦ ᑖᒃᑯᓄᖓ  
ᑲᑎᒪᔨᐅᔪᓄᑦ ᐊᖑᓇᓱᒃᑏᑦ ᑕᐃᒪᓐᓇ ᓂᕿᓂᒃ 
ᓄᓇᓕᖕᓄᐊᕈᓐᓇᖁᓗᒋᑦ? 

ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᕙᑎᓕᕆᓂᕐᒧᑦ, ᒥᓂᔅᑕ 
ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎ. ᐊᖏᖃᑎᒋᕙᕋ ᑕᒪᒃᑯᐊ ᐊᖑᓇᓱᒃᑏᑦ 
ᓄᓇᓕᖕᓂ ᐱᓕᕆᐊᒃᓴᖃᓪᓗᐊᕐᒪᑕ ᑕᒪᒃᑯᐊ 
ᐱᒻᒪᕆᐅᓪᓗᑎᒡᓗ ᑭᒡᒐᖅᑐᐃᖕᒪᑕ ᓄᓇᖅᑲᑎᒥᓂᒃ 
ᐃᑲᔪᕐᓂᖅ ᐊᕙᑎᓕᕆᔨᒃᑯᓐᓄᑦ ᐱᓕᕆᖃᑎᖃᕐᓂᖅ 
ᓂᕐᔪᑏᑦ ᐆᒪᔪᐃᑦ ᐱᔾᔪᑎᒋᓗᒋᑦ.  
 
ᐃᖃᓗᒃᓯᐅᕐᓂᕐᓕ ᐱᔾᔪᑎᒋᓗᒍ ᑕᒪᓐᓇ 
ᐊᔾᔨᒌᓐᖏᑦᑐᓂᒃ ᑲᒪᒋᔭᐅᔪᓐᓇᕐᒪᑦ ᓴᖅᑭᑎᑕᐅᓗᓂ. 
ᒫᓐᓇ ᓴᖅᑭᔮᖅᑐᖃᓐᖏᑉᐸᑦ ᑰᑕᐅᔪᒥᒃ ᐃᖃᓗᖕᓄᑦ 
ᑕᒪᒃᑯᐊ ᓄᓇᓖᑦ ᑕᓯᖏᑦ ᓇᓗᓇᐃᖅᑕᐅᒃᐸᑕ 
ᑖᒃᑯᐊ ᖃᐅᔨᓴᕐᓂᒃᑯᑦ ᖃᐅᔨᓴᖅᑕᐅᔪᓐᓇᖅᑐᐃᑦ 
ᑮᓇᐅᔭᖅᑎᒍᑦ ᐃᖃᓗᖕᓂ 
ᑮᓇᐅᔭᓕᐅᕈᓐᓇᓐᖏᒻᒪᖔᑕ ᑕᒪᒃᑯᐊ 
ᕿᒥᕐᕈᔭᐅᔪᓐᓇᖅᑐᐃᑦ.  
 
ᑕᐃᑲᓂ ᑮᓇᐅᔭᓕᐅᕋᓱᐊᖅᑐᑦ ᑰᑕᖄᓂᒃᑯᑉᓯ ᑕᐃᒪ 
ᐊᓯᐊᓄᑦ ᑐᓗᖅᑕᕈᑕᐅᓇᔭᖅᑐᖅ ᑭᓇᒃᑯᑦ 
ᓂᐅᕕᕈᓐᓇᖅᐸᑦ.  
ᓂᐅᕕᕈᓐᓇᖅᑐᖃᖅᐸᑦ ᑕᒪᒃᑯᐊ 
ᐱᕙᓪᓕᐊᔪᓕᕆᔨᒃᑯᑦ ᐱᓕᕆᖃᑎᒋᓗᒋᑦ ᑖᒃᑯᐊ 
ᑮᓇᐅᔭᓕᐅᕈᓐᓇᕐᓂᕐᒧᑦ ᑐᓐᖓᔭᕆᐊᖃᕐᒪᑦ. ᐊᒻᒪ 
ᑕᓗᕐᔪᐊᖅ ᑕᐃᒪᓐᓇᑦᑕᐅᖅ ᐊᐅᓪᓛᕆᐊᖃᕋᔭᖅᑐᖅ 
ᑭᓯᐊᓂ ᑕᐃᑲᓂᕐᒥᐅᑕᐅᓐᖏᓐᓇᒪ ᖃᐅᔨᒪᓐᖏᓐᓇᒪ 
ᑭᓯᐊᓂ ᐱᓕᕆᖃᑎᒋᔪᒪᔭᕗᑦ ᑖᒃᑯᐊ ᐊᖑᓇᓱᒃᑏᑦ 
ᑲᑎᒪᔨᖏᑦ ᐊᒻᒪ ᐱᕙᓪᓕᐊᔪᓕᕆᔨᒃᑯᑦ 
ᐱᓕᕆᖃᑎᒋᓗᒋᑦ ᑕᒪᓐᓇ ᑮᓇᐅᔭᑎᒍᑦ 
ᓴᖅᑭᔮᕈᓐᓇᕐᒪᖔᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᐋᖁᐊᖅ. 
 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
ᐅᖅᓱᖅᑑᖅ ᐊᐱᖅᑯᑎᒋᔭᕋ, 

ᑕᓗᕐᔪᐊᖑᓐᖏᑦᑐᖅ.  
 
ᐅᖃᖅᑏ, ᑖᒃᑯᐊ ᐅᖅᓱᖅᑑᕐᒥ ᐊᖑᓇᓱᒃᑐᓕᕆᔨᒃᑯᑦ 
ᑎᒥᖁᑖ ᒫᓐᓇ ᐃᒡᓗᕐᔪᐊᕐᒦᑦᑐᑦ ᓴᓇᔭᐅᓚᐅᖅᓯᒪᔪᖅ 
50 ᐊᕐᕌᒎᓕᖅᑐᑦ ᐅᕙᓐᓂᒡᓘᓐᓃᑦ ᐃᓐᓇᐅᓂᖅᓴᖅ. 
60-ᖑᕋᓗᐊᖅᑎᓪᓗᖓ ᐅᕙᓐᓂᒡᓘᓐᓃᑦ 
ᐃᓐᓇᐅᓂᖅᓴᖅ ᐊᒻᒪᓗ ᐃᖃᓗᓕᕆᓂᖅ 
ᐱᔾᔪᑎᒋᓪᓗᒍ ᑐᕌᒐᖃᖅᑐᑦ, ᐅᖃᖅᑏ, ᑖᒃᑯᐊ 
ᐊᖑᓇᓱᒃᑎᒃᑯᑦ ᑎᒥᖁᑎᖏᑦ ᐊᖏᒡᓕᒋᐊᖁᔨᔪᑦ 
ᐊᒻᒪ ᓄᑖᓐᖑᕆᐊᖅᑎᑦᑎᖁᓪᓗᑎᒃ ᑖᔅᓱᒥᖓ 
ᐃᒡᓗᖁᑎᒋᔭᒥᓂᒃ. ᑕᐃᒪᓐᓇ ᐱᑐᖃᐅᑎᒋᑎᓪᓗᒍ.  
 
ᑖᓐᓇ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐹ 
ᓇᓕᐊᒃ ᐱᓕᕆᕝᕖᑦ ᐅᑯᓄᖓ ᐊᑐᕈᓐᓇᕐᒪᖔᑦ. 
ᑖᒃᑯᐊ ᐊᕙᑎᓕᕆᔨᒃᑯᑦ ᐱᓕᕆᕝᕕᐊ 
ᑕᐃᒪᐃᑦᑐᓕᕆᔨᐅᕙᑦ ᐅᕝᕙᓘᓐᓃᑦ 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ 
ᐱᓕᕆᕝᕕᐊ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎ ᐊᒻᒪᓗ ᒪᒥᐊᖦᖢᖓ ᑕᒻᒪᖅᑐᐊᓘᖅᑲᐅᒐᒪ 
ᑕᐃᓐᓇ ᐊᐱᖅᑯᑎᒋᔭᐅᖅᑲᐅᔪᖅ ᑭᖑᓪᓕᖅᐹᖅ 
ᑕᓗᕐᔪᐊᓕᕆᖅᑲᐅᖕᒪᑦ ᑲᔪᓯᐅᖅᑲᑐᐃᓐᓇᖅᑲᐅᒐᒪ.  
 
ᐅᖃᖅᑏ, ᑕᐃᒃᑯᐊ ᑮᓇᐅᔭᑦ ᐊᓪᓚᕕᖕᓄᑦ ᑐᕌᖓᔪᑦ 
ᐊᒻᒪᓗ ᐊᖑᓇᓱᒃᑐᓕᕆᔨᒃᑯᑦ ᐱᓕᕆᕝᕕᖏᑎᒍᑦ 
ᓄᓇᕗᒻᒥ ᑎᑎᕋᕐᕕᖓᓐᓄᑦ ᐊᒃᑐᐃᓂᖃᕐᒪᑦ ᐊᒻᒪᓗ 
ᑮᓇᐅᔭᓕᐅᕋᓱᐊᕐᓂᖅ ᐱᔾᔪᑕᐅᒃᐸᑦ ᑖᒃᑯᓄᖓ 
ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔾᔪᑎᓕᕆᔨᒃᑯᓐᓄᑦ 
ᐅᕙᑦᑎᓐᓄᓪᓗ ᐊᒃᑐᐃᓂᖃᕋᔭᖅᑐᑦ. 
ᒪᓕᒃᓯᒪᑐᐃᓐᓇᕐᒪᑦ ᑕᐃᔅᓱᒧᖓ 
ᑮᓇᐅᔭᓕᐅᕈᑕᐅᔪᒪᔪᒧᑦ.  
 
ᑕᐃᒪᓐᓇ ᖃᓄᐃᑦᑐᒥᒃ ᖃᓄᐃᓕᐅᕈᒪᖕᒪᖔᑦ 
ᑕᐃᒃᑯᐊ ᑕᐃᓐᓇ ᐃᒡᓗ ᐱᔾᔪᑎᒋᓪᓗᒍ ᓇᓗᔪᖓ  
ᑭᓯᐊᓂ ᐃᖃᓗᓕᕆᓂᕐᒧᑦ ᑐᕌᖓᒃᐸᑦ 

ᐱᕙᓪᓕᐊᔪᓕᕆᔨᒃᑯᓐᓄᕋᔭᖅᑐᖅ. 
ᐊᖑᓇᓱᒃᑐᓕᕆᔨᒃᑯᑦ ᑐᒃᓯᕋᐅᑎᓂᒃ ᑎᑎᕋᕈᓐᓇᖅᑐᑦ 
ᐅᕝᕙᓘᓐᓃᑦ ᑎᑎᕋᑐᐃᓐᓇᕐᓗᑎᒃ. 
ᑐᑭᓯᑎᓐᓂᐊᕋᑦᑎᒃᑯᑦ ᓇᑭᑦ ᑮᓇᐅᔭᖅᑖᕈᓐᓇᕐᒪᖔᑦ 
ᖃᓄᐃᑦᑐᒪᓂᖓ ᒪᓕᒡᓗᒍ. 
 
ᐅᖃᖅᑎ: ᑭᖑᓪᓕᖅᐹᒥ ᐃᓚᒋᐊᕈᑎ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᐋᖁᐊᖅ. 
 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᖃᓗᓕᕆᓂᕐᒧᑦ ᖃᐅᔨᓵᖑᓚᐅᖅᑐᖅ ᑕᒪᑐᒪᓂ 
ᐊᒻᒪᓗ ᖃᐅᔨᒪᖅᑰᖅᖢᒍ ᑖᓐᓇ 
ᐱᔭᕇᖅᑕᐅᓚᐅᕐᓂᖓᓂᒃ ᐊᒻᒪᓗ 
ᐃᒡᓗᑖᕆᐊᖃᖅᑐᒍᑦ ᓄᑖᕐᒥᒃ. ᑕᐃᒪᓐᓇ 
ᐃᒡᓗᕈᓗᖕᒥᒃ ᓄᑕᐅᓐᖏᑦᑐᐊᓗᖕᒥᒃ 
ᐊᑐᕈᓐᓇᓐᖏᓐᓇᑦᑕ ᐱᐅᓂᖅᓴᐅᔭᕆᐊᖃᖅᑐᖅ 
ᐊᒻᒪᓗ ᓄᓇᓖᑦ ᐃᑲᔪᕆᐊᖃᖅᖢᑎᒃᑯᑦ. 
 
ᐅᖃᖅᑏ, ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᑕᒪᓐᓇ 
ᓂᓪᓕᐅᑎᒋᖃᑦᑕᖅᓯᒪᒐᒃᑯ ᒐᕙᒪᒃᑯᑦ 
ᐃᖃᓗᓕᕆᕝᕕᖕᒧᑦ ᐱᓕᕆᕕᐊ ᓄᒃᑎᖅᑕᐅᔭᕆᐊᓕᒃ 
ᐊᕙᑎᓕᕆᔨᒃᑯᑦ ᐱᓕᕆᕝᕕᐊᓄᑦ ᐅᕝᕙᓘᓐᓃᑦ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᓪᓗ 
ᐱᓕᕆᕕᖕᒧᑦ. ᑖᓐᓇ ᒥᓂᔅᑕ ᐅᕙᓐᓄᑦ 
ᐅᓂᒃᑳᕈᓐᓇᖅᐹ ᒐᕙᒪᒃᑯᓐᓄᑦ ᖃᓄᐃᓕᖓᓕᕐᒪᖔᑕ 
ᑕᒪᓐᓇ ᐱᔾᔪᑎᒋᓪᓗᒍ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎ. ᐅᖃᖅᑎ, ᐄ, ᓱᓕᔪᖅ ᐃᖃᓗᓕᕆᓂᖅ 
ᐱᔾᔪᑎᒋᓪᓗᒍ ᐃᓛᓐᓂᒃᑯᑦ 
ᐊᕙᑎᓕᕆᔨᒃᑯᓐᓃᓚᐅᓲᖅ ᑕᐃᒪᐃᖃᑦᑕᖅᓯᒪᖕᒪᑦ 
ᐊᒻᒪᓗ ᐃᓛᓐᓂᒃᑯᑦ ᓄᒃᑎᖅᑕᐅᕙᒃᖢᓂ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᓪᓗ 
ᐳᓚᕋᑦᑐᓕᕆᔨᐅᓱᖓᖅᑎᓪᓗᒋᑦ. ᑕᒪᒃᑯᐊ ᓱᓕ 
ᕿᒥᕐᕈᓇᒃᑕᕗᑦ ᓇᓕᐊᖕᓄᒃ 
ᐃᓕᖅᑭᒃᓯᒪᓂᖅᓴᐅᔪᓐᓇᕐᓂᐊᕐᒪᖔᖓ  
ᓯᕗᓂᒃᓴᑦᑎᓐᓂ ᒫᓐᓇᕈᓘᓂᐊᖅᑐᖅ 
ᓇᓗᓇᐃᖅᓯᓂᐊᖅᑐᒍᑦ ᓇᓕᐊᖕᓃᒃᐸᑦ  
ᐱᐅᓂᖅᓴᐅᓂᐊᕐᒪᖔᑦ. 



ᐅᓪᓗᑐᐃᓐᓇᖅ, ᒪᐃ 31, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

3479 

ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐅᖅᑯᕐᒥᐅᓄᑦ, ᒪᓕᒐᓕᐅᖅᑎ ᕿᔪᒃᑖᖅ. 
 
ᐊᐱᖅᑯᑦ 497 - 5(2): ᐱᔾᔪᑎᑦ 

ᐃᓄᖃᓐᖏᑦᑐᖅᑕᖃᕐᓂᖅ ᐃᒡᓗᓂᑦ 
(ᕿᔪᒃᑖᖅ) 

ᕿᔪᒃᑖᖅ: ᖁᔭᓐᓇᒥᒃ, ᐅᖃᖅᑎᑦᑎᔩ. 
ᐅᓪᓛᒃᓴᒃᑰᖅᑲᒃᑲ ᑕᐃᒃᑯᐊ ᑕᑯᓐᓇᖅᑐᑦ 
ᕿᑭᖅᑕᔪᐊᕐᒥᐅᑦ ᑲᖏᖅᑐᒑᐱᖕᒥᐅᓪᓗ ᓈᓚᒃᑐᓪᓗ. 
ᐊᒻᒪᓗᑦᑕᐅᖅ ᑲᑎᒪᔨᐅᖃᑎᒃᑲ. 
 
ᐅᖃᖅᑎᑦᑎᔩ, ᐊᐱᖅᑯᓯᕆᓂᐊᖅᑕᒃᑲ ᐅᑯᐊ 
ᑐᕌᖅᑎᒍᒪᓪᓗᒋᑦ ᐃᓪᓗᓕᕆᔨᕐᔪᐊᒃᑯᑦ 
ᐃᓪᓗᓕᕆᔨᒃᑯᑦ ᒥᓂᔅᑕᖓᓄᑦ.  
 
ᐅᖃᖅᑎᑦᑎᔩ, ᑕᐃᒪ ᖃᐅᔨᒪᒐᑦᑕ 
ᐃᓪᓗᖃᒡᒐᖅᑐᐃᓐᓇᐅᒻᒪᑕ ᓄᓇᓕᓕᒫᑦ 
ᑕᒪᕐᒥᑦᑎᐊᖅ. ᐊᒻᒪᓗᑦᑕᐅᖅ ᖃᐅᔨᒪᓪᓗᑕ ᐃᓪᓗᐃᑦ 
ᐊᑐᓐᖏᑦᑐᐊᓗᐃᑦ ᓄᓇᓕᖕᓂ ᐊᒥᐊᓱᓘᓕᕐᖓᑕ. 
ᒪᑑᖅᓯᒪᑐᐃᓐᓇᖅᑐᑦ ᑕᒪᒃᑯᐊ ᐊᒥᓲᓕᕐᖓᑕ 
ᓄᓇᓕᐅᑉ ᐃᓗᐊᓂ. ᓄᓇᓕᓕᒫᑦᓯᐊᓂᑦ 
ᐊᐅᓪᓚᖃᑦᑕᕋᑦᑕ ᓇᒧᑐᐃᓐᓇᖅ ᓄᓇᓕᐅᑉ 
ᐊᓯᐊᓄᑦ, ᓇᒥᓕᒫᖅ ᑕᑯᓐᓇᓕᕐᖓᑦ ᐅᓪᓗᒥᐅᔪᖅ 
ᐃᓪᓗᓂᒃ ᒪᑑᖅᓯᒪᔪᑦ ᐊᑐᓐᖏᑦᑐᑦ 
ᐊᒥᓱᒻᒪᕆᐊᓘᔮᓕᕐᖓᑕ ᐊᓪᓛᑦ ᓄᓇᒐ, ᓄᓇᒐ 
ᒥᑭᔪᕈᓘᒐᓗᐊᕐᖓᑦ ᐃᓪᓗᒐᓴᐃᑦ ᐊᒥᓱᐃᑦ 
ᒪᑐᐊᖅᓯᒪᑐᐃᓐᓇᓕᖅᑐᑦ ᐊᑐᖃᑦᑕᕈᓐᓃᖅᑐᑦ 
ᐊᑯᓂᐊᓗᒃ ᑕᒪᒃᑯᐊ ᑕᑯᒥᓇᖃᑦᑕᕈᓐᓃᒻᒪᕆᒻᒪᑕ 
ᒪᑑᖅᓯᒪᔪᐊᓗᑐᐃᓐᓇᑦ.  
 
ᑕᒪᒃᑯᐊ ᑭᓱᒧᑦ ᐱᔾᔪᑎᐅᒻᒪᖔᑕ. 
ᐃᓪᓗᓕᕆᔨᕐᔪᐊᒃᑯᖅᑲᐃ ᒥᓂᔅᑕᖓ ᑕᒪᑐᒥᖓ 
ᓇᓗᓇᐃᖅᓯᔪᓐᓇᖅᑳ? ᐅᕝᕙᓘᓐᓃᑦ ᓱᕋᓗᐊᓕᖅᑲᑦ 
ᑕᒪᒃᑯᐊ ᐅᕝᕙᓘᓐᓃᑦ ᐃᓐᓄᒍᓐᓇᐃᓪᓕᕙᑦ?  
ᖃᓄᐃᒻᒪᑦ ᒪᑯᐊ ᑕᐃᒪᓐᓇ 
ᒪᑑᖅᓯᒪᔪᐊᓗᑐᐃᓐᓇᐅᓕᖅᑲᑦ? 

ᖁᔭᓐᓇᒦᒃ,  
ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑕᐅᔪᖅ ᑲᒪᒋᔭᖃᖅᑐᖅ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᖏᓐᓂᑦ ᒥᓂᔅᑕ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᓪᓗ ᐊᐱᕆᖕᒪᑦ ᒪᓕᒐᓕᐅᖅᑎᐅᖃᑎᕗᑦ. 
ᑕᒪᒃᑯᐊᖏᓛᒃ ᐃᒡᓗᐃᑦ 
ᓄᑕᐅᓐᖏᑦᑑᑎᒻᒪᕆᐊᓘᓕᕐᒪᑕ ᐅᖃᖅᑏ, 
ᓄᓇᕘᓕᒫᒥ ᐃᓚᖏᑦ ᐅᖂᓗᐊᓕᖅᖢᑎᓪᓗ 
ᓄᑕᐅᓐᖏᓗᐊᕐᓂᑯᖏᓐᓄᓪᓗ ᐃᓚᖏᑦ 
ᑮᓇᐅᔭᑭᒃᓴᒧᓪᓗ ᐃᓚᖏᑦ ᐅᖃᖅᑏ, ᓴᓇᕙᓪᓕᐊᒃ 
ᐃᓛᒃ ᒪᑐᓯᖃᑦᑕᓕᕐᒪᑕ. 
 
ᒐᕙᒪᑐᖃᒃᑯᓐᓄᑦ ᑐᒃᓯᕋᐃᓐᓇᕋᓗᐊᖅᑐᒍᑦ 
ᑮᓇᐅᔭᕐᓂᒃ ᐃᒡᓗᓕᕆᓂᐅᑉ ᒥᒃᓵᓄᑦ ᒫᓐᓇ ᓱᓕ 
ᐃᑲᔪᖅᑕᐅᕌᖃᑦᑕᕋᓗᐊᖅᑐᒍᑦ ᒥᑭᓗᐊᕐᓂᑯᖓᓄᑦ 
ᑕᒪᒃᑯᐊ ᐃᒡᓗᐃᑦ ᒪᑐᖃᑦᑕᓕᕋᑦᑎᒍᑦ 
ᒪᒥᐊᓇᐅᒐᓗᐊᖅ. ᑮᓇᐅᔭᑭᒃᓴᕐᓂᑯᐊᓗᑦᑎᓐᓄᑦ 
ᑭᓯᐊᓂ, ᐅᖃᖅᑏ, ᑕᒪᒃᑯᐊ ᒪᑐᓯᒪᖃᑦᑕᖅᑐᐃᑦ. 
ᒪᒥᐊᓇᓪᓚᕆᑦᑑᒐᓗᐊᖅ ᑕᒪᓐᓇ ᑕᑯᓪᓗᒍ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᕿᔪᒃᑖᖅ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᖁᔭᓐᓇᒦᓪᓗ ᒥᓂᔅᑕ ᑖᔅᓱᒥᖓ ᑭᐅᖕᒪᑦ. 
ᐅᖃᖅᑎᑦᑎᔩ, ᒪᑯᐊ ᐃᒡᓗᑦ ᖃᐅᔨᒪᓪᓗᒋᑦ 
ᓄᓇᒋᔭᕋᓖᓛᒃ ᖃᐅᔨᒪᓪᓗᒍ, ᐅᓪᓗᒥᐅᔪᖅ ᐃᓚᖏᑦ 
ᐃᓪᓗᑐᖃᒻᒪᕆᐊᓘᓐᖏᑦᑐᑦ ᒪᑐᓯᒪᒻᒪᑕ. ᐃᓚᖏᑦ 
ᑕᒪᒃᑯᐊ ᐅᓪᓗᒥ ᐊᑐᖅᑕᐅᓪᓗᑎᑦ ᓱᓕ ᑕᐅᕙᓂ 
1970-ᖏᓐᓂ ᐃᓪᓗᓕᐊᖑᓂᑯᒥᓃᑦ. ᐅᓪᓗᒥ ᓱᓕ 
ᐊᑐᒡᒐᓐᖏᑦᑎᐊᖅᑐᑦ ᐊᑐᖅᑕᐅᖃᑦᑕᖅᑐᑦ. ᑭᓯᐊᓂ 
ᐃᓚᖏᑦ ᑭᖑᓪᓖᑦ ᑕᒪᒃᑯᐊ ᑭᖑᓂᖓᒍᑦ  
ᐃᓪᓗᓕᐊᖑᖃᑦᑕᖅᓯᒪᔪᑦ ᐊᒥᓱᐊᓗᐃᑦ 
ᐊᑐᕈᓐᓃᕐᖓᑕ.  
 
ᐅᖃᖅᑎᑦᑎᔩ, ᒪᓐᓇᖃᐃ  

ᐃᓱᒪᒋᔭᐅᓚᐅᖅᓯᒪᓐᖏᑦᑎᐊᖅᑐᖅ ᑕᐃᒪ 
ᓴᖅᑭᒐᓚᓚᐅᖅᓯᒪᔭᕋᓗᐊᕋ ᑕᕝᕙᓂ ᐃᒡᓗᒥ, 
ᐃᒡᓗᓕᐅᖃᑦᑕᕐᓂᖅ 
ᐊᔾᔨᒌᓐᖏᑦᑑᖅᑰᕋᓗᐊᔭᕆᐊᖃᖅᑰᕋᓗᐊᕐᖓᑦ 
ᓄᓇᕘᒥ. ᓄᓇᕗᑦ ᓄᓇᓖᑦ ᐃᓗᐊᓂ ᓄᓇᒋᔭᕗᑦ 
ᐊᔾᔨᒌᓐᖏᒻᒪᑦ.  
 
ᓲᕐᓗ ᐅᕙᖓᓕ ᓄᓇᖃᕋᒪ ᖃᐃᖅᓱᖃᓐᖏᑦᑐᖅ 
ᓯᐅᕋᐃᓐᓇᕈᔪᐊᓗᒃ. ᒪᓂᕋᖅ ᑕᒪᓐᓇ 
ᓯᐅᕋᐃᓐᓇᕈᔫᖕᒪᑦ ᐃᓚᖓ. ᐃᓚᖏᑦ 
ᖃᐃᖅᓱᖃᐅᖅᑐᑎᒃ ᓯᕕᖓᓪᓗᑎᑦ ᒫᓂ ᐃᖃᓗᓐᓂ 
ᖃᐅᔨᒪᔪᒍᑦ ᒪᓂᕋᖅᑕᖃᓗᐊᓐᖏᑦᑐᖅ. ᑭᓯᐊᓂ ᐅᓇ 
ᑕᕝᕙ ᒪᓂᕋᕐᒦᒻᒪᑦ ᐃᒡᓘᔪᖅ. ᖃᐅᔨᒃᑲᖅᑕᐅᓯᒪᕗᒍᑦ 
ᐅᓇᒎᖅ ᐊᓰᓐᓇᓕᕙᓪᓕᐊᔪᖅ ᑲᑕᑉᐸᓪᓕᐊᔪᖅ 
ᐃᒡᓗᐊᓗᒃ ᑖᓐᓇ ᒪᓂᕋᕐᒦᓐᓂᖓᓄᑦ. 
 
ᑕᒪᒃᑯᐊ ᑐᓐᖓᕕᒋᔭᖏᖅᑲᐃ 
ᐃᓱᒪᒋᔭᐅᓗᐊᖃᑦᑕᓐᖏᒻᒪᑕ ᐃᒡᓗᒃᓴᐃᑦ 
ᑐᓐᖓᕕᖏᑦ ᐊᔾᔨᒌᖃᑦᑕᕆᐊᖃᖅᑰᓐᖏᒃᑲᓗᐊᕐᖓᑕ. 
ᑕᒪᓐᓇ ᒪᓂᕋᖅ ᓯᐅᕋᖅ ᐊᓰᓐᓇᓕᔭᒻᒪᑦ. 
ᑐᓐᖓᕕᖓᑦ ᒥᑭᔫᑕᐅᑎᓪᓗᒋᑦ ᑕᐃᒃᑯᐊ 
ᑐᓐᖓᕕᒋᔭᖏᑦ ᐊᓰᓐᓇᓕᔭᖅᑐᒃᓴᐅᖃᑦᑕᕐᖓᑕ. 
ᖃᐃᖅᓱᒦᑦᑐᓪᓕ ᓱᕐᕋᒍᓐᓇᓐᖏᑦᑐᑦ ᐊᒻᒪ 
ᓯᕕᖓᔪᒦᑦᑐᑦ ᓱᕐᕋᔪᓐᓇᓐᖏᑦᑐᑦ 
ᐳᑑᖅᑕᐅᖃᑦᑕᕋᓗᐊᖅᑎᓪᓗᒋᑦ. ᐅᓪᓗᒥ 
ᑐᓐᖓᕕᓕᐅᖃᑦᑕᕐᓂᕆᔭᐅᔪᖅ ᐃᓪᓗᓄᑦ 
ᐊᔾᔨᒌᖏᓐᓈᓘᖃᑦᑕᓕᕐᖓᑕ. ᐳᑑᖅᑕᐅᓪᓗᑎᒃ 
ᒪᓂᕋᕐᒦᑦᑕᕋᓗᐊᖅᑲᑕ ᓯᐅᕋᕐᒦᑦᑕᕋᓗᐊᖅᑲᑕ 
ᐳᑑᖅᑕᐅᓪᓗᑎᒃ ᑐᓐᖓᕕᓕᐅᖅᑕᐅᖃᑦᑕᓕᕐᖓᑕ. 
ᓄᓇ ᐊᐅᑉᐸᓪᓕᐊᖃᑦᑕᖅᑐᖅ ᓇᓗᓇᓐᖏᑦᑐᖅ 
ᐊᑎᖔᖓᒍᑦ ᑕᐅᓅᓇ ᑕᒪᓐᓇ 
ᑐᓐᖓᕕᓕᐅᖃᑦᑕᕐᓂᖅ 
ᐊᔾᔨᒌᖃᑦᑕᕆᐊᖃᖅᑰᓐᖏᒃᑲᓗᐊᕐᖓᑦ 
ᒪᓂᕋᕐᒦᑦᑐᓪᓗ ᐊᒻᒪ ᒪᓂᕋᕐᒦᓐᖏᑦᑐᑦ. 
ᖃᐃᖅᓱᒦᑦᑐᑦ ᐱᐅᔪᐊᓗᐃᑦ ᐳᑑᖅᑕᐅᓯᒪᑎᓪᓗᒋᑦ 
ᓇᓗᓇᓐᖏᑦᑐᖅ. ᑭᓯᐊᓂ ᓯᐅᕋᕐᒦᑦᑐᖅ 
ᐊᔾᔨᒋᔭᕆᐊᖃᖅᑲᐅᓐᖏᒃᑲᓗᐊᕐᖓᒍ 
ᑐᓐᖓᕕᓕᐅᕐᓂᖅ ᐃᒡᓗᓕᐅᕐᓂᕐᒧᑦ. ᑕᒪᓐᓇᖃᐃ 
ᐃᓱᒪᒋᔭᐅᓚᐅᖅᓯᒪᓐᖏᑦᑎᐊᖅᑯᖅ 
ᐃᒡᓗᓕᕆᔨᕐᔪᐊᒃᑯᓐᓂᑦ? ᖁᔭᓐᓇᒦᒃ,ᐅ ᖃᖅᑎᑦᑎᔩ. 
 
ᐅᖃᖅᑎ: ᒥᓂᒡᑕ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑎ. 
ᐅᑎᖅᑎᒐᓛᕌᕐᔪᓪᓗᖓᐃᑦ ᓯᕗᓪᓕᕐᒧᑦ 
ᐊᐱᕆᖅᑲᐅᔭᖓᓄᑦ. ᑖᓐᓇ ᐊᐱᖅᑯᑎᒋᔭᖓ 
ᑭᖑᓪᓕᖅ ᑐᒡᓕᖓ ᐊᐱᕆᓂᐊᖅᑕᕋ 
ᑭᐅᒋᐊᕐᓂᐊᖅᐸᕋ.  

ᐅᖃᖅᑏ, ᐳᓚᕋᒃᐸᖕᒥᒐᒪ ᑕᒪᒃᑯᓄᖓ  
ᐃᒡᓗᖃᐅᖅᑐᓄᑦ ᓄᑕᐅᓐᖏᓕᖅᑐᐃᑦ 
ᓇᓗᓇᓐᖏᑦᑑᒐᓗᐊᖅ. ᐃᓚᖏᑦ ᐊᑐᖅᑐᐊᖅᑎᒋᔭᕗᑦ 
ᐸᐃᕆᒍᓐᓇᑦᑎᐊᒻᒪᕆᑦᑎᐊᓘᖃᑦᑕᕐᒪᑕ ᑕᐃᒃᑯᐊ 
ᓄᑕᐅᓐᖏᑦᑐᐊᓗᖕᓂᒃ ᐃᒡᓗᖃᖅᑑᒐᓗᐊᑦ ᑖᓐᓇ 
ᐃᒡᓗᖓ ᐃᓗᐊ ᐃᓚᖏᑦ ᐱᐅᓪᓚᕆᖃᑦᑕᖅᑐᐃᑦ. 
ᐃᓚᖏᓪᓗ ᓄᑖᑯᓗᖕᒥᒃ ᐃᑎᕋᓗᐊᕌᖓᒥᒃ 
ᕿᓚᒥᐊᓗᒃ ᓱᕈᖅᑕᐅᕙᒃᑐᐃᑦ. 
ᐱᓕᕆᖃᑎᒋᑦᑎᐊᕆᐊᖃᕋᓗᐊᑦᑎᒍᑦ ᑕᒪᒃᑯᐊ 
ᐊᑐᖅᑐᐊᖅᑎᒋᔭᕗᑦ. ᑮᓇᐅᔭᑭᒃᓴᖃᑦᑕᕋᑦᑕ 
ᐊᒃᓱᕈᖅᐸᒃᐳᒍᑦ ᐃᒡᓗᓕᕆᓂᐅᑉ ᒥᒃᓵᓄᑦ. ᑭᓯᐊᓂ 
ᐃᓕᔅᓯ ᐱᓕᕆᖃᑎᒋᒋᐊᖃᕋᔅᓯ ᐃᒡᓗ ᑖᓐᓇ 
ᐸᐃᕆᑦᑎᐊᕐᓗᒍ. 
ᐸᐃᕆᑦᓯᐊᕈᓐᓇᖃᑦᑕᕆᐊᖃᕋᑦᑎᒍᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐊᒻᒪ ᑖᓐᓇ ᐊᐱᖅᑯᑎᒋᔭᖓ ᑐᓐᖓᕕᐅᑉ ᒥᒃᓵᓄᑦ 
ᓇᓗᓇᕈᓐᓃᕐᒪᑦ ᒪᑯᐊ ᐊᕐᕌᒍᐃᑦ ᖄᖏᖅᑐᐃᑦ 
ᐊᐅᓚᓴᕆᐊᖅᐸᑦᑐᑎᒍᑦ ᐊᖑᓇᓱᒃᐸᒃᑐᑎᒍᑦ ᑕᓰᑦ 
ᑕᒪᒃᑯᐊ ᐃᑦᑕᓪᓕᕙᓪᓕᐊᖕᒪᑕ. ᓇᓗᓇᕈᓐᓃᕐᒪᑦ, 
ᐅᖃᖅᑏ, ᑕᒪᓐᓇ ᓄᓇ ᐊᐅᒃᐸᓪᓕᐊᓂᑯᖏᓐᓄᑦ 
ᐃᒻᒪᖄ ᑕᐃᒪᓐᓇᒧᑦ ᑕᒪᒃᑯᐊ ᐃᒡᓗᐃᑦ ᐊᐅᓚᒃ 
ᖃᓄᖅ, ᑐᓐᖓᕕᖏᑦ ᓈᒻᒪᑦᑎᐊᕈᓐᓃᖃᑦᑕᖅᑐᐃᑦ 
ᑕᒪᓐᓇ ᓄᓇᐅᑉ ᐊᐅᒃᐸᓪᓕᐊᓂᖓᓄᑦ.  
 
ᐅᖃᖅᑏ, ᕿᓃᓐᓇᖅᐸᒃᐳᒍᑦ ᐱᐅᓂᖅᐹᒥᒃ 
ᐃᒡᓗᓕᐅᕐᓂᐊᓕᕌᖓᑦᑕ ᓱᓇᒥᒃ 
ᑐᓐᖓᕕᖃᕆᐊᖃᕐᒪᖔᑦ. ᐅᖃᕈᓐᓇᕆᕗᖓ ᑕᐃᑲᓂ 
ᓴᓪᓕᓂ ᑐᐊᐸᑦᑎᐊᕆᒃᑐᐊᓘᒐᑦᑕ  
ᑐᐊᐸᐃᓐᓇᕈᔪᖕᓄᑦ ᑐᓐᖓᕕᖃᖅᐸᒃᑐᐃᑦ ᑕᒪᒃᑯᐊ 
ᐃᒡᓗᖁᑎᕗᑦ. ᐊᒥᓱᐃᓪᓗ ᐊᐅᓚᔾᔭᒃᓯᒪᓐᖏᑦᑐᐃᑦ 
ᐊᒻᒪ ᖃᐃᖅᑐᒦᒑᖓᑕ ᐃᓚᖏᑦ ᖃᐃᖅᑐᒃᑯᑦ 
ᐃᑰᑕᖅᓱᑎᒃ ᓱᓇᖃᓐᖏᑦᑐᒨᑲᓪᓚᒃᑳᖓᑕ. ᑕᐃᒪ 
ᑖᓐᓇ ᓱᔫᔭᓐᖏᓚᐅᕋᓗᐊᖅᖢᓂ ᐃᑰᑕᖅᑕᐅᓯᒪᔪᖅ 
ᐊᕐᕌᒎᑉ ᐃᓚᖏᓐᓂᒃ ᐊᐅᒃᑳᖓᒥᒃ ᑖᓐᓇ 
ᑕᐅᓄᓐᖓᖅᐸᓪᓕᐊᖃᑦᑕᕐᓂᑯᐊᓄᑦ. ᑕᐃᒪᓐᓇᒧᑦ 
ᐅᖃᖅᑏ, ᐃᒡᓗᐃᑦ ᑕᒪᒃᑯᐊ ᑐᓐᖓᕕᖏᑦ 
ᓈᒻᒪᒍᓐᓃᖃᑦᑕᖅᐳᐃᑦ. ᐅᒃᑯᐊᕗᓪᓗ 
ᐅᒃᑯᐃᑦᑎᐊᕈᓐᓃᖅᐸᒃᓱᑎᑦ ᒪᑯᐊ ᒪᑐᐃᑦ.  
 
ᑕᐃᒪᓐᓇᒧᑦ ᕿᓃᓐᓇᖅᐸᒃᐳᒍᑦ ᐃᒡᓗᓕᕆᔨᒃᑯᑎᒍᑦ 
ᐱᐅᓂᖅᐹᒥᒃ ᓱᓇᒥᒃ ᑖᓐᓇ ᓄᓇᓕᒃ ᐱᒋᐊᕐᒪᖔᑦ  
ᑐᓐᖓᕕᒃᓴᐅᓂᐊᖅᑐᓄᑦ ᑕᒪᒃᑯᓄᖓ ᓄᓇᓕᖕᓄᑦ 
ᑎᑭᑉᐸᒃᑐᐃᑦ 



ᐅᓪᓗᑐᐃᓐᓇᖅ, ᒪᐃ 31, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒡᓗᒃᓴᐃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᕿᔪᒃᑖᖅ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ 
ᐃᓛᒃ ᑕᒪᓐᓇ ᑕᐃᒪᓐᓇᐅᓪᓚᕆᖕᒪᑦ ᖃᐅᔨᓵᖅ 
ᖃᐅᔨᒪᔭᐅᔫᒐᓗᐊᖅ ᓱᓇᐅᕝᕙ 
ᐃᒡᓗᓕᕆᔨᕐᔪᐊᒃᑯᓐᓂ. ᑭᓯᐊᓂ, ᐊᔾᔨᒌᖏᓐᓈᓗᓐᓂᒃ 
ᑐᓐᖓᕕᓕᐅᖅᑕᐅᖃᑦᑕᓕᖅᑎᓪᓗᒋᑦ ᐅᓪᓗᒥ 
ᖃᐅᔨᖃᑦᑕᓕᕋᑦᑕ ᑐᓐᖓᓂᖏᓐᓂᒃ ᐃᒡᓗᐃᑦ 
ᐊᓰᓐᓇᓕᓗᐊᖃᑦᑕᓕᖅᑐᑦ. 
 
ᑕᐃᔅᓱᒪᓂ 1970-ᓕᓴᕐᓂᒃ ᐃᒡᓗᓂᑦ ᐊᑐᖅᑎᓪᓗᒍ 
ᐃᒡᓗᒃᓴᓕᐅᕐᕖᑦ ᑕᒪᒃᑯᐊ ᖄᖓᑦ 
ᑐᐊᐸᓕᐅᖅᑕᐅᓪᓗᓂ ᐳᑑᖅᑕᐅᓇᑎᒃ ᓄᓇ, 
ᓄᓇᓪᓚᑦᑖᕐᒧᑦ ᐃᒡᓗ ᑐᓐᖓᓪᓗᓂ 
ᐃᒡᓗᓕᐅᖅᐸᓚᐅᕋᓗᐊᕐᖓᑕ ᒪᓂᕋᕐᒦᓐᓂᐊᑐᐊᖅᑲᑦ 
ᐃᒡᓗ. ᐅᓪᓗᒥᓕ ᐊᔾᔨᒌᖏᓐᓈᓗᓐᓂᑦ 
ᑐᓐᖓᕕᓕᐅᖅᑕᐅᖃᑦᑕᓕᖅᑎᓪᓗᒋᑦ ᖃᐅᔨᖃᑦᑕᕋᑦᑕ 
ᐃᒡᓗᖃᖃᑕᐅᓪᓗᖓᓗ ᑕᐃᒪᐃᑦᑐᒥᒃ ᐅᓪᓗᒥ, 
ᐹᖓᖔᖅ ᖁᓕᖔᖓᓂᒃ ᑕᑉᐸᒃᑯᐊ 
ᒪᑉᐱᖅᐸᓪᓕᐊᖃᑦᑕᓕᕐᖓᑕ ᖁᓛᓂ ᐃᒡᓗᑦ.  
ᑕᒪᓐᓇ ᐊᑦᑐᐊᓂᒥᓂᕋᓗᐊᖓ ᒪᑉᐱᐸᓪᓕᐊᓪᓗᓂ 
ᐃᓚᖏᑦ ᐊᓰᓐᓇᓕᔪᒻᒪᕆᐊᓘᖃᑦᑕᓕᕐᖓᑕ ᐃᒡᓘᔪᑦ. 
ᑕᐃᒪ ᑐᓐᖓᓂᖓᓂᒃ ᑕᐃᒪᐃᒃᑲᒥᒃ, ᑕᑉᐹᓐᖓᑦ 
ᓱᕋᑉᐸᓪᓕᐊᖃᑦᑕᖅᑐᑦ ᐃᒐᓛᖏᓪᓗ 
ᒪᑐᐃᕈᓐᓇᐃᓕᕙᑦᑐᑎᑦ, ᒪᑐᖏᓪᓗ 
ᒪᑐᐃᕈᓐᓇᐃᓪᓕᕙᑦᑐᑎᑦ. ᑕᐃᒪ ᑐᓐᖓᓂᖓᓂᒃ 
ᑭᓯᐊᓂ ᑕᐃᒪᐃᒃᑲᒥᒃ, ᑕᒪᓐᓇ ᐃᓪᓗ ᖁᓛᓂ 
ᓱᕋᖅᑳᔾᔮᓐᖏᒻᒪᑦ.  
 
ᑕᒪᓐᓇ ᐃᓱᒪᒋᔭᐅᒃᑲᓐᓂᕆᐊᖃᖅᑰᖅᑑᒐᓗᐊᖅ 
ᐃᒡᓗᓕᕆᔨᕐᔪᐊᒃᑯᓐᓄᑦ ᐃᒡᓗᓕᐅᖅᐸᑦᑐᑦ ᑕᐃᒃᑯᐊ.  
ᒪᓂᕋᕐᒥᒃ ᐃᒡᓗᓕᐅᕐᓂᐊᑐᐊᕈᑎᒃ, ᓄᓇᒧᑦ 
ᑐᓐᖓᑦᓯᐊᒻᒪᕆᓪᓗᒍ ᐊᑯᓂᐅᓂᖅᓴᖅ 
ᐊᑐᕈᓐᓇᖅᑰᕋᓗᐊᕐᖓᑦ ᐃᒡᓗ. ᓯᐅᕋᕐᒦᓐᓂᐊᑐᐊᕈᓂ 
ᓯᕕᖓᔪᒦᓐᖏᒃᑯᓂ ᒪᓂᕋᕐᒦᒃᑯᓂ. 
ᑐᐊᐸᓕᐅᖅᑕᐅᖔᕐᓗᓂ ᖄᖓ ᐃᒻᒪᖄ ᐃᓪᓗ 
ᑐᓐᖓᔪᐃᓐᓇᑦᑎᐊᖑᒍᓂ ᐊᑯᓂᐅᓂᖅᓴᖅ 
ᐊᑐᕈᓐᓇᕐᒪᑦ. ᑕᑯᓗᒋᑦ ᑕᐃᒃᑯᐊ 1970-ᖏᓐᓂ 
ᐃᓪᓗᓕᐊᖑᖃᑦᑕᓚᐅᖅᑐᑦ ᐅᓪᓗᒥ ᓱᓕ 
ᐊᑐᒡᒐᓐᖏᑦᑎᐊᖅᑐᑦ. ᑕᒪᓐᓇ  

ᖃᐅᔨᓴᖅᑕᐅᒃᑲᓐᓂᕆᐊᖃᖅᑰᖅᑐᖅ ᐅᓪᓗᒥ 
ᐃᓪᓗᓕᐅᖃᑦᑕᕐᓂᐅᔪᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑕ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐅᖃᖅᑲᐅᕗᖓ ᑕᐃᒪᐃᓛᒃ ᐃᒡᓗᒃᓴᐃᑦ 
ᐸᕐᓇᒃᑕᐅᓕᕌᖓᑕ ᑖᓐᓇ ᓄᓇᓕᒃ 
ᕿᒥᕐᕈᐊᖅᑕᐅᓲᖑᖕᒪᑦ ᓇᓕᐊᒃ ᐱᐅᓂᖅᐸᐅᕙ 
ᐃᑰᑕᖅᑕᐅᓯᒪᔪᒥᓪᓘᓐᓃᑦ ᐅᕝᕙᓘᓐᓃᑦ ᑕᐃᒃᑯᐊ 
ᑐᓐᖓᕕᐅᕙᓕᖅᑐᐃᑦ Space Frames-
ᖑᓂᕋᖅᑕᐅᔪᐃᑦ ᓱᓪᓗᓕᑯᓘᔮᖅᖢᑎᒃ 
ᐱᔭᕆᑐᓪᓗᑎᒃ. ᑭᓯᐊᓂ ᑕᐃᒃᑯᐊ 
ᐱᐅᔪᐊᓗᖃᑦᑕᕐᒪᑕ ᑐᓐᖓᕕᒋᔭᐅᓪᓗᑎᒃ. 
 
ᐅᖃᖅᑏ, ᓇᓕᐊᖕᓄᑦ ᓄᓇᓕᖕᓄᐊᕐᓂᐊᕌᖓᑦᑕ 
ᐃᒡᓗᓕᐅᕐᕕᐅᓚᖓᔪᖅ ᑖᓐᓇ 
ᕿᒥᕐᕈᐊᖅᑕᐅᖃᑦᑕᕐᒪᑦ ᓱᓇ, ᑭᓱ 
ᐱᐅᓂᖅᓴᐅᖕᒪᖔᑦ ᑐᓐᖓᑯᒃᓴᐅᓂᐊᖅᑐᓂᒃ. 
ᖁᔭᓐᓇᒦᒡᓗ ᑕᒪᓐᓇ ᐊᐱᖅᓱᕈᑎᒋᖕᒪᒍ ᐅᖃᖅᑏ.  
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᑕᓯᐅᔭᕐᔪᐊᕐᒧᑦ, ᒪᓕᒐᓕᐅᖅᑎ ᕋᒻᐴᑦ. 
 
ᐊᐱᖅᑯᑦ 498 - 5(2): ᓴᓂᑭᓗᐊᕐᒥ ᐃᒥᖅᑕᕐᕕᒃ 

(ᕋᒻᐴᑦ) 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ. 
ᐅᖃᖅᑏ, ᐊᐱᖅᑯᑎᒋᓂᐊᖅᑕᕋ ᒥᓂᔅᑕᒧᑦ 
ᓄᓇᓕᖕᓄᑦ ᒐᕙᒪᓄᓪᓗ ᐱᔨᑦᑎᕋᖅᑎᒃᑯᓐᓄᑦ.  
 
ᐃᑉᐸᒃᓴᖅ ᐃᒃᓯᕙᓚᐅᓐᖏᓐᓂᑦᑎᓐᓂ  
ᒪᓕᒐᓕᐅᕐᕕᖕᒥ ᐱᒋᐊᓚᐅᖅᑎᓐᓇᒍ, 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑐᓴᖅᑎᑦᑎᓚᐅᕐᒪᑕ 
ᐃᒥᕐᒥᒃ ᐱᐅᖅᓱᐊᖁᔨᓪᓗᑎᒃ ᓴᓂᑭᓗᐊᕐᒧᑦ.  
ᐃᒪᖃᓐᖏᓗᐊᖃᑦᑕᕐᓂᑦᑎᓐᓄᑦ 

ᐱᓪᓗᒋᑦ.  
 
ᑭᖑᓪᓕᖅᐹᒥᒃ ᑖᓐᓇ ᐅᖃᐅᓯᕆᒐᒃᑯ ᒥᓂᔅᑕᐅᔪᒧᑦ 
ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᑎᕋᖅᑎᒃᑯᓐᓄᑦ 
ᐅᑭᐅᒃᑯᑦ ᒪᓕᒐᓕᐅᕐᕕᖕᒥ ᑲᑎᒪᑎᓪᓗᑕ, 
ᐊᐱᕆᓚᐅᖅᓯᒪᒐᒃᑯ ᐱᓕᕆᕝᕕᐅᑉ ᐸᕐᓇᐅᑎᖏᓐᓂᒃ 
ᑐᒃᓯᕋᐅᑎᓕᐅᖁᓪᓗᒍ ᑳᓐᑐᕌᒃᑦ-ᑕᐅᒐᔭᖅᑐᒥᒃ 
ᓇᓗᓇᐃᖅᑕᐅᖁᓪᓗᒋᑦ ᓂᕈᐊᒐᒃᓴᐅᔪᓂᒃ ᓄᓇᓕᑉ 
ᐃᒥᖃᕐᕕᕆᒐᔭᖅᑕᖓᓂᒃ. ᒥᓂᔅᑕᐅᔫᑉ ᐅᓪᓗᒥ 
ᑐᓴᖅᑎᔪᓐᓇᖅᐹᖓ ᖃᓄᐃᓕᖓᓕᕐᓂᖓᓂᒃ 
ᑕᒪᔅᓱᒪᑉ ᐱᓕᕆᐊᑉ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓄᑦ 
ᒐᕙᒪᓄᓪᓗ ᐱᔨᑦᑎᕋᖅᑏᑦ, ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗ 
ᒪᓕᒐᓕᐅᖅᑎᐅᖃᑎᒐ ᐊᐱᕆᖅᑯᑎᖓᓄᑦ. 
ᖁᕕᐊᓱᒃᑲᔭᖅᑐᖓ ᒪᓕᒐᓕᐅᖅᑎᒧᑦ 
ᖃᓄᐃᓕᖓᓕᕐᓂᖓᓂᒃ ᐱᓕᕆᐊᕆᔭᐅᔫᑉ. 
ᓯᕗᓪᓕᖅᐹᒥᒃ ᒪᒥᐊᑉᐳᖓ 
ᐱᓕᕆᐊᕆᔭᐅᔭᕆᐊᖃᓗᐊᓕᕐᒪᑦ ᑕᐃᓐᓇ 
ᓄᓇᓕᐅᔪᖅ. ᖁᕕᐊᓇᓐᖏᓲᖅ ᓄᓇᕗᒻᒥᐅᑦ 
ᑎᖅᑎᑎᑦᑎᔭᕆᐊᖃᖅᑎᓪᓗᒋᑦ ᐃᒥᖏᓐᓂᒃ 
ᐱᐅᓛᕐᒥᒃ ᐃᒪᖃᖅᑎᓪᓗᑕ ᓄᓇᕐᔪᐊᕐᒥ.  
 
ᐅᖃᖅᑏ, ᑭᐅᓪᓗᒍ ᑖᔅᓱᒪᑉ ᒪᓕᒐᓕᐅᖅᑎᐅᖃᑎᒻᒪ 
ᐊᐱᖅᑯᑎᖓᓄᑦ, ᑲᒪᒋᔭᐅᔪᓐᓇᕐᓂᖏᓐᓂᒃ 
ᖃᐅᔨᓇᓱᐊᖅᑐᑎᒃ ᖃᐅᔨᓵᑦ  
ᐱᔭᕇᖅᑕᐅᕙᓪᓕᐊᓕᖅᑐᖅ 
ᒪᓕᒐᓕᐅᖅᑎᐅᖃᑎᓐᓄᑦ ᓄᓇᓕᖓᑕᓗ 
ᒐᕙᒪᖓᓄᑦ ᐊᐅᔭᐅᓂᐊᖅᑐᖅ ᐅᖃᐅᑎᓚᖅᑐᒋᓪᓗ. 
ᐅᖃᓚᐅᖅᑐᒍ ᑕᒪᓐᓇ, ᐅᖃᖅᑏ, ᐅᓂᒃᑳᖅ 
ᐅᖃᖅᓯᒪᕗᖅ ᐱᐅᓛᖅ ᐊᑐᖅᑕᐅᓗᓂ ᓄᓇᓕᐅᔪᒧᑦ 
ᑕᕆᐅᖏᔭᖅᑕᐅᓗᓂ ᐸᕐᓇᐅᓯᐅᖅᓯᒪᓂᖓᓂᒃ 
ᐃᒥᖅ, ᐊᒻᒪᓗ ᐱᓕᕆᐊᕆᔭᕗᑦ ᑕᒪᓐᓇ 
ᐃᖅᑲᓇᐃᔭᖃᑎᒋᓪᓗᒍ ᐱᓕᕆᔨᒻᒪᕆᕗᑦ 
ᖃᐅᔨᓇᓱᐊᖅᑐᑕ ᖃᓄᐃᒃᑲᔭᓐᖏᒻᒪᖔᖅ 
ᑕᕆᐅᖏᔭᖅᑐᐅᓗᓂ ᐸᕐᓇᐅᑎᐅᔪᖅ. 
ᐊᐅᓚᐅᑎᒃᓴᖃᑦᑎᐊᕋᓗᐊᕐᒪᖔᑦᑕᓗ ᓄᓇᓕᐅᔪᒥᒃ 
ᖃᐅᔨᒋᐊᖃᖅᑐᑕ ᑕᒪᓐᓇ ᐊᑐᖅᑕᐅᒍᓐᓇᓕᖁᓪᓗᒍ  
ᐊᒻᒪᓗ ᖃᓄᐃᓕᐅᕆᐊᖃᕋᔭᕐᒪᖔᑦᑕᓗ ᖃᐅᔨᓗᑕ, 
ᐱᐅᓛᖑᒻᒪᖔᕐᒥᓘᓐᓃᑦ ᐊᑐᖅᑕᐅᓗᓂ. 
ᐱᐅᓛᖑᒍᓂ ᖃᓄᐃᓕᐅᕆᐊᖃᕋᔭᕐᒪᖔᑦᑎᓐᓂᓪᓗ 
ᖃᐅᔨᓗᑕ.  
 
ᐃᖅᑲᓇᐃᔭᖃᑎᒋᓂᐊᖅᑕᕗᑦ ᒪᓕᒐᓕᐅᖅᑎᐅᖃᑎᒐ  

ᐊᒻᒪᓗ ᓄᓇᓕᐅᔪᑉ ᒐᕙᒪᖓ 
ᑐᓴᐅᒪᑎᑕᐅᖏᓐᓇᑦᑎᐊᕐᓗᑎᓪᓗ ᐊᒻᒪᓗ 
ᑐᓴᖅᓯᒪᓗᑎᒃ ᒫᓐᓇᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᖅᑐᒍᓗ ᑐᓴᕆᐊᖅᑎᑎᒻᒪᑦ ᒥᓂᔅᑕ.  
 
ᐅᖃᖅᑏ, ᐊᑦᑕᓇᓐᖏᑦᑐᒥᒃ ᐃᒥᖃᖁᓪᓗᑕ 
ᓄᓇᑦᑎᓐᓂ ᐱᒻᒪᕆᐊᓘᒻᒪᑦ. ᓴᓂᑭᓗᐊᑉ 
ᐃᒪᖃᕐᕕᖓ ᐱᔾᔪᑕᐅᓯᒪᓕᕐᒪᑦ ᒪᕐᕉᖕᓄᒃ 
ᐊᕐᕌᒎᓐᓄᒃ. ᑭᓯᐊᓂᓕ, ᑖᓐᓇ ᒐᕙᒪᖓ 
ᓱᒃᑲᐃᑦᑐᒻᒪᕆᐊᓘᕗᖅ ᐱᕙᓪᓕᐊᓂᖃᕐᓗᑎᑦ. 
ᑕᒪᓐᓇ ᐱᔭᕇᖅᑕᐅᒍᓂ ᐱᓕᕆᐊᖑᕙᓪᓕᐊᓂᖅ, 
ᐃᒥᕐᒧᑦ ᐱᔾᔪᑎᐅᔪᖅ ᓄᓇᖁᑎᓐᓂ 
ᑲᒪᒋᔭᐅᒌᓪᓚᑦᑖᕋᔭᖅᐹ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᑐᒍᓗ 
ᒪᓕᒐᓕᐅᖅᑎᐅᖃᑎᒐ ᐊᐱᖅᑯᑎᖓᓄᑦ. 
ᐃᖅᑲᓇᐃᔮᖃᕋᑦᑕ ᒪᓕᒃᑐᒋᑦ ᑕᐃᒃᑯᐊ ᖃᖓᒃᑯᑦ 
ᐱᔭᕇᖅᓯᓯᒪᓂᐊᕐᓂᕋᖅᓯᒪᔭᕗᑦ.  
ᐅᖃᖅᑲᐅᒐᒪ ᐃᖅᑲᓇᐃᔭᖃᑎᒋᔭᕗᑦ 
ᐱᓕᕆᔨᒻᒪᕆᕗᑦ ᒫᓐᓇ ᖃᐅᔨᒪᓕᕋᑦᑕ ᓇᓕᐊ  
ᐊᑐᕋᔭᖅᑕᕗᑦ ᐱᐅᓛᖅ 
ᑕᕆᐅᖏᔭᖅᑕᐅᖃᑦᑕᖅᑕᐅᓗᑎᒃ ᐸᕐᓇᐅᑎᖓᓂᒃ 
ᐅᑎᕐᕕᐅᓚᐅᖅᑎᓪᓗᑕᓗ ᓇᓗᓇᐃᔭᖅᓯᒪᓂᖏᓐᓂᑦ 
ᓲᕐᓗ ᐅᓪᓗᒥᐅᔪᖅ ᐆᒻᒪᖅᑯᑎᓕᕆᓂᕐᒧᑦ 
ᓴᓂᑭᓗᐊᕐᒥᑦ ᓈᒻᒪᒃᑐᒥᒃ ᐱᔪᓐᓇᕋᔭᕐᒪᖔᕐᒥᒃ 
ᐃᒥᖅᑕᕐᕕᒻᒧᑦ. ᑕᐃᒪᐃᒍᓐᓇᓐᖏᒃᑯᓂ ᐊᓯᐊᓂᖔᖅ 
ᐆᒻᒪᖅᑯᑎᒥᒃ ᐊᑐᕆᐊᖃᕋᔭᖅᐱᑕ 
ᖃᓄᐃᑦᑑᒐᓗᐊᕈᓂ. ᑕᐃᒪᐃᒻᒪᑦ, ᐊᐅᔭᖅ ᑕᒪᒃᑯᐊ 
ᓇᓗᓇᐃᔭᐃᒍᑎᖏᑦ ᖃᐅᔨᔭᐅᓚᐅᕐᓗᑎᒃ, 
ᖃᐅᔨᓕᕋᔭᖅᑐᒍᑦ ᖃᖓᓪᓚᑦᑖᖅ 
ᑲᒪᒋᔭᐅᒐᔭᕐᒪᖔᕐᒥᒃ ᖃᓄᐃᓕᐅᕈᑕᐅᓂᐊᓕᖅᑐᑦ 
ᓇᓗᓇᐃᖅᑕᐅᓯᒪᔪᑦ. ᑕᐃᒪᓕ 
ᐱᔭᕇᓪᓚᕆᓕᕋᓗᐊᖅᑐᒍᑦ ᓇᓗᓇᐃᔭᖅᓯᒪᓂᖏᓐᓂᒃ 
ᑕᒪᒃᑯᓂᖓ. ᐊᒻᒪᓗ, ᓴᓂᑭᓗᐊᕐᒥᒍᑦᑕ ᐊᐅᔭᖅ 
ᑲᑐᔾᔨᒐᔭᖅᑐᒍᑦ ᑐᑭᓯᒋᐊᕈᑎᓂᒃ ᑕᒪᒃᑯᓂᖓ 
ᓄᓇᓕᐅᔪᒧᑦ ᒪᓕᒐᓕᐅᖅᑎᐅᖃᑎᓐᓄᓪᓗ.  
ᓂᕆᐅᑉᐳᒍᑦ ᑕᒪᒃᑯᐊ ᓇᓗᓇᐃᔭᖅᓯᒪᓂᖏᑦ 



ᐅᓪᓗᑐᐃᓐᓇᖅ, ᒪᐃ 31, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

3483 

ᐋᖅᑭᒃᑕᐅᓯᒪᒌᓛᖅᑐᑦ. ᐱᓕᕆᕝᕕᖁᑎᕗᓪᓕ ᐱᓪᓗᒍ 
ᐊᖏᖃᑎᖃᑦᑎᐊᖅᑐᑦ ᒪᓕᒐᓕᐅᖅᑎᐅᖃᑎᓐᓂᒃ 
ᓴᓂᑭᓗᐊᕐᒥᐅᑕᓂᓪᓗ ᑕᒪᓐᓇ 
ᐱᔭᕇᖅᑕᐅᑲᐅᑎᒋᔭᕆᐊᖃᕐᒪᑦ ᐊᒻᒪᓗ 
ᐱᔭᕇᖅᓯᓴᕋᐃᒍᓐᓇᕐᓂᓕᒫᑦᑎᓐᓂᒃ 
ᑲᒪᒐᓱᐊᕋᓗᐊᖅᑐᒍᑦ. ᐅᖃᖅᑏ, ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᐊᒻᒪ ᑭᖑᓪᓕᖅᐹᖅ 
ᐃᓚᒋᐊᕈᑏᑦ ᐊᐱᖅᑯᑎᖕᓄᑦ, ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᒃᑲᓐᓂᖅᑐᒍᓗ ᒥᓂᔅᑕᐅᔪᖅ 
ᑐᑭᓯᒋᐊᕈᑎᖓᓄᑦ. ᐅᖃᖅᑏ, ᒪᕐᕉᒃ 
ᐊᕐᕌᒎᓚᐅᖅᑑᓐᓂᒃ ᒐᕙᒪᒃᑯᑦ 
ᓱᒃᑲᓕᔪᒻᒪᕆᐅᓚᐅᖅᑐᑦ ᑕᒪᐃᓐᓂ ᓄᓇᓕᐅᔪᑉ 
ᐃᒡᓗᖁᑎᖏᓐᓂᒃ ᐋᖅᑮᒍᓐᓇᓚᐅᖅᑐᑦ ᐃᒥᕐᒧᑦ 
ᓴᓗᒻᒪᖅᓴᐃᔾᔪᑎᖏᓐᓂᒃ ᖁᔭᒋᓪᓚᕆᓚᐅᖅᑐᒍᓗ. 
 
ᐃᑉᐸᒃᓴᕐᓕ ᐃᓄᖕᓂᒃ ᑎᖅᑎᑎᑦᑎᖃᑦᑕᖁᔨᓂᖏᑦ 
ᒐᕙᒪᒃᑯᓐᓄᑦ ᐃᖅᑲᐃᑎᑦᑎᒍᑎᐅᓚᐅᖅᑐᖅ 
ᓂᕈᐊᖅᑎᒋᓯᒪᔭᑦᑎᓐᓄᑦ ᐃᒥᕈᓐᓇᕐᒪᑕ ᑭᓯᐊᓂ 
ᐃᒥᕐᒥᒃ ᓴᓗᒻᒪᖅᓴᐃᒍᑎᑎᒎᖅᓯᒪᔪᓂᑦ 
ᐋᖅᑭᒃᑕᐅᓯᒪᔪᓂᒃ ᐃᒡᓗᓂ ᐊᑐᓂ.  
 
ᒥᓂᔅᑕᐅᔪᖅ ᓇᓗᓇᐃᖅᓯᔪᓐᓇᖅᐹ 
ᐱᔾᔪᑎᑕᖃᓚᐅᕐᒪᖔᑦ ᑕᒪᒃᑯᐊ ᓴᓗᒻᒪᖅᓴᐃᔾᔪᑏᑦ 
ᐊᓯᔾᔨᖅᑕᐅᓂᖏᓐᓂᒃ ᑕᐃᒪᐃᑦᑐᖃᕈᓂ 
ᖃᓄᐃᑦᑑᕙᑦ ᐱᔾᔪᑎᖏᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 
ᐃᖅᑲᓇᐃᔭᖃᑎᒋᑦᑎᐊᖅᓯᒪᓪᓚᕆᒃᑲᑦᑎᒍᑦ ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᒋᑦ, ᖃᕐᒪᖅ 
ᐃᒡᓗᓕᕆᔨᒃᑯᑦ ᑲᑐᔾᔨᖃᑎᒌᖏᓪᓗ ᓴᓂᑭᓗᐊᕐᒥ 
ᐱᓕᕆᕝᕕᖁᑎᑦᑕᓗ ᑐᓴᖅᑎᑦᑎᓯᒪᖃᑎᒌᑦᑐᑎᑦ 
ᓴᓂᑭᓗᐊᕐᒥ ᐃᒥᕐᒧᑦ ᓴᓗᒻᒪᖅᓴᐃᔾᔪᑎᖏᑦ ᐱᓪᓗᒋᑦ. 
 
ᐅᓪᓗᒥᒧᑦ 257-ᖑᖕᒪᑕ ᐃᒥᕐᒧᑦ ᓴᓗᒻᒪᖅᓴᐃᔾᔪᑎᓂᒃ 
ᐊᐅᓚᑎᐅᔪᓂᑦ ᐋᖅᑮᓯᒪᕗᒍᑦ ᐃᒡᓗᓂᑦ ᐊᑐᓂ 
ᐊᒻᒪᓗ ᐃᓄᖕᓄᑦ ᐅᐸᒃᑕᐅᓲᖑᔪᓄᑦ ᑭᒃᑯᑐᐃᓐᓇᕐᓄᑦ 
ᓴᓂᑭᓗᐊᕐᒥ. ᐊᕐᕌᓂᑐᐃᓐᓇᖅ 26-ᒃᑲᓐᓂᕐᓂᒃ 
ᐋᖅᑮᒃᑲᓐᓂᕆᐊᖃᓚᐅᕆᓪᓗᑕ ᓄᑖᕐᓂᒃ ᐃᒥᕐᒧᑦ 
ᓴᓗᒻᒪᖅᓴᐃᔾᔪᑎᓂᑦ ᓄᑖᕐᓄᑦ ᐃᒡᓗᓄᑦ 
ᐋᖅᑭᒃᑕᐅᓪᓗᑎᒃ. ᐊᒻᒪᓗ, ᐅᖃᖅᑏ,  

ᐱᓕᕆᐊᖃᖅᑐᒍᑦ ᐊᓯᐊᓂᒃ ᓱᓕ ᑐᒃᓯᕋᐅᑎᒥᒃ 
ᑳᓐᑐᕌᒃᑦ-ᓯᖁᔨᓂᕐᒥᒃ ᓄᓇᓕᐅᔪᒥ ᓇᒻᒥᓂᖁᑎᓖᑦ 
ᐃᒡᓗᓂᑦ ᐃᑲᔪᖅᑕᐅᒐᔭᕋᒥᒃ ᐊᓯᔾᔨᖅᑕᐅᓗᓂ 
ᐋᖅᑭᒋᐊᖅᑕᐅᓗᑎᓪᓗ ᐃᒥᕐᒧᑦ 
ᓴᓗᒻᒪᖅᓴᐃᒍᑎᖏᓐᓂᒃ.  
 
ᐅᓪᓗᒥᐅᔪᒧᑦ ᐱᔾᔪᑎᓪᓚᑦᑖᓂᒃ ᐊᑐᓚᐅᓐᖏᑦᑐᒍᑦ 
ᑭᓯᐊᓂᑐᐊᖅ ᐊᓯᔾᔨᖅᑕᐅᔾᔪᑎᒃᓴᓂᒃ 
ᐊᑐᐃᓐᓇᐅᒪᑎᑦᑎᔭᕆᐊᖃᖅᑐᑕ 
ᐅᑕᖅᑭᑐᐃᓐᓇᕐᓂᐊᓐᖏᓐᓇᑦᑕ ᐊᓯᔾᔨᖅᑕᐅᓗᑎᑦ 
ᐃᒥᕐᒧᑦ ᓴᓗᒻᒪᖅᓴᐃᔾᔪᑎᓂᒃ. ᐱᒻᒪᕆᐊᓗᓐᓂᒃ 
ᐱᔾᔪᑎᑕᖃᓚᐅᓐᖏᑦᑐᖅ ᑕᒪᒃᑯᖓᓂ. ᐅᖃᖅᑏ, 
ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐸᖕᓂᖅᑑᕐᒧᑦ, ᒪᓕᒐᓕᐅᖅᑎ ᓇᑲᓱᒃ. 
 
ᐊᐱᖅᑯᑦ 499 - 5(2): ᐃᓄᒃᑎᑑᖅᑕᖃᕐᓂᖓ 

ᓇᒻᒥᓂᕆᔭᓂ (ᓇᑲᓱᒃ) 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓛᖅ 
ᐊᐱᖅᑯᑎᒋᓂᐊᖅᑕᕋ ᒥᓂᔅᑕ ᐃᓕᖅᑯᓯᓕᕆᔨᓂᕐᒧᑦ.  
 
ᑲᑎᒪᓂᖃᖅᑎᓪᓗᑕ ᑭᖑᓪᓕᖅᐹᒥ 
ᐅᖃᐅᓯᐅᓚᐅᖅᓯᒪᒻᒪᑦ ᓇᒻᒥᓂᖃᖅᑎᐅᔪᐃᑦ 
ᓇᒻᒥᓂᖁᑎᓖᑦ ᐱᓕᕆᕝᕕᓂ ᕕᔅᓂᓯᔅᖑᑉᐸᑕᓘᓐᓃᑦ 
ᑮᓇᐅᔭᒥᒃ ᐃᑲᔫᓯᐊᕈᓐᓇᓲᖑᒻᒪᑕ $5,000-ᒥ 
ᓴᖅᑭᔮᖅᑎᑦᑎᒋᐊᕈᓐᓇᖁᓪᓗᒋᑦ ᐃᓄᐃᑦ  
ᐅᖃᐅᓯᖓᓂᒃ ᑎᑎᕋᓯᐅᕐᒥᓘᓐᓃᑦ 
ᓇᒻᒥᓂᖁᑎᖏᓐᓂᒃ ᓴᖅᑭᔮᖅᑎᑦᑎᓂᒃᑯᑦ.  
 
ᐅᓇ ᓯᕗᓪᓕᖅᐹᒥᒃ ᐊᐱᖅᑯᑎᒋᓂᐊᖅᑕᕋ ᒥᓂᔅᑕᒧᑦ. 
ᖃᑦᑎᐅᑕᕐᒪᖔᑕ ᑕᕝᕙᓂ ᐃᖃᓗᓐᓂ 
ᓇᒻᒥᓂᖃᖅᑎᐅᔪᐃᑦ ᑐᔅᓯᕋᖅᓯᒪᔪᐃᑦ ᑖᔅᓱᒥᖓ  
ᑮᓇᐅᔭᒥᒃ ᓴᖅᑭᔮᖅᑎᑦᑎᒋᐊᕐᓂᒃᑯᑦ ᐃᓄᒃᑎᑐᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕᐅᔪᖅ ᐃᓕᖅᑯᕼᐃᓕᕆᔨᒃᑯᓐᓂᑦ 
ᒥᓂᔅᑕ ᔪᐊᓇᓯ. 
 



ᐅᓪᓗᑐᐃᓐᓇᖅ, ᒪᐃ 31, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ. ᐊᒻᒪᓗ ᐊᐱᖅᑯᑎᖓᓄᑦ ᖁᔭᓐᓇᒦᖅᐸᕋ. 
ᑖᒃᑯᐊ ᐄ, ᑮᓇᐅᔭᑎᒍᑦ 
ᐃᑲᔪᖅᑐᐃᖃᑦᑕᕈᓐᓇᓲᖑᔪᒍᑦ 
ᐃᓕᖅᑯᓯᓕᕆᔨᒃᑯᑎᒍᑦ $5,000 ᐊᕐᕌᒍᑕᒫᑦ.  
ᖃᔅᓯᐅᓪᓚᑦᑖᖑᒻᒪᖔᑕ ᓇᒻᒥᓂᖃᖅᑐᐃᑦ ᑖᑦᓱᒧᖓ 
ᑐᑦᓯᕋᖅᓯᒪᔪᑦ ᒫᓐᓇ ᐱᓯᒪᓐᖏᓇᒃᑭᑦ 
ᓈᓴᐅᑎᒻᒪᕆᖏᑦ. ᑭᓯᐊᓂ ᐅᑎᕐᕕᒋᔪᓐᓇᕐᓂᐊᖅᑕᕋ. 
ᐅᖃᖅᑏ, ᖁᔭᓐᓇᒦᒃ. 
 
ᐅᖃᖅᑎ: ᕼᐃᕗᓪᓕᖅᐹᒥ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᓇᑲᓱᒃ. 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃ 
ᒥᓂᔅᑕ ᑭᐅᔪᓐᓇᕐᖓᑦ. ᑭᓯᐊᓂ ᐅᓇ 
ᐃᓱᒪᒋᖃᑦᑕᐸᒻᒥᒐᒃᑯ ᐊᒻᒪᓗ ᐃᓱᒫᓘᑎᐅᖃᑦᑕᖅᑐᓂ 
ᑕᒫᓂ ᐃᖃᓗᓐᓂ ᐱᓗᐊᖅᑐᒥᒃ 
ᓴᖅᑭᔮᖅᑎᑎᓐᖏᓗᐊᓪᓚᕆᑦᑑᔮᖃᑦᑕᕐᖓᑦ ᐃᓄᐃᑦ 
ᐅᖃᐅᓯᖏᓐᓂᑦ, ᓇᒻᒥᓂᖃᖅᑎᐅᔪᐃᓪᓗ.  
 
ᐅᓇᓕ ᐊᒻᒪᓗ ᒪᑯᐊ ᓇᒧᓐᖓᕋᓗᐊᖅᑐᓂ 
ᑎᑭᑦᑐᓂᓘᓐᓃᑦ ᖃᖓᑕᓲᑉ ᐃᓗᐊᓂᓘᓐᓃᑦ 
ᐃᓄᒃᑎᑐᑦ ᑐᓵᒐᔪᐃᑦᑕᖅᑯᒍᑦ ᐃᓛᒃ ᐅᖃᓲᓂᑦ 
ᐊᒥᒐᖅᑕᖅᑯᖅ, ᖃᖓᑕᓲᒃᑯᕕᒻᒧᓪᓗ ᐃᓯᕈᒪ 
ᑐᓵᑦᑕᖅᑯᖓ ᖃᓪᓗᓈᑎᑐᖅᑳᑦ ᓂᓪᓕᐊᔪᑦ 
ᐃᓄᑦᑎᑐᑦ ᓯᕗᓪᓕᐅᒐᔭᓐᖑᐊᖅᑑᔮᕋᓗᐊᖅᑐᓂ. 
ᑖᒃᓯᒧᓪᓗ ᐃᑭᒍᒪ ᐃᓄᑦᑎᑑᕈᓐᓇᖅᑐᖃᓐᖏ. 
ᑐᔪᕐᒥᕕᒻᒧᑦ ᐃᓯᕈᒪ, ᐃᓄᒻᒥᑦ ᓴᖅᑭᔮᖅᑐᖃᓐᖏ 
ᐊᒥᓲᓂᖅᓴᑎᒍᑦ. ᐊᒻᒪᓗ ᐅᕙᖓ 
ᐅᖃᕋᓱᒃᑲᓗᐊᖅᑐᖓ ᑭᓯᐊᓂ ᖃᓪᓗᓈᑎᑐᑦ 
ᐃᓚᓕᐅᕆᓗᖓ.  
 
ᑎᑎᖅᑲᐃᑦ ᓴᖅᑭᔮᖅᑐᓘᓐᓃᑦ ᐊᓪᓛᑦ ᒪᑯᐊ 
ᑕᒻᒪᖅᓯᒪᕕᔾᔪᐊᖅᑐᐃᑦ ᒐᕙᒪᒃᑯᑦ 
ᔭᒐᐃᖃᑕᐅᓪᓚᕆᑦᑑᔮᕐᖓᑕ 

ᐊᔅᓱᕉᑎᖃᕐᓇᑎᒃ ᐃᓄᐃᑦ ᐅᖃᐅᓯᖓᓂᒃ. ᒐᕙᒪᒃᑯᑦ 
ᐃᓱᒪᓚᐅᖅᓯᒪᒻᒪᕐᒪᖔᑦ ᐃᓕᖅᑯᓯᓕᕆᔨᒃᑯᓘᓐᓃᑦ  
ᒪᑯᐊ ᓇᒻᒥᓂᖃᖅᑎᐅᔪᐃᑦ 
ᓴᖅᑭᔮᖅᑎᑎᓐᖏᓗᐊᖅᑐᐃᑦ 
ᐊᑭᓖᑎᑕᐅᖔᕈᓐᓇᓐᖏᒻᒪᑖ? ᐃᓄᒃᑎᑐᑦ ᐅᖃᐅᓯᖅ 
ᓯᕗᓪᓕᐅᔾᔭᐅᔭᕆᐊᖃᖅᑎᓪᓗᒍ ᓇᒻᒥᓂᖃᖅᑎᐅᔪᖅ, 
ᐃᓄᑦᑎᑐᑦ ᐱᑕᖃᓐᖏᑉᐸᑦ 
ᐊᑭᓖᑎᑕᐅᖔᕈᓐᓇᓯᓐᖏᒻᒪᑖ? ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐅᔪᖅ ᐃᓕᖅᑯᕼᐃᓕᕆᔨᒃᑯᓐᓄᑦ, 
ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ. ᐊᐱᖅᑯᑎᖓᓄᓪᓗ ᖁᔭᓐᓇᒦᖅᐸᕋ. ᐄ, 
ᑕᒪᒃᑯᐊ ᓲᕐᓗ ᐃᓄᐃᑦ ᐅᖃᐅᓯᖏᑦᑕ 
ᓴᐳᒻᒥᔭᐅᔾᔪᑎᖓᓄᑦ ᐱᖁᔭᖅ 
ᐊᑐᓕᖅᑎᑕᐅᓚᐅᕐᒥᖕᒪᑦ ᐊᑦᑐᐊᖓᓕᖅᓱᓂᓗ 
ᓇᒻᒥᓂᖃᖅᑎᑦᑎᐅᔪᓄᑦ. ᑖᓐᓇ ᓄᓇᕗᑦ ᐅᓪᓗᖓᓂ 
ᐊᑐᓕᖅᑎᑕᐅᓚᐅᕐᒥᒻᒪᑕ. ᑖᓐᓇ ᓲᕐᓗ 
ᒪᓕᒃᑕᐅᓐᖏᑉᐸᑦ ᐅᑯᐊᑦᑕᐅᖅ ᐅᖃᐅᓯᓕᕆᓂᕐᒧᑦ 
ᑲᒥᓯᓇᐅᔪᖅ ᖃᐅᔨᓴᖅᑎᑕᐅᒍᓐᓇᓲᖑᖕᒪᑦ ᑕᐃᑯᖓ 
ᖃᐅᔨᒃᑲᐅᑎᖃᑦᑕᑐᐊᖅᐸᑕ ᓄᓇᕗᒻᒥᐅᑦ, ᐃᒻᒪᖄ 
ᓈᒻᒪᓐᖏᓕᐅᕈᑎᖃᖅᐸᑕ ᐅᖃᐅᓯᓕᕆᓂᒃᑯᑦ 
ᓴᖅᑭᔮᓐᖏᓗᐊᓕᕐᓂᖓᓂᒃ 
ᐊᑐᖅᑕᐅᓐᖏᓗᐊᓕᕐᓂᖓᓂᒃ ᑕᐃᑯᖓᑦᑕᐅᖅ 
ᖃᐅᔨᒃᑲᐅᑎᒍᓐᓇᕐᒪᑕ. ᑐᓴᐅᒪᖁᔨᑐᐃᓐᓇᖅᑐ 
ᐅᖃᖅᑏ.  
 
ᑕᒪᒃᑯᓇᓐᖓᓗ ᐃᒻᒪᖄ 
ᐊᑭᓖᔭᕆᐊᖃᖅᑎᑕᐅᒋᐊᖃᑐᐊᖅᐸᑕ 
ᓇᒻᒥᓂᖃᖅᑎᐅᔪᖅ ᑕᒪᓐᓇ  
ᑐᑭᓯᒋᐊᑦᓯᐊᕆᐊᖃᖅᑕᕋᐅᒐᓗᐊᖅ 
ᐱᖁᔭᑎᒎᖓᒐᓗᐊᕐᒪᖔᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᓇᑲᓱᒃ. 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐊᒻᒪ ᖁᔭᓐᓇᒦᒃ, 
ᒥᓂᔅᑕ. ᓇᓗᓇᐃᑦᑎᐊᕋᕕᐅᓪᓗ ᑲᒥᓯᓇᒧᑦ 
ᓇᓗᓇᐃᖅᓯᔪᓐᓇᖅᑐᐃᑦ ᐃᓄᐃᑦ ᓈᒻᒪᓐᖏᑦᑐᒥᒃ 
ᖃᐅᔨᒍᑎᑦ ᐃᓄᑦᑎᑐᑦ ᐱᔨᑦᑎᕋᖅᑕᐅᓐᖏᓗᐊᖃᑕ 
ᓄᓇᓕᖓᓂᒃ.  

ᐊᐱᕆᓕᖅᑯᖓ: ᒐᕙᒪᒃᑯᓪᓕ ᐊᒃᓱᕉᑎᖃᔾᔮᓐᖏᒻᒥᔪᑦ 
ᑕᒪᔅᓱᒥᖓ ᓴᖅᑭᔮᖅᑎᑦᑎᒋᐊᕐᓂᕐᒥᒃ ᐃᓄᒃᑎᑐᑦ 
ᑎᑎᖅᑲᒃᑯᑦ ᓴᖅᑭᔮᖅᑐᓂᑦ ᐅᖃᐅᓯᒃᑯᓘᓐᓃᑦ? 
ᑲᒥᓯᓇᐅᑉ ᑭᓯᐊᓂ ᑲᒪᒋᔪᓐᓇᖅᑖ ᒐᕙᒪᒃᑯᑦ 
ᑲᒪᓐᖏᓪᓗᑎᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ. ᐋᒃᑲ ᑖᓐᓇ ᐱᓕᕆᐊᕇᓐᓇᕐᒥᔭᕗᑦ 
ᐊᐱᖅᑯᑎᖓᑕ ᒪᓕᒐᓕᐅᖅᑎᐅᖃᑎᒪ ᓲᕐᓗ 
ᓴᖅᑭᓚᐅᕋᒃᑯ ᑕᐃᓐᓇ ᐅᖃᐅᓯᕗᑦ 2.0 ᑖᓐᓇ 
ᐃᓗᓕᖏᓐᓂᑦ ᓇᓗᓇᐃᖅᓯᒪᔪᖅ ᐱᓕᕆᕝᕕᐅᑉ 
ᐃᓗᐊᓂ, ᐃᓕᓐᓂᐊᕐᕕᐅᑉ ᐃᓗᐊᓂ ᑕᖅᑲᒃᑯᐊ 
ᓄᓇᕗᒻᒥᐅᑦ ᖃᓄᖅ ᑕᒪᓐᓇ ᐸᕐᓇᐅᑎ 
ᐊᑐᓕᖅᑎᑕᐅᒃᑲᓐᓂᕈᓐᓇᕐᒪᖔᖅ ᐅᖃᐅᓯᓕᕆᓂᒃᑯᑦ 
ᐊᑐᖅᑕᐅᒍᓐᓇᕐᒪᐃᓛᒃ ᐊᒻᒪᓗ ᐱᔪᓐᓇᐅᑎᖃᕋᑦᑕ 
ᑕᒪᓐᓇ ᑐᑭᓯᐅᒪᔭᐅᑦᓯᐊᕆᐊᓕᒃ ᓄᓇᕗᒻᒥᐅᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐊᒡᒍᒧᑦ, ᒪᓕᒐᓕᐅᖅᑎ ᖁᐊᓴ. 
 
ᐊᐱᖅᑯᑦ 500 - 5(2): ᐃᓄᒃᑎᑑᖅᑐᑦ 

ᓇᓗᓇᐃᒃᑯᑕᐃᑦ ᓯᕗᓪᓕᐅᔾᔭᐅᓂᖏᑦ 
ᓄᓇᕗᑦ ᒐᕙᒪᒃᑯᓐᓄᑦ (ᖁᐊᓴ) 

 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᑖᑦᓱᒧᖓ ᒥᓂᔅᑕᒧᑦ ᓱᓕ ᐊᐱᕆᔭᒃᓵᖅᑐᖓ 
ᑖᑦᓱᒧᖓᑦᓴᐃᓐᓇᖅ ᐅᖃᐅᓯᓕᕆᓂᕐᒧᑦ 
ᐊᐱᖅᑯᑎᖃᕐᓂᐊᖅᑐᖓ. ᒪᓕᒐᓕᐅᖅᑎᐅᖃᑎᒐᓗ 
ᐊᑕᐅᓰᕐᓇᕐᒥᒃ ᐃᓱᒪᖅᑰᓕᕐᓂᕋᓐᓄᒃ ᐅᓪᓛᖑᔪᖅ.  
 
ᑭᓯᐊᓂ ᑕᒪᓐᓇ ᐱᔾᔪᑎᒋᓪᓗᒍ ᖃᐅᔨᒪᒐᑦᑕ 
ᓄᓇᕗᒻᒥ ᐊᒻᒪᓗ ᖃᐅᔨᒪᔭᕋ ᒥᓂᔅᑕ  
ᐅᒃᐱᕈᓱᑦᑎᐊᖅᑐᖅ ᒥᓂᔅᑕᓕᒫᑦ ᑕᒪᕐᒥᐅᔪᒃᓴᐅᔪᖅ 
ᐃᓄᒃᑎᑐᑦ ᐅᖃᐅᓯᖅ ᐊᒥᓲᓂᖅᓴᓂᒃ ᐊᑐᖅᑕᐅᖕᒪᑦ. 
ᐊᒻᒪᓗ ᖃᐅᔨᒪᒐᑦᑕ ᑖᑦᓱᒧᖓ ᐅᑎᕐᕕᒌᓐᓇᖅᐸᑦᑕᕋ 
ᓄᓇᕗᑖᕋᓱᒃᖢᑕ ᑖᓐᓇ ᐱᔾᔪᑎᒋᒻᒪᕆᒃᖢᑎᒍᑦ 
ᐊᓯᐅᔨᔪᒪᓐᖏᖦᖢᑎᒍᑦ ᓄᓇᕗᑖᕋᓱᓚᐅᖅᐳᒍᑦ.  
 

ᑕᐃᒪ ᑕᒪᓐᓇ ᐃᓄᒃᑎᑐᑦ ᐅᖃᐅᓯᖅ ᑎᑎᕋᐅᓯᖅ 
ᐱᒻᒪᕆᐅᖕᒪᑦ ᐅᖃᐃᓐᓇᖅᐸᒃᖢᑕᓗ ᐃᓄᒃᑎᑐᑦ 
ᑕᒪᓐᓇ ᐅᖃᐅᓯᖅ 
ᐱᕚᓪᓕᖅᑎᓐᓇᓱᐃᓐᓇᕐᓂᐊᖅᑕᕗᑦ 
ᐊᓯᐊᔨᒋᐊᖃᓐᖏᓐᓇᑦᑎᒍᑦ. 
ᑕᐃᒪᓐᓇᐃᓕᖃᑦᑕᖅᑎᓪᓗᑕ ᓲᕐᓗ ᑕᒪᒃᑯᐊ 
ᓴᖅᑭᔮᖅᑐᐃᑦ ᑎᑎᖅᑲᑦ, ᒪᓕᒐᓕᐅᖅᑎᐅᖃᑎᒪ 
ᐅᖃᐅᓯᕆᖅᑲᐅᖕᒥᔭᖏᑦ ᑕᒪᒃᑯᐊ.  
ᐊᕙᖓᑦᑕᐅᖅ ᑕᑯᖃᑦᑕᖅᓯᒪᒋᕗᖓ ᐃᒫᒃ.  
 
ᐊᑭᕋᖅᑐᓐᖏᒃᑲᓗᐊᖅᑐᖓ ᐊᓯᖏᓐᓂᒃ 
ᐅᖃᐅᓯᖏᓐᓂᒃ, ᑭᓯᐊᓂ ᓄᓇᕗᒻᒦᑎᓪᓗᑕ 
ᐃᓄᒃᑎᑐ ᓯᕗᓪᓕᐅᖏᓐᓇᕆᐊᖃᕐᒥᖕᒪᑦ. 
ᓯᕗᓪᓕᐅᒋᐊᖃᓪᓚᕆᒃᑐᖅ. ᑕᐃᒪᐃᓛᒃ ᑕᒪᓐᓇ 
ᐱᔾᔪᑎᒋᓪᓗᒍ ᒐᕙᒪᐅᑉ ᐃᓗᐊᓃᑦᑐᑦ, ᒐᕙᒪᐅᑉ 
ᐃᓗᐊᓂ ᑎᑎᕋᕐᕕᖏᓐᓂ, ᓇᓂᑐᐃᓐᓇᖅ, ᓱᓕ 
ᒫᓐᓇᒧᑦ ᑎᑭᖦᖢᒍ ᖃᓪᓗᓈᑎᑐᑦ ᓯᕗᓪᓕᐅᓂᐊᖅᐳᖅ 
ᓱᓕ. ᐃᓄᒃᑎᑐᑦ ᓯᕗᓪᓕᐅᒋᐊᖃᖅᑎᓪᓗᒍ.  
 
ᖃᓄᕐᓕ ᑕᕝᕙ ᐊᐱᖅᑯᑎᒐ ᒥᓂᔅᑕᒧᑦ: ᒐᕙᒪᐅᑉ 
ᐃᓗᐊᓂ ᑎᑎᖅᑲᓕᒫᑦ ᐃᓄᒃᑎᑐᑦ 
ᓯᕗᓪᓕᐅᒋᐊᖃᕐᓂᖏᓐᓂᒃ ᐅᒃᐱᕈᓱᒃᐹ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᒥᓂᔅᑕᐅᔪᖅ ᐃᓕᖅᑯᕼᐃᓕᕆᔨᒃᑯᓐᓄᑦ, 
ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ. ᐊᒻᒪᓗ ᒪᓕᒐᓕᐅᖅᑎ ᐊᒡᒍᒧᑦ 
ᖁᔭᓐᓇᒦᖅᐸᕋ ᐊᐱᖅᑯᑎᖓᓄᑦ. ᑕᒪᓐᓇ 
ᐱᕕᔾᔪᐊᕆᒐᑦᑎᒍᐃᓛᒃ ᐅᖃᐅᓯᓕᕆᓂᖅ. ᐅᑯᐊ 
ᐃᓄᐃᑦ ᐅᖃᐅᓯᑦᑕ ᓴᐳᒻᒥᔭᐅᔾᔪᑎᖓᓄᑦ ᐱᖁᔭᐅᑉ 
ᐃᓗᐊᓂ ᑎᑎᕋᖅᓯᒪᓂᖃᕐᒪᑦ 3(1)(c), 
ᐃᒪᐃᓕᖓᓪᓗᓂ “ᑲᒪᒋᔭᕆᐊᓕᑦ ᑕᒪᒃᑮᑦ  
ᑎᒥᐅᔪᓄᑦ. ᑕᒪᒃᑮᑦ ᑎᒥᐅᔪᑦ ᐃᒪᐃᓐᓂᐊᖅᐳᑦ: 
ᒪᓕᓪᓗᒋᑦ ᑖᓐᓇ ᐃᓚᖓᑦ ᐊᒻᒪᓗ ᒪᓕᒐᕋᓛᖏᑦ 
ᐱᑕᖃᕈᓂ,” ᐃᒪᓕᖓᓪᓗᓂ, 
“ᖃᐅᔨᒋᐊᑦᑎᐊᖅᓯᒪᓗᑎᒃ ᐃᓄᒃᑑᖅᑐᑦ 
ᑭᒃᑯᓕᒫᓅᖓᔪᑦ ᓇᓗᓇᐃᒃᑯᑕᑦ ᐊᑭᓐᓇᕐᒥᐅᑕᑦ 
ᐊᒻᒪᓗ ᓂᐅᕐᕈᑎᒃᓴᕈᔪᖕᓂᒃ 
ᑕᑯᒃᓴᐅᑦᓯᐊᕋᓗᐊᕐᒪᖔᑦᑕ ᐊᔾᔨᒌᓐᖏᓐᓂᖃᖅᑐᒥᒃ 
ᐅᔾᔨᕐᓇᕐᓗᑎᒃ ᐊᓯᖏᓐᓂᒃ ᐅᖃᐅᓯᖏᓐᓂᒃ 
ᐊᑐᖅᑕᐅᔪᓂᒃ.” ᑖᓐᓇ ᑕᐃᒪᐃᓕᖓᒃ ᑕᐃᒫᒃ 
ᐅᖃᖅᓯᒪᒻᒪᑦ ᓲᕐᓗ ᐊᔾᔨᒌᓐᖏᑦᑐᐃᑦ ᐅᖃᐅᓰᑦ 
ᑎᑎᕋᖅᓯᒪᓂᖓᓂᒃ ᐊᖏᓂᖅᓴᖅᑕᓐᖏᓗᐊᕐᓗᓂ 
ᑭᓱᒥᒃ ᑕᐃᒪᐃᓕᖓᒐᓱᐊᖅᓯᒪᔪᖅ ᐊᒻᒪᓗ 

ᐊᑐᕈᓐᓇᕐᓂᓕᒫᑦᑎᓐᓂ ᐊᑏ, ᐊᑐᖃᑦᑕᕐᓚᕗᑦ  
ᐅᖃᐅᓯᕗᑦ ᐃᓕᓐᓂᐊᕐᕕᒻᒥ ᐊᒻᒪᓗ 
ᐃᖅᑲᓇᐃᔭᕐᕕᐅᑉ ᐃᓗᐊᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᒥ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐆᒥᖓᓕ 
ᐅᖃᐅᓯᖃᓗᐊᖅᐳᒍᓂᓛᒃ ᑎᑎᕋᐅᓰᑦ ᑖᒃᑯᐊ 
ᑕᑯᒃᓴᐅᖃᑦᑕᖅᑐᐃᑦ. ᖃᐅᔨᒪᑦᓯᐊᖅᑐᒃᓴᐅᒻᒥᖕᒪᑦ 
ᓇᓂᑐᐃᓐᓇᖅ ᒐᕙᒪᐅᑉ ᐃᓗᐊᓂ ᓱᓕ 
ᐅᖃᐅᓯᕆᖅᑲᐅᔭᕋᓗᐊᕋ ᑎᑎᖅᑲᖏᑦ ᑕᒪᒃᑯᐊ 
ᐊᑭᓐᓇᕐᒦᑦᑐᐃᑦ ᖃᓪᓗᓈᑎᑐᑦ ᓯᕗᓪᓕᐅᖦᖤᖅᐳᖅ 
ᐅᕝᕙᓘᓐᓃᑦ ᐅᐃᕖᑎᑐᑦ ᐃᓄᒃᑎᑐᑦ ᓲᕐᓗ 
ᓄᓇᕗᒻᒦᓐᖏᑦᑐᑎᑐᑦ ᑕᑯᖃᑦᑕᕋᑦᑎᒍᑦ. ᐃᒫᒃ 
ᐃᓄᒃᑎᑐᑦ ᓯᕗᓪᓕᖅᐹᖅ 
ᖁᓛᓃᒋᐊᖃᓪᓚᕆᓐᓂᖓᓂᒃ 
ᐱᒋᐊᖃᓪᓚᕆᒃᑲᓗᐊᕐᒪᑦ.  
 
ᒥᓂᔅᑕ ᐊᐱᕆᓪᓚᕆᓕᖅᐸᕋ ᓲᕐᓗ ᐃᒻᒪᖄ 
ᐊᓯᖏᓐᓂᒃ ᓲᕐᓗ ᑯᐸᑭ ᑕᐅᑐᓪᓗᒍ, 
ᑕᐃᒪᓐᖓᓕᒫᕐᓕ ᑖᒃᑯᐊ ᐅᖃᐅᓯᖓ 
ᓯᕗᓪᓕᐅᑎᑕᐅᖏᓐᓇᖅᐳᑦ ᑕᑉᐹᓂ ᖁᓛᓂ. 
ᖃᓪᓗᓈᑎᑐᑦ ᐊᑖᓃᒃᖢᓂ. 
ᑕᐃᒪᓐᓇᐃᒋᐊᖃᓪᓚᕆᑉᐳᒍᑦ 
ᓄᓇᕗᑖᕈᑎᒋᓚᐅᖅᑕᕗᑦ ᐃᓱᒪᒋᓪᓗᒍ. ᑕᐃᒪᓐᓇ 
ᐃᓄᐃᑦ ᐱᔪᒪᓚᐅᕐᒪᑕ. ᑕᐃᒪᓐᓇᐃᑦᑐᒥᒃ 
ᐋᖅᑭᒃᓯᔪᓐᓇᖅᐹ ᑎᓕᐅᕆᓗᓂ ᒐᕙᒪᐅᑉ 
ᐃᓗᐊᓃᑦᑐᓕᒫᑦ ᑎᑎᖅᑲᖏᓐᓂᒃ ᒐᕙᒪᐅᑉ ᐃᓗᐊᓂ, 
ᓇᓂᑐᐃᓐᓇᖅ, ᐃᓄᒃᑎᑐᑦ ᑎᑎᕋᐅᓯᖅ 
ᓯᕗᓪᓕᐅᒋᐊᖃᕐᓂᖓᓂᒃ. ᑕᐃᒪᓐᓇ 
ᑎᓕᐅᕆᔪᓐᓇᖅᐹ? ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ, ᐊᒻᒪᓗ ᐊᐱᖅᑯᑎᖓᓄᑦ ᖁᔭᓐᓇᒦᖅᐸᕋ. 
ᑕᒪᒃᑯᐊ ᑎᑎᖅᑲᐃᑦ ᐊᒥᓱᒻᒪᕆᐊᓘᖃᑦᑕᕐᒪᑕ 
ᒐᕙᒪᒃᑯᓐᓃᓐᖔᖅᓯᒪᔪᑦ ᐊᒻᒪᓗ ᐅᕝᕙᓘᓐᓃᑦ ᓲᕐᓗ 
ᐆᑦᑑᑎᒋᓐᖑᐊᕐᓗᒍᖃᐃ ᑐᓴᒐᑦᓴᓕᐅᖃᑦᑕᕋᑦᑕ 
ᒐᕙᒪᒃᑯᓐᓃᓐᖔᖅᑐᓂᑦ ᓇᓕᐊᑐᐃᓐᓇᖅ 
ᐱᓕᕆᕝᕕᐅᔫᑉ ᐃᓗᐊᓃᓐᖔᖅᑐᑦ, ᑖᒃᑯᐊ 

ᐊᑐᐃᓐᓇᐅᑦᓯᐊᖃᑦᑕᖅᑐᑦ ᑕᒪᐃᓐᓂᑦ ᐅᖃᐅᓯᓂᑦ 
ᐊᑐᖅᑐᑎᑦ ᐊᒻᒪᓗ ᐃᒻᒪᖄ ᑖᓐᓇ 
ᕿᒥᕐᕈᔭᐅᒋᐊᒃᑲᓐᓂᕈᓐᓇᖅᑑᑎᒋᔭᕋᖃᐃ ᐃᒻᒪᖄ 
ᓲᕐᓗ ᑖᓐᓇ ᐃᓄᐃᑦ ᐅᖃᐅᓯᖓ 
ᓯᕗᓪᓕᐅᖏᓐᓇᐅᔭᖅᑎᑕᐅᓗᓂ. ᕿᒥᕐᕈᓗᒋᑦ 
ᑕᐃᒃᑯᐊ ᑯᐸᑭ ᐊᕕᑦᑐᖅᓯᒪᓂᕆᔭᖓ 
ᒐᕙᒪᖏᑦᑕᐅᖅ ᐊᐅᓚᓂᕆᓲᖏᑦ 
ᑕᑯᒋᐊᑦᓯᐊᒃᑲᓐᓂᕐᓗᒍᖃᐃ. ᖁᔭᓐᓇᒦᒃ, 
ᐅᖃᖅᑎᑦᓯᔩ. 
 
ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪᐃᓛᒃ 
ᖃᐅᔨᒪᒐᑦᑕ ᓄᓇᕗᑖᖅᓯᒪᓕᕋᑦᑕ ᐅᑭᐅᓂᒃ 20-ᓂᒃ. 
20-ᓂᒃ ᓱᓇᓕᒫᓂᒃ ᐅᑕᖅᑭᐊᓪᓚᓚᐅᕐᓗᑕ ᑭᓯᐊᓂ 
ᐱᒋᐊᖃᑦᑕᕐᓂᐊᖅᐱᑖ? ᓲᕐᓗ ᐃᒪᓐᓇᐃᖅᑰᔨᕗᖅ. 
ᑭᓯᐊᓂ ᑕᒪᓐᓇ ᐄ, ᐊᔭᐅᖅᑐᒃᑲᓐᓂᓪᓚᕆᑦᑕᕋᐃᓛᒃ 
ᒥᓂᔅᑕ ᑕᐃᒪᓐᓇᐃᒋᐊᖃᕐᒪᑦ. ᓄᓇᕗᒻᒦᓐᓇᑦᑕ. 
ᓇᓗᓇᐃᒃᑯᑎᕗᑦ ᑕᒪᔾᔭ, ᐅᖃᐅᓯᖅᐳᑦ 
ᓇᓗᓇᐃᒃᑯᑎᕗᑦ.  
 
ᑕᐃᓐᓇᑦᑕᐅᖅ ᐅᖃᐅᓯᐅᖅᑲᐅᖕᒥᔪᖅ $5,000-ᒥᒃ 
ᐊᕐᕌᒍᑕᒫᑦ ᑐᓂᓯᖃᑦᑕᕈᓐᓇᕋᓗᐊᕐᒪᑕ 
ᑐᒃᓯᕋᕐᕕᐅᔪᓐᓇᖅᖢᑎᒃ. ᑖᓐᓇᑦᑕᐅᖅ 
ᐊᑐᖅᑕᐅᑦᓯᐊᖁᓪᓚᕆᑦᑕᕋᓗᐊᕋ ᑕᒪᒃᑯᓄᖓ 
ᓇᖕᒥᓂᖃᖅᑐᓄᑦ. ᐃᓄᒃᑎᑐᑦ ᐃᓄᐃᑦ, ᐃᓄᖕᓂᒃ 
ᐊᒥᓲᓂᖅᓴᓂᒃ ᑕᐃᒪ ᓂᐅᕝᕕᕆᐊᕐᕕᐅᕙᒃᖢᑎᒡᓗ 
ᖃᓄᖅ ᐅᐸᒃᑕᐅᕙᒃᖢᑎᒡᓗ.  
 
ᑭᓯᐊᓂ ᑖᓐᓇ ᖃᑯᒍ ᓂᕆᐅᓇᕐᓂᐊᖅᐸ? 
ᓇᓗᓇᓐᖏᑦᑐᖅ ᐊᑭᖃᖅᑐᒃᓴᐅᔫᒐᓗᐊᖅ, ᑭᓯᐊᓂ 
ᖃᑯᒍᓕ ᓂᕆᐅᖕᓂᐊᖅᐱᑕ? ᖃᑯᒍ 
ᓂᕆᐅᑦᑐᓐᓇᕐᓂᐊᖅᐱᑕ? ᑕᒪᓐᓇ ᐃᓄᒃᑎᑐᑦ  
ᐅᖃᐅᓯᖅ ᑎᑎᕋᐅᓯᖅ 
ᓯᕗᓪᓕᐅᑎᑕᐅᖃᑦᑕᓛᕐᓂᐊᕐᓂᖓᓂᒃ. ᓄᓇᓖᑦ 
ᓄᓇᓕᖕᓃᓕᕌᖓᑕ ᑕᑯᖃᑦᑕᕋᓗᐊᖅᑐᒍᑦ ᑕᒪᒃᑯᐊ 
ᐊᖅᑯᑎᓂᒃ ᓇᓗᓇᐃᒃᑯᑏᑦ ᒪᑯᐊ ᓄᖅᑲᕆᑦ, ᒪᑯᐊ 
ᐱᐅᔪᐊᓗᐃᑦ. ᒐᕙᒪᐅᑉ ᐃᓗᐊᓃᑦᑐᓂᒃ ᑕᐃᒪᓐᓇ 
ᒪᓕᒋᐊᖃᓪᓚᕆᑦᑐᖅ. ᖃᑯᒍ ᓂᕆᐅᓇᓛᖅᐸᑭᐊᖅ 
ᑕᐃᒪ? ᓂᕆᐅᒍᒪᓪᓚᕆᒃᑲᑦᑕ ᓄᓇᕗᑖᖅᓯᒪᓕᕋᑦᑕ 
ᐅᑭᐅᓂᒃ 20-ᓂᒃ. ᖃᑯᒍ 

ᑕᒪᓐᓇ ᓴᖅᑭᒍᓐᓇᓛᖅᐸ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑕ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ ᐊᒻᒪᓗ ᖁᔭᓐᓇᒦᖅᐸᕋ ᐊᒡᒍᒧᑦ 
ᒪᓕᒐᓕᐅᖅᑎᖓ. ᑖᓐᓇ ᐅᓪᓗᒥ ᐊᑐᖃᑦᑕᖅᑐᒍᑦ 
ᓲᕐᓗ ᓯᕗᓪᓕᐅᔾᔨᖃᑦᑕᖅᑐᖓᓕ ᐱᕕᖃᕐᓂᓕᒫᓐᓂ 
ᐅᖃᐅᓯᕐᓂᒃ, ᐅᖃᐅᓯᑦᑎᓐᓂ ᐊᑐᖃᑦᑕᕆᐊᖅ. 
ᑕᕝᕙᓂ ᒪᓕᒐᓕᐅᕐᕕᒻᒥ ᐅᕝᕙᓘᓐᓃᑦ ᓯᓚᑖᒍᑦ. 
ᐃᒻᒪᖄ ᑕᒪᓐᓇ ᐱᕕᖃᖅᑎᑕᐅᒃᑲᓐᓂᖃᑦᑕᕈᓐᓇᕈᑦᑕ 
ᐅᖃᕈᓐᓇᖅᑐᑎᒍᑦ ᐃᑲᔪᖅᓱᕈᒪᑐᐃᓐᓇᖅᑕᕗᑦ 
ᐃᖅᑲᓇᐃᔭᖅᑏᑦ ᐊᒻᒪᓗ ᓄᓇᕗᒻᒥᐅᑦ. ᓇᒥᑐᐃᓐᓇᖅ 
ᑕᒪᓐᓇ ᐅᖃᐅᓯᕐᒥᓂᒃ ᐊᑐᕈᒪᒍᔅᓯ ᐊᑏ 
ᐊᑐᕋᓱᐊᖃᑦᑕᖅᓯᐅᒃ ᐊᒻᒪᓗ 
ᐃᑲᔪᖅᓱᖅᑕᐅᖃᑦᑕᑐᐃᓐᓇᕋᔭᖅᑯᒍᑦ ᓇᑭᑐᐃᓐᓇᖅ. 
ᓂᕆᐅᒃᑐᖓ ᑖᓐᓇ ᖃᐅᑕᒫᑦ ᐱᓕᕆᐊᕇᓐᓇᕋᑦᑎᒍᑦ 
ᐊᒻᒪᓗ ᓇᓗᓇᓐᖏᑦᑐᖅ ᒪᓕᒐᓕᐅᖅᑎᐅᖃᑎᒐ 
ᐊᔭᐅᖅᑐᐃᒻᒪᑦ ᓄᓇᕗᒻᒥᐅᖃᑎᑦᑎᓐᓂ ᑕᒪᑦᓱᒧᖓ 
ᑕᑯᒍᒪᓪᓗᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒪᓕᒐᓕᐅᖅᑏᑦ ᓇᓗᓇᐃᔭᕐᕕᒋᕙᑉᓯ 
ᖃᐅᔨᕼᐊᐅᑦ ᐃᕼᐅᓕᖕᒪᑦ ᐊᐱᖅᓱᕐᓂᕐᒧᑦ. 
ᒪᓕᒐᓕᐅᖅᑎ ᐊᕐᓇᒃᑲᖅ. 
 
ᐱᒋᐊᖅᑎᑕᖅ 037 - 5(2): ᐊᐱᖅᓱᕐᓇᐅᑉ 

ᐃᓚᔭᐅᓂᖓ (ᐊᒃᓇᒃᑲᖅ) 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒪᓕᑦᑐᒍ ᒪᓕᒐᖅ 30(7) ᐱᒋᐊᖅᑎᑦᑎᕗᖓ 
ᐊᐃᑉᐱᑕᐅᓪᓗᖓ ᑕᓯᐅᔭᕐᔪᐊᑉ ᒪᓕᒐᓕᐅᖅᑎᖓᓄᑦ 
ᑖᓐᓇ ᐊᐱᖅᓱᕈᓐᓇᕐᕕᒃ ᐅᐃᒍᔭᐅᒋᐊᖁᓪᓗᒍ. 
ᖁᔭᓐᓇᒦᒃ, ᐅᖃᖅᑏ.  
 
ᓂᑯᕕᒋᐊᒃᓴᖅ ᐳᐃᒍᕐᓂᕋᑖᕋᒪ. ᒪᒥᐊᓇᖅ. 
 
ᐅᖃᖅᑎ: ᐱᖁᔨᕗᖔᕈᑦ ᓈᒻᒪᒃᑐᖅ ᐊᒻᒪᓗ 
ᐊᐃᕙᑎᒃᓴᐅᒐᓂ. ᓈᒻᒪᒃᓴᖅᑐᐃᑦ? ᐊᑭᕋᖅᑐᖅᑐᑦ? 
ᐱᖁᔨᕗᖔᕈᑎ ᑲᔪᓯᔪᖅ. ᐊᐱᖅᓱᕐᓇᖅ 
ᐅᐃᒍᔭᐅᕗᖅ 30 ᒥᓂᑦᑎᒃᑲᓐᓂᕐᒥᒃ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᐅᕼᐃᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᒃ, ᒪᓕᒐᓕᐅᖅᑎ 
ᓚᐃᑦᓯᑑᓐ. 

 

ᐊᐱᖅᑯᑦ 501 - 5(2): ᑳᓐᑐᕌᑎᒍᑦ 
ᐃᖅᑲᓇᐃᔭᖅᑏᑦ (ᓚᐃᑦᓯᑑᓐ) 

 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒃᑲ ᑐᕌᖓᓂᐊᖅᑐᐃᑦ ᓄᓇᓕᓐᓂ 
ᒐᕙᒪᒃᑯᓐᓂ ᐱᔨᑦᑎᕋᖅᑎᑯᓐᓄᑦ ᒥᓂᔅᑕᖓᓄᑦ. 
ᑖᒃᑯᐊ ᐊᐱᖅᑯᑎᒋᒃᑲᓐᓂᕆᐊᖅᑕᒃᑲ 
ᑐᑭᓯᒃᑲᓐᓂᕈᑎᔅᓴᓂᒃ ᖃᐃᑦᑎᔭᐅᓚᐅᖅᑐᖓ 
ᑎᑎᖅᑲᒃᑯᑦ ᐊᐱᖅᑯᑎᒋᔪᔭᓐᓄᑦ ᑳᓐᑐᕌᒃᑦ-
ᖃᑦᑕᖅᑐᐃᑦ ᐱᔾᔪᑎᒋᓪᓗᒋᑦ ᑳᓐᑐᕌᒃᑦ-
ᑕᐅᖃᑦᑕᖅᑐᐃᑦ. 
 
ᐅᖃᖃᑦᑕᖅᓯᒪᒐᒪ ᑕᐃᒪ ᐃᓱᒫᓘᑎᖃᕐᓂᕋᖅᑐᖓ 
ᑳᓐᑐᕌᒃᑦ-ᑎᓂᒃ ᐃᖅᑲᓇᐃᔭᖅᑎᑦᑎᖔᖃᑦᑕᕐᖓᑕ 
ᖃᐅᑕᒫᑦ ᐃᖅᑲᓇᐃᔭᕈᓐᓇᕋᔭᖅᑑᒐᓗᐊᓂᑦ 
ᐱᔪᓐᓇᑎᑦᑎᖃᑦᑕᓐᖏᒻᒪᑕ. ᐊᒻᒪᑦᑕᐅᖅ ᐃᓱᒫᓗᒃᑲᒪ 
ᒐᕙᒪᒃᑯᑦ ᑲᔪᓰᓐᓇᓂᐊᕐᖓᑕ ᑕᐃᒫᒃ. ᑳᓐᑐᕌᒃᑦ-
ᐸᔮᕌᓗᓐᓂᒃ ᑐᓂᓰᓐᓇᕐᓗᑎᑦ ᐊᑭᑐᔪᓂᑦ.  
 
ᐅᖃᖅᑏ, ᖁᔭᓕᕙᒃᑲᓗᐊᖅᑐᒍᓂᓛᒃ 
ᑭᒡᒐᖅᑐᐃᔪᓐᓇᐸᒃᑲᑦᑕ ᓂᕈᐊᖅᑎᒋᓯᒪᔭᑦᑎᓐᓂᑦ. 
ᑭᓯᐊᓂᓕ ᐃᖅᑲᓇᐃᔮᑲᒻᒪᒨᖅᐸᓚᐅᓐᓂᕋᑦᑕ. 
ᐆᑦᑑᑎᒋᓗᒍ 2016-ᖑᑎᓪᓗᒍ ᓄᓇᓕᖕᓄᑦ 
ᒐᕙᒪᓄᓪᓗ ᐱᔨᑦᑎᕋᖅᑏᑦ ᑐᓂᓯᓚᐅᖅᓯᒪᔪᑦ 
ᑳᓐᑐᕌᒃᑦ-ᒥᒃ ᐊᐅᓚᑦᑎᔨᐅᓂᐊᖅᑐᓄᑦ ᐱᖓᓱᓄᑦ 
ᑕᖅᑭᓄᑦ. $82,000-ᒥᒃ ᑮᓇᐅᔾᔭᔅᓴᓂᐊᕐᓗᓂ. 
$300,000-ᕌᕇᖅᑐᖅ ᐊᕐᕌᒍᑕᒫᓐᖑᓐᓂᖅᑲᑦ ᐊᒻᒪᓗ 
ᓄᓇᓕᓐᓂᑦ ᒐᕙᒪᒃᑯᓐᓂᓗ ᐱᔨᑦᑎᕋᖅᑎᒃᑯᑦ 
ᑳᓐᑐᕌᒃᑦ-ᓂᑦ ᖃᓂᒌᑦᑎᐊᓂᑦ ᑐᓂᓯᕙᒪᐅᕐᒥᔪᐃᑦ 
ᐊᐅᓚᑦᑎᔨᐅᓂᐊᑦᑐᓄᑦ $400,000-
ᕌᖃᑦᑕᓂᐊᕐᓗᑎᑦ ᐊᕐᕌᒍᑕᒫᑦ ᐊᒻᒪ ᑭᖑᓪᓕᐹᖅ 
ᓄᓇᓕᓐᓂᑦ ᒐᕙᒪᒃᑯᓐᓂᓗ ᐱᔨᑦᑎᕋᖅᑏᑦ 
ᑐᓂᓯᓚᐅᕐᒥᔪᐃᑦ ᑲᔪᓰᓐᓇᕐᓂᐊᖅᑐᓂᑦ 
ᖃᕋᓴᐅᔭᓕᕆᔨᒃᓴᐅᓂᐊᖅᑐᓂᑦ 
ᐊᖏᔪᖅᑳᖑᓂᐊᖅᑐᓂᒃ $430,000-ᕌᓂᐊᖅᑐᓂᑦ 
ᐊᕌᒍᑕᒫᑦ. ᑕᒪᒃᑯᐊ ᑳᓐᑐᕌᒃᑦ ᐊᑭᓕᖅᑐᖅᑕᐅᔪᐃᑦ 
ᒥᓂᔅᑕᓂᑦ ᑮᓇᐅᔾᔭᒃᓴᓂᖅᓴᐅᑎᑕᐅᓪᓗᑎᒃ 
ᑮᓇᐅᔾᔭᒃᓴᓂᖅᐹᖑᔪᐃᑦ ᓄᓇᕗᑦ ᒐᕙᒪᒃᑯᖏᓐᓂ.  
 
ᐅᖃᖅᑏ, ᑕᐃᒪᐃᑦᑐᑦ ᐃᖅᑲᓇᐃᔮᑦ ᓄᓇᕗᒻᒥᑐᐊᖅ 
ᐃᖅᑲᓇᐃᔮᖅᑕᖃᓐᖏᒻᒪᑦ ᑕᐃᒪᐃᓕᖓᔪᓂ 
ᑲᓇᑕᐅᑉ ᐊᕕᒃᑐᖅᓯᒪᓂᓕᒫᑦᑎᐊᖏᑦ ᑕᐃᒪᐃᑦᑐᓂᑦ 
ᐃᖅᑲᓇᐃᔭᖅᑎᖃᕆᐊᖃᐅᕐᒥᔪᐃᑦᑕᐅᖅ. ᑖᒃᑯᐊᓕ 
ᓄᓇᓕᓐᓂᑦ ᒐᕙᒪᒃᑯᓐᓂ ᐱᔨᑦᑎᕋᖅᑏᒃᑯᑦ 
ᑭᐅᓪᓗᑎᒃ ᐅᖃᖅᓯᒪᔪᐃᑦ ᑭᐅᓪᓗᑎᑦ 
ᓴᖅᑭᔮᖅᑎᒃᑎᓚᐅᖅᓯᒪᓐᖏᓐᓇᒥᒡᒎᖅ 
ᐃᓐᓄᑦᑕᐅᓂᐊᕐᓗᑎᒃ 

ᐃᖅᑲᓇᐃᔭᖅᑎᓪᓚᕆᓐᓄᑦ 
ᑕᐃᒪᐃᓪᓕᒃᑎᐊᒻᒪᕆᒃᓯᒪᔪᑦ.  
 
ᐅᖃᖅᑏ, ᑕᐃᒪᐃᓕᓚᐅᕐᓗᖓᐃᓛᒃ  ᒥᓂᔅᑕ 
ᐊᐱᕆᒍᒪᓕᖅᑕᕋ ᓄᓇᓕᓐᓂ ᒐᕙᒪᒃᑯᓐᓂᓗ 
ᐱᔨᑦᑎᕋᖅᑏᒃᑯᑦ ᑭᓱᓂᒃ ᐱᔾᔪᑎᖃᖅᑐᓯ ᐱᓕᕆᕕᓯ 
ᐃᖅᑲᓇᐃᔭᖅᑎᒃᓯᖕᓄᑦ ᐱᔭᐅᒍᓐᓇᖃᑦᑕᓐᖏᓚᑦ 
ᑳᓐᑐᕌᒃᑦ-ᑎᓄᑦ ᑭᓯᐊᓂ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕᐅᔪᖅ ᓄᓇᓕᖕᒧᑦ ᒐᕙᒪᓕᕆᓂᕐᒧᑦ, 
ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. 
ᐱᒋᐊᕈᑎᖃᖅᑳᕈᒪᑐᐃᓐᓇᖅᑐᖓ 
ᐅᖃᑐᐃᓐᓇᖄᕐᓗᖓ ᑳᓐᑐᕌᒃᑦ-ᑎᓂᑐᐊᖅ 
ᐃᖅᑲᓇᐃᔭᖅᑎᓪᓚᕆᓐᓂᒃ 
ᐃᓇᖏᖅᓯᖁᔨᖃᑦᑕᖏᓐᓇᑦᑕ 
ᐃᖅᑲᓇᐃᔭᖅᑎᓪᓚᕆᖔᓂᒃ 
ᐃᖅᑲᓇᐃᔭᖅᑎᖃᕈᒪᕙᒃᑲᓗᐊᖅᑐᒍᑦ ᒐᕙᒪᒃᑯᑦ 
ᑕᐅᒪᐃᒐᓱᖏᑦᑐᑦ. ᓄᓇᓕᓐᓂ ᒐᕙᒪᒃᑯᓐᓂᓗ 
ᐱᔨᑦᑎᕋᖅᑎᒃᑯᑦ ᑳᓐᑐᕌᒃᑦ-ᑏᓐᓇᕐᓂᒃ 
ᐱᑎᑦᑎᖃᑦᑕᕈᒪᓐᖏᑦᑐᑦ ᐃᖅᑲᓇᐃᔭᖅᑎᓄᑦ 
ᐱᔭᐅᒍᓐᓇᖅᑐᓂᒃ.  
 
ᐅᖃᖅᑏ, ᓇᑭᒃᑭᐊᕐᖑᑯᐊ ᓇᓕᐊᖕᓂᒃ 
ᐃᖅᑲᓇᐃᔮᓂᒃ ᐅᖃᐅᓯᖃᕐᒪᖔᑦ 
ᖃᐅᔨᒪᓐᖏᑕᕋᓗᐊᕋ ᑭᓯᐊᓂ 
ᒪᓂᒪᑎᒃᑏᓐᓇᖃᑦᑕᕋᑦᑕ ᐃᖅᑲᓇᐃᔭᕈᒪᔪᖃᕐᒪᖔᖅ 
ᒪᓕᒐᕐᓂᒃ ᒪᓕᒃᑐᑕ ᐊᑐᐊᒐᕐᓂᒃ ᒪᓕᒃᑐᑕ 
ᖃᐃᖁᔨᖃᑦᑕᖅᑐᒍᑦ ᐱᒐᓱᐊᕈᒪᔪᓂᑦ 
ᐃᖅᑲᓇᐃᔭᕆᐊᕈᒪᔪᓂᑦ ᐃᒫᒃ 
ᐊᖏᖃᑎᒌᖃᑎᒋᒃᓯᒪᓪᓗᑎᒍᑦ 
ᐃᖅᑲᓇᐃᔭᕆᐊᖃᓕᕋᐃᑉᐸᑕᑦ 
ᖃᐃᖁᑐᐃᓐᓇᖃᑦᑕᕐᓗᑎᒍᑦ. ᐃᓚᖏᑦ 
ᐱᓕᕆᐊᒃᓴᕆᖃᑦᑕᖅᑕᕗᑦ 
ᑕᐃᒪᐃᒋᐊᖃᖃᑦᑕᕐᖓᑕᑦ. ᖃᐅᑕᒫᕌᓗᒃ 
ᐃᖅᑲᓇᐃᔭᖅᑎᒧᑦ ᑲᒪᒋᔭᒃᓴᐅᔫᔮᖃᑦᑕᓐᖏᒻᒪᑕ 
ᐃᓚᖏᓪᓗ ᖃᐅᔨᒪᔨᑕᓪᓚᕆᐊᓗᓐᓄᑦ 
ᑲᒪᒋᔭᐅᒋᐊᖃᖅᑐᑎᒃ ᓴᓇᕐᕈᑎᒃᑎᐊᕆᒃᑐᐊᓗᓐᓄᓪᓗ 
ᐱᓕᕆᐊᖑᒋᐊᖃᓲᖑᓪᓗᑎᒃ.  
 
ᐊᒥᓱᐊᓗᐃᑦ ᑕᒪᒃᑯᐊ ᐊᑕᖏᖅᑐᑎᖏᓛᒃ 
ᐃᖅᑲᓇᐃᔮᑦ ᑕᐃᒪᐃᑦᑐᑦ ᓄᓇᕗᒻᒥ 
ᐃᖅᑲᓇᐃᔭᖅᑎᒃᓴᖃᓐᖏᒻᒪᑕ. ᑕᐃᒃᑯᐊ 
ᑕᐃᒪᐃᑦᑐᓕᕆᔩᓪᓕ 
ᐃᖅᑲᓇᐃᔮᖃᑦᑎᐊᖅᑐᐃᓐᓇᐃᒻᒪᑕ ᑕᐃᓇᓂ 

ᑕᒪᒃᑯᐊ ᑳᓐᑐᕌᒃᑎᖃᑦᑕᖅᑕᕗᑦ ᖃᕋᓴᐅᔭᓕᕆᔩᓪᓗᑦ 
ᐃᒫᒃ ᐃᓕᓐᖓᔪᕕᔾᔪᐊᕌᓗᓐᓄᑦ ᑭᓯᐊᓂ 
ᐱᔭᐅᔪᓐᓇᖅᑑᖃᑦᑕᕐᒪᑕᑦ ᑕᐃᒫ  
ᕿᓂᕆᐊᖃᖅᐸᒃᑐᒍᑦ ᑕᐃᒪᐃᑦᑐᓕᕆᓂᐊᖅᑐᓂᑦ 
ᑭᓚᒥᑯᓗᓪᓗ ᐱᓕᕆᑐᐃᓐᓇᑲᐃᓐᓇᕐᓂᐊᕐᓗᑎᒃ ᐊᒻᒪ 
ᐃᖅᑲᓇᐃᔭᖅᑎᑦ ᑖᕗᖓᓕᒫᑦ ᐃᖅᑲᓇᐃᔭᑦᑎᒧᑦ 
ᐱᓕᕆᐊᖑᒋᐊᖃᖅᑑᔮᓲᖑᓐᖏᒻᒪᑕᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᓚᐃᓯᑑᓐ. 
 
ᓚᐃᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ 
ᑐᑭᓯᔪᖓ ᐃᓚᖏᑦ ᑕᒪᒃᑯᐊ ᑳᓐᑐᕌᒃᑦ ᕿᓚᒥᑯᓗᒻᒧᑦ 
ᑐᕌᖓᖃᑦᑕᕐᖓᑕ. ᑭᓯᐊᓂ ᑕᑯᕙᒻᒥᔪᒍᑦ ᐊᒥᓱᓂᑦ 
ᐃᖅᑲᓇᐃᔮᓂᑦ ᓴᖅᑭᔮᖅᑎᑕᐅᔪᓂᒃ 
ᓇᓗᓇᐃᖅᑐᖅᓯᒪᔪᓂᒃ ᑎᑎᕋᐅᔭᖅᑎᒻᒪᕆᐅᔪᓂᒃ 
ᖃᕋᓴᐅᔭᓕᕆᔨᒻᒪᕆᐅᔪᓂᒃ 16-17-ᒥ 
ᐅᓂᒃᑳᖑᔪᔪᓂᒃ ᑕᕝᕗᖓ ᐊᑕᕕᖃᖅᑐᔮᓐᖏᒻᒪᑕᑦ 
ᐃᖅᑲᓇᐃᔮᓪᓗ ᑖᒃᑯᐊ ᑲᔪᓰᓐᓇᕆᐊᖃᖅᑐᔮᖅᑐᑏᒃ 
ᐱᓕᕆᐊᖑᓐᓇᕆᐊᖃᖅᑑᔮᖅᑐᑏᑦ 
ᐃᓱᓕᑦᑕᕐᕕᖃᖅᑑᔮᕐᓇᑎᒃ ᕿᓚᒥᑯᓗᒻᒧᑦ ᖃᐅᑕᒫᑦ 
ᐃᖅᑲᓇᐃᔭᖅᑑᔮᖃᑦᑕᖅᑐᑦ. ᐊᐱᕆᔪᒪᔭᕋᓕ ᒥᓂᔅᑕ 
ᖃᖓ ᑕᐃᒪᐃᓛᕐᒪᖔᑕ ᖃᖓᓗ ᑕᐃᒪᐃᑦᑐᑦ 
ᖃᕋᓴᐅᔭᒃᑯᑦ ᖃᕋᓴᐅᔭᓕᕆᔨᑦ ᐃᖅᑲᓇᐃᔮᑦ 
ᐊᑐᐃᓐᓇᐅᑎᑕᐅᓛᕐᒪᖔᑕ ᐱᒐᓱᐊᕋᒃᓴᐅᓗᑎᒃ 
ᑕᖃᒃᑯᓄᖓ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓕᔭᕋ 
ᒪᓕᒐᓕᐅᖅᑎᐅᖃᑎᖓ ᐊᐱᕆᒻᒪᑦ. ᐅᖃᖅᑏ,  
ᑕᖅᑲᐅᖓ ᓴᕇᖀᖃᑦᑕᖅᓯᒪᔪᒍᑦ ᐃᖅᑲᓇᐃᔮᓂᑦ 
ᐊᒻᒪ ᐱᒐᓱᐊᖅᑐᑦ ᓇᒻᒪᓈᖅᓯᒪᖃᑦᑕᖅᐸᓚᐅᓐᖏᒻᒪᑕ 
ᖁᑦᑎᓐᓂᖅᓴᒻᒪᕆᓐᓂᒃ 
ᐃᓕᓐᓂᐊᖅᓯᒪᓂᖃᕆᐊᖃᕐᖓᑕᑦ 
ᖃᕋᓴᐅᔭᓕᕆᓂᕐᒥᒃ ᓯᓚᑦᑐᔅᓴᕐᕕᒃᑯᑦ. 
ᖃᐅᔨᒪᓂᖅᓴᐅᔭᕆᐊᖃᓲᖒᒻᒪᑕ 6-ᓄᑦ ᑕᖅᑭᓄᑦ 
ᐊᕐᕌᒍᓕᒫᒧᓪᓘᓐᓃᑦ ᐱᓕᒻᒪᒃᓴᖅᑕᐅᓯᒪᓂᕐᒥᒃ. 
ᕿᓂᖃᑦᑕᖅᓯᒪᓲᖑᒐᑦᑕᑦ ᑕᓪᓕᒪᓄᑦ ᖁᓕᓄᓪᓗᑦ 
ᐊᕐᕌᒍᓄᑦ ᐃᓕᓴᑎᑕᐅᓯᒪᔪᓂᑦ. ᑕᐃᒫᓪᓗ 
ᑐᐊᕕᕐᓇᖅᑐᓕᕆᔨᕈᓗᑐᐃᑦ 

ᐋᓂᐊᕕᒻᒥᑦ ᓘᒃᑖᕈᕈᓐᓇᓐᖏᒻᒪᑕ ᑖᓐᓇ 
ᐆᑦᑑᑎᒋᓗᒍ. ᑕᐃᒫᒃ  
ᐃᖅᑲᓇᐃᔭᖅᑎᒃᓴᖅᓯᐅᕌᖓᑦᑕ 
ᐱᔪᓐᓇᐅᑎᖃᑦᑎᐊᕐᒪᖔᑕ ᖃᐅᔨᒋᐊᖃᓲᖑᒐᑦᑕ.  
 
ᐃᓚᖓ ᐃᓱᒫᓗᓐᓇᖅᓯᒪᒻᒥᔪᖅ ᑕᕝᕙ 
ᐸᐃᒃᐹᓕᕆᔭᐅᔭᕆᐊᖃᖅᐸᑦᑐᑎᑦ ᐊᒻᒪᓗ 
ᐃᖅᑲᓇᐃᔮᑦ ᓇᓗᓇᐃᖅᑐᖅᑕᐅᒋᐊᖃᖅᑐᓂ 
ᑮᓇᐅᔾᔭᒃᓵᖏᓪᓗ ᐋᖅᑭᒐᓱᒋᐊᖃᖅᑐᒋᑦ ᐊᒻᒪ 
ᐱᒐᓱᐊᕈᒥᓇᖅᑎᒐᓱᐊᓲᕆᒐᑦᑎᒍᑦ ᑕᐃᒃᑯᓄᖓ 
ᖃᐅᔨᒪᓪᓚᕆᒃᑐᓄᑦ. ᐃᖅᑲᓇᐃᔭᖅᑎᓕᕆᔨᒃᑯᑦ 
ᒥᓂᔅᑕᖓ ᖃᓂᒋᓪᓗᒍᑦ ᐱᓕᕆᖃᑎᒋᕙᒃᑕᕋ 
ᑕᒪᒃᑯᐊ ᐃᓱᒫᓗᓐᓇᖅᑐᐃᑦ ᐲᔭᕐᔫᒥᒐᓱᒃᑐᒋᑦ. 
ᓱᓕᒃᑲᓐᓂᐊᓘᒻᒪᑕᐃᓛᒃ ᑕᐃᒪ ᓇᓗᓇᐃᖅᑐᕆᐊᓖᑦ. 
ᑕᕝᕗᖓ ᑮᓇᐅᔾᔭᒃᓵᔅᓴᖏᓐᓄᑦ 
ᓇᒻᒪᓈᖅᑎᒐᓱᐊᕋᓱᖃᑦᑕᖅᑕᕗᑦ ᐱᓕᕆᐊᒃᓴᖏᑦ.  
 
ᑕᐃᒫᓪᓗ ᑮᓇᐅᔾᔭᓴᒃᑎᐊᕐᓂᖅᓴᐅᑎᒐᓱᓲᕆᓪᓗᑎᒍ 
ᐱᒐᓱᐊᖅᑕᐅᒍᒪᓂᐊᕐᒪᑕ ᑕᐃᒪᑦᑐᓕᕆᔨᒻᒪᕆᐅᔪᓄᑦ 
ᓄᓇᕗᒻᒥᑦ ᐱᑕᖃᖅᑐᒃᓴᐅᕙᑦᑐᒐᓗᐊᑦ ᑭᓯᐊᓂ 
ᐱᒐᓱᐊᖅᐸᓐᖏᒻᒪᑕᑦ ᓴᖅᑭᒐᐃᒐᑦᑎᒍᑦ. ᑕᒪᓐᓇ 
ᐋᕿᒋᐊᖅᔫᒥᓇᓱᒃᑕᕋᓗᐊᕗᑦ ᐱᒍᓐᓇᕋᐃᒍᑦᑕ 
ᐊᔪᓐᖏᒐᐃᒍᑦᑕ ᐃᖅᑲᓇᐃᔮᑦ 
ᐊᑐᐃᓐᓇᐅᑎᖃᑦᑕᕐᓂᐊᖅᑕᕗᑦ 
ᓇᓗᓇᐃᖅᑐᖅᑎᐊᕐᓗᒋᑦ ᑮᓇᐅᔾᔭᒃᓵᓴᖏᓪᓗᑦ 
ᓇᒻᒪᓈᖅᓯᒪᑦᑎᐊᕐᓗᒋᑦ ᑐᓂᖃᑦᑕᕐᓗᒋᓪᓗ 
ᐱᔪᓐᓇᖅᑎᐊᖅᑐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᖅ ᐃᓚᒋᐊᕈᑏᑦ 
ᐊᐱᖅᑯᑎᓄᑦ, ᒪᓕᒐᓕᐅᖅᑎ ᓚᐃᓯᑑᓐ. 
 
ᓚᐃᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. 
ᑭᐅᔪᓐᓇᕐᒪᑦ ᑖᓐᓇ ᖁᔭᓕᕙᕋ. ᑭᖑᓪᓕᖅᐹᒥᒃ 
ᐊᐱᖅᑯᑎᒐ.  
 
ᑐᑭᓯᐅᒪᔪᖓᓕ ᑕᐃᒪ ᒫᓐᓇᐅᔪᖅ ᑕᒪᒃᑯᐊ 
ᓴᓇᐅᒐᐃᑦ

ᕿᒥᕐᕈᔭᐅᖃᑦᑕᕐᓂᖏᑦ ᐊᒻᒪᓗ ᑮᓇᐅᔭᓕᐊᒃᓴᖏᓪᓗ 
ᐋᖅᑭᒃᓱᖅᑕᐅᒋᐊᖃᕐᒪᑕ ᓱᓕ ᐊᒻᒪᓗ ᑕᒪᒃᑯᐊ. . . 
 
ᐅᖃᖅᓯᒪᑎᓪᓗᑕ ᑕᐃᒪ ᒥᓂᔅᑕ 
ᖃᐅᔨᒪᑦᑎᐊᖅᑐᒃᓴᐅᒐᓗᐊᖅ ᓄᓇᕗᑦ ᒐᕙᒪᒃᑯᑦ 
ᑕᐃᒪ ᐃᓛᒃᑯᑦ ᐊᑭᓕᒐᒃᓴᐃᑦ ᑕᒪᒃᑯᐊ  
ᐃᓪᓗᐊᖅᕼᐃᖃᑕᐅᓯᒪᖃᑦᑕᕐᒪᑕ ᓄᓇᕗᑦ 
ᓴᓇᔨᖁᑎᖏᑦ ᔫᓂᐊᖑᔪᑦ. ᑕᐃᒪ ᑐᑭᓯᔪᒪᔪᖓ 
ᓄᓇᓕᓐᓂᑦ ᒐᕙᒪᒃᑯᓐᓂᓗ ᐱᔨᑦᑎᕋᖅᑎᒃᑯᓐᓂᑦ 
ᑐᑭᓯᔪᒪᓪᓗᖓ ᐅᖃᖃᑎᖃᓚᐅᖅᓯᒪᕚ ᑖᒃᑯᓂᖓ 
ᐃᖅᑲᓇᐃᔭᖅᑐᓕᕆᔨᒃᑯᑦ ᖃᓄᖅ ᑕᒪᒃᑯᐊ 
ᐃᓪᓗᐊᖅᕼᐃᖅᑕᐅᕚᓪᓕᕈᓐᓇᖅᐹᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎᑦᓯᔩ. ᑕᐃᒪ ᖁᔭᓐᓇᒦᖅᐸᕋ 
ᐊᐱᕆᔪᓐᓇᕐᒪᑦ ᐊᒻᒪᑦᑕᐅᖅ ᐄ, ᑕᒪᒃᑯᐊ 
ᒐᕙᒪᓕᕆᔨᒃᑯᑦ ᑖᒃᑯᐊ ᐊᒻᒪ ᐅᕙᒍᑦ 
ᓴᖅᑭᑎᑦᑎᓯᒪᓇᓱᒃᑲᓗᐊᖅᑐᒍᑦ ᑕᒪᒃᑯᓂᖓ 
ᓴᓇᐅᒐᒃᓴᓂᑦᒃ ᐃᓄᓐᓂᒃ ᐃᓛᓐᓂᒃᑯᑦ 
ᐊᔪᕐᓇᖃᑦᑕᖅᓯᒪᒻᒪᓪᓗ ᑭᓯᐊᓂ ᐄ, 
ᓴᖅᑮᑎᑦᑎᔪᒪᔪᒍᑦ ᐊᒻᒪᓗ ᐃᓄᓐᓂᒃ 
ᓴᓇᔪᓐᓇᑦᓯᐊᖅᑐᓂᒃ ᓴᓇᔨᑖᕈᒪᔪᒍᑦ 
ᓄᓇᕗᒻᒥᐅᑕᕐᓂᒃ ᐊᒻᒪᓗ ᐄ ᑕᒪᓐᓇ 
ᖃᔪᓯᑎᓯᒪᓂᐊᖅᑕᕗᑦ ᑕᒪᓐᓇ. ᐊᒻᒪᓗ ᑖᒃᑯᐊ 
ᒥᓂᔅᑕᐅᖃᑎᒐ ᐃᒻᒪᖄ  
ᐃᓱᒪᒋᔭᖃᕈᓐᓃᖅᐸᑕᑦᑕᐅᖅ. ᖁᔭᓐᓇᒦᒃ, 
ᐅᖃᖅᑎᑦᓯᔩ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ 
ᑲᓐᖏᖅᖠᓂᐅᑉ ᐅᐊᖕᓇᖓᓄᑦ ᐊᒻᒪᓗ 
ᐃᒡᓗᓕᒑᕐᔪᖕᒧ, ᒪᓕᒐᓕᐅᖅᑎ ᑕᐅᑐᓐᖏ. 

ᐊᐱᖅᑯᑦ 502 - 5(2): ᑐᒃᑐᐃᑦ ᑲᒪᒋᔭᐅᓂᖏᑦ 

(ᑕᐅᑐᓐᖏ) 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᕐᒥᒃ 
ᐅᖃᐅᓯᓕᕆᑎᓪᓗᑕ ᐃᓄᐃᓐᓇᖅᑐᓐ ᐊᑕᐅᓯᕐᒥᒃ 
ᑐᓵᔨᖃᕋᑦᑕ ᐋᓚᓐ ᒪᒃᕼᐋᒐᒃ ᕼᐊᕙᒃᑐᖅ 
ᖁᐊᓇᑉᐱᐊᖅᑐᖅ ᕼᐊᕙᒃᑲᕕᑦ ᑭᓱᒻᒥᐅᖅᓱᑎᑦ.  
 
ᑕᐃᒪᓕ ᐊᐱᖅᑯᑎᒋᔪᒪᔭᕋ, ᐅᖃᖅᑎᑦᑎᔩ, 
ᐊᕙᑎᓕᕆᓂᕐᒧᑦ. 
 
ᑖᓐᓇ ᑐᒃᑐᓕᕆᓚᐅᕐᒪᑦ ᒪᐃ 28 ᑲᑎᒪᓚᐅᕐᒪᑕᒎᖅ 
ᑕᐃᑲᓂ ᖁᕐᓗᖅᑐᕐᒥᒃ. ᒪᑯᐊ ᑐᒃᑐᐃᑦ ᓇᒥᓗᒃᑖᖅ 
ᐃᓱᒫᓗᖕᓇᓪᓚᒃᑖᓕᕐᒪᑕ ᓄᓇᕗᑐᐃᓐᓇᐅᖏᑦᑐᑦ 
ᓛᕙᑐᐊᕆᒥ ᓄᓇᕕᒻᒥ ᐊᒻᒪ ᑕᒫᓂ ᓄᓇᕗᑦ.  
 
ᑕᐅᑐᖃᑦᑕᖅᓯᒪᓗᒃᑖᑦᑎᐊᖅᑐᓯ ᖃᕆᑕᐅᔭᒃᑯᑦ 
ᑐᒃᑐᓂᒃ ᓂᐅᕐᕈᑎᖃᖃᑦᑕᖅᑐᑦ ᐊᐅᓚᑕᐅᓐᖏᑦᑐᑦ. 
ᐃᓱᒪᖅᓱᑉᒪᑕᒎᖅ ᐊᖏᖃᑎᒌᖕᓂᖅ ᐱᔾᔪᑎᒋᓪᓗᒍ.  
ᑭᓯᐊᓂ ᒫᓐᓇ 2018 ᑐᒃᑐᕗᑦ 105-ᑕᐅᓴᓐᖑᕐᒪᑕᑦ 
ᐊᒻᒧᑳᓪᓚᒃᑐᒻᒪᕆᐊᓗᐃᑦ ᑕᐃᑲᖓᓂᑦ 276-ᑕᐅᓴᓐ. 
 
ᐊᒻᒪ ᐊᐅᔭᖅ ᐊᒥᕐᕋᐃᑦ ᐃᑳᕐᓂᐊᕐᒥᖕᒪᑕᑦ ᑰᖕᒥᒃ 
ᐃᖃᓗᒑᕐᔪᖕᒥᒃ ᓇᐅᑦᑎᖅᑐᒃᑲᓐᓂᖁᔨᓂᐊᖅᐳᖓ 
ᐆᒪᔪᓕᕆᔨᓂᒃ ᐱᓕᕆᑦᑎᐊᖃᑦᑕᕐᒪᑕ. ᖁᔭᓐᓇᒦᒃ 
ᑎᓕᓯᓚᐅᖅᓯᒪᒐᕕᑦ. ᐅᖃᐅᔾᔭᐅᓚᐅᖅᑐᖓ 
ᐃᓄᐃᒡᒎᖅ ᑐᖁᕋᐃᖏᓐᓂᖅᓴᐅᖕᒪᑕᑦ 
ᐃᒃᓯᓐᓇᐃᓐᖏᓐᓂᖅᓴᐅᖕᒪᑕᑦ.  
 
ᑭᓯᐊᓂᓕ ᐊᐱᖅᑯᑎᒋᔪᒪᔭᕋ ᑕᒪᒃᑯᐊ ᑐᒃᑐᐃᑦ 
ᑐᒃᑐᑐᐃᓐᓇᐅᔪᓐᓃᕐᒪᑕ. ᐊᑎᖃᕆᐊᖃᓕᖅᑐᑦ 
ᐱᖅᑯᓯᒧᑦ ᑮᓇᐅᔭᓕᐅᕈᑕᐅᓕᖅᑐᑦ. 

ᐱᖅᑯᓯᒧᑦ ᑮᓇᐅᔭᓕᐅᕈᑕᐅᓕᖅᐸᑕ 
ᕿᒥᕐᕈᐊᕆᐊᖃᓕᖅᑐᒍᑦ ᐱᖅᑯᓯᖅ 
ᐃᓂᓪᓚᒃᓴᖅᑎᐊᖅᓯᒪᓗᓂ ᑐᓐᖓᕕᖃᑦᑎᐊᖅᓗᓂ 
ᖃᓄᖅ ᑲᔪᓯᔪᓐᓇᕐᒪᖔᑦ.  
 
ᑲᑎᒪᑎᓪᓗᒋᑦ ᒥᓂᔅᑕ ᐊᕙᑎᓕᕆᓂᕐᒧᑦ ᖁᕐᓗᖅᑐᕐᒥ 
ᑖᓐᓇ ᐅᖃᐅᓯᐅᓚᐅᖅᐹ? ᖁᔭᓐᓇᒦᒃ, ᐅᖃᖅᑎᒃᑎᔩ. 
 
ᐅᖃᖅᑎ: ᒥᓂᔅᑑᔪᖅ ᐊᕙᑎᓕᕆᔨᒃᑯᓐᓄᑦ ᒥᓂᔅᑕ 
ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ ᐅᖃᖅᑏ. ᐅᖃᖅᑏ 
ᑖᓐᓇ ᑐᒃᑐᑦ ᓈᕼᐊᐅᑎᖏᑦ ᓇᓕᐊᖑᖕᒪᖔᑦ 
ᐅᖃᓐᖏᒻᒪᑦ ᑖᓐᓇ ᒪᓕᒐᓕᐅᖅᑎ 267-
ᑕᐅᓴᓐᖑᓚᐅᖅᖢᓂᑦ 105,000-ᓐᖑᖅᖢᓂ 
ᖃᒪᓂᖅᑐᐊᑉ ᑐᒃᑐᑐᐊᖏᓐᓂᒃ ᐱᓐᓂᖅᐸᑕ 
ᑕᐃᒃᑯᐊᓕ ᒫᓐᓇ 260,000-ᕋᓘᒦᑦᑐᑦ ᒫᓐᓇ.  
 
ᑕᐃᑲᓂᓕ ᑲᑎᒪᒐᑦᑕ ᖁᕐᓗᖅᑑᕐᒥᒃ ᑖᒃᑯᐊ ᑐᒃᑐᑦ 
ᑲᑎᒪᔾᔪᑎᒋᓚᐅᖅᑕᕗᑦ ᐃᑲᕼᐅᖕᒥ ᑐᒃᑐᐃᑦ ᐊᒻᒪᓗ 
ᕗᓘᓅᔅ ᑐᒃᑐᖏᑦ ᑖᒃᑯᐊ ᑐᒃᑐᑦ ᓄᓇᑦᓯᐊᖅᒥᑦ ᐊᒻᒪ 
ᓄᓇᕗᒻᒥᑦ. ᑖᒃᑯᐊ ᐃᑳᖅᑕᖅᖢᑎᒃ 
ᐊᑐᖅᑕᐅᖦᖤᖅᑐᑎᒃ ᐅᓇᓕᖕᓄᑦ ᓄᓇᑦᓯᐊᕐᒥᒃ ᐊᒻᒪ 
ᐃᓄᖕᓄᑦ ᓄᓇᕗᒻᒥ ᑕᐃᒃᑯᐊ ᑖᒃᑯᐊᑐᐊᓗᐃᑦ 
ᑲᑎᒪᒐᑉᑕ ᑖᒃᑯᐊ ᑭᕼᐃᒥ. ᐊᒻᒪ ᑖᓐᓇ ᐸᕗᓕᐅᑉ 
ᐅᖃᐅᓯᕆᔮᒃᑲᓗᐊᖅᖢᒋᑦ ᕗᓘᓅᔅ ᑲᓇᖕᓇᖓᓂ 
ᐊᒻᒪᓗ ᐃᑲᕼᐅᑉ ᑐᒃᑑᑎᕆᖏᑦ 
ᐅᖃᐅᓯᕆᓚᐅᖅᑕᕗᑦ.  
 
ᐊᒻᒪ ᑖᓐᓇ ᐃᓕᖅᑯᕼᐃᓂᕐᒧᑦ ᐃᓕᖅᑯᓯᕐᒧᑦ  
ᐊᑕᓗᐊᓐᖏᑕᐃᓐᓇᖅᑐᑦ ᑖᒃᑯᐊ ᑲᑎᒪᒋᔭᕗᑦ ᑖᒃᑯᐊ 
ᑐᒃᑑᑉ ᐊᒥᓲᓂᖏᓐᓂᓪᓗᐊᖅ ᐊᒻᒪ ᑭᑐᒥᒃ 
ᒪᖃᐃᑦᑕᕐᒪᖔᒋᑦ ᐅᖃᐅᓯᕆᓚᐅᖅᑕᕗᑦ ᑲᑎᒪᒐᑉᑕ.  

ᒪ’ᓇ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᒥᑦ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ 
ᑕᐅᑐᓐᖏ.(ᑕᐅᑐᓐᖏ) 
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᒃᑎᔩ. ᓇᖕᒥᓂᖅ 
ᐊᕙᑎᓕᕆᓂᕐᒧᑦ ᒥᓂᔅᑕ ᒪᐃ 28 
ᐅᖃᐅᓯᕆᓚᐅᖅᑕᖏᓐᓂᒃ ᐅᖃᐅᓯᖃᖅᑐᖓ. 
ᑕᐃᒃᑯᐊ ᐸᕗᓕ ᑐᒃᑐᖁᑎᖏᐅᓂᕋᖅᑕᐅᔪᑦ 1994 
276-ᑕᐅᓴᓐᓃᒦᓚᐅᖅᑐᖅ ᒫᓐᓇᐅᓕᖅᑐᖅ 105-
ᑕᐅᓴᓐ 2018 ᐅᖃᖅᓯᒪᔪᑎᑦ ᓇᓗᓐᖏᑦᑐᑎᑦ 
ᑖᑦᓱᒥᖓ.  
 
ᑭᓯᐊᓂ ᑐᒃᑐᓕᒫᑦ ᐅᕙᒍᑦ ᐃᓄᒃᑎᒍᑦ 
ᐊᑐᕐᓂᕐᓗᓕᕋᑦᑎᒍᑦ ᐃᓕᖅᑯᓯᕗᑦ ᓴᖑᑳᓪᓚᒃᓯᒪᖕᒪᑦ 
ᓂᐅᕐᕈᑎᖃᖃᑦᑕᕐᓂᕐᒥᒃ ᓂᕿᑦᑎᓐᓂᒃ. ᑖᓐᓇ 
ᐊᓯᔾᔨᕐᓂᕆᔭᖅᐳᑦ ᐃᓄᒃᑎᒍᑦ ᐅᔾᔨᕆᔭᕆᐊᖃᖅᑕᕗᑦ 
ᐊᒻᒪ ᐊᐅᓚᑎᑦᑎᐊᕐᓗᒍ ᑕᐃᒪᓐᓇᕈᓘᔭᑐᐃᓐᓇᖅ 
ᓯᕗᓕᖅᐳᑦ ᑐᖁᕋᐃᑐᐃᓐᓇᕐᓂᕐᒥᒃ ᑮᓇᐅᔭᕐᒧᑦ 
ᐃᓕᖅᑯᓯᖃᖅᓯᒪᓐᖏᒻᒪᑕ ᐊᒻᒪ ᑮᓇᐅᔭᕐᒧᑦ ᓂᕿᓂᒃ 
ᓂᐅᕐᕈᑎᖃᖃᑦᑕᖅᓯᒪᓐᖏᖦᖢᑎᒃ.  
 
ᐃᓱᓕᕝᕕᖃᓐᖏᒻᒪᑦ ᖃᔅᓯᓂᒃ ᐊᑭᖃᕐᒪᖔᑦ ᑐᒃᑐ 
ᐊᑕᐅᓯᖅ. ᐄ, ᐅᖃᐅᔾᔭᐅᖃᑦᑕᖅᑐᖓ ᑐᒃᑐᐃᒡᒎᖅ 
ᓅᖃᑦᑕᕐᒪᑕ ᐃᑯᖓ ᐊᕗᖓ ᐊᒻᒪ 
ᓴᕿᒃᑲᓐᓂᖃᑦᑕᖅᓱᑎᒃ.  
ᑖᓐᓇᑦᑕᐅᖅ ᑕᐃᒪᓐᓇᐃᒍᓐᓃᕐᒪᑦ 
ᐅᔭᕋᒃᑕᕆᐊᖃᖅᑎᓪᓗᒍ. ᐊᒥᓲᖕᒪᑕ ᑐᒃᑐᓂᒃ 
ᐊᒃᑐᐃᔪᑦ.  
 
ᐅᓇᓕ ᐊᐱᖅᑯᑎᒋᔪᒪᔭᕋ ᓄᓇᕗᑦ ᑐᓐᖓᕕᒃᑯᒡᒎᖅ 
ᑲᑎᒪᖃᑎᒋᔭᐅᔪᒫᕐᒪᑕ ᐊᒻᒪ ᑐᓗᖅᑎᒃᑎᖃᑦᑕᕐᒪᑕ  
ᑐᒃᑐᐃᑦ ᐊᐅᓚᑕᐅᓂᖏᓐᓄᑦ ᑮᓇᐅᔭᓕᐅᕐᓂᕐᒧᑦ 

ᐊᖏᖃᑎᒌᖕᓂᐅᑉ ᐃᓗᐊᓂ ᐊᓯᕙᖅᑎᑦ  
ᐊᖑᓇᓱᒃᑎᐅᑉ ᐊᖑᔭᕐᒥᓂᒃ ᓂᐅᕐᕈᑎᖃᖃᑦᑕᕐᒪᑦ. 
ᑖᓐᓇ ᐱᐅᔪᖅ. ᑭᓯᐊᓂ ᐊᐅᓚᑕᐅᓂᖃᓐᖏᑎᓪᓗᒋᑦ 
ᐃᓱᓕᕝᕕᖃᓐᖏᑎᓪᓗᒋᑦ ᑮᓇᐅᔭᓕᐅᕋᓱᐊᕈᑕᐅᓗᓂ 
ᑰᑕᖃᓐᖏᑎᓪᓗᒋᑦ ᑖᓐᓇ ᐱᐅᓐᖏᒻᒪᑦ.  
 
ᐊᐱᕆᔾᔪᑎᒋᔭᕋ ᐊᕙᑎᓕᕆᓂᕐᒧᑦ ᓄᓇᕗᑦ 
ᑐᓐᖓᕕᒃᑯᑦ ᑲᑎᒪᑎᑦᑎᓂᐊᖅᐹ? ᑐᒃᑐᐃᑦ 
ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ, ᐅᖃᖅᑎᒃᑎᔩ. 
 
ᐅᖃᖅᑎ: ᒥᓂᔅᑕ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ ᐅᖃᖅᑏ. ᐅᖃᖅᑏ 
ᑕᐃᒪ ᑖᓐᓇ ᑕᖅᑭᖅ ᐅᓇ ᐊᑐᖅᑎᓪᓗᒍ ᑕᐃᒃᑯᐊ 
ᓄᓇᕗᑦ ᑐᓐᖓᕕᒃᑯᑦ ᐆᒪᔪᓕᕆᓂᕐᒧᑦ ᑲᑎᒪᔨᖏᑦ 
ᑲᑎᒪᓛᐅᕐᒪᑕ ᑕᒡᕙᓂ ᐃᖃᓗᖕᓂ ᑕᐃᑯᓐᖓᖅᖢᖓ 
ᑲᑎᒪᖃᑕᐅᓚᐅᕋᒪ. ᑕᐃᑲᓂ ᑕᐃᒃᑯᐊ ᐅᖃᓚᐅᖅᑐᑦ 
ᑖᒃᑯᓂᒎ ᑐᒃᑐᓂ ᑲᑎᒪᑎᑦᓯᒍᒪᖕᒪᑕ ᑖᒃᑯᐊ 
ᐃᓛᒃᑰᕐᓗᒋᑦ ᓄᓇᓖᑦ ᐊᕕᒃᑐᖅᓯᒪᔪᑦ 
ᑲᑎᒪᖃᑦᑕᖅᑐᑦ ᐱᔪᒪᖕᒪᑕᒎᖅ ᐊᒻᒪᓗ ᐃᕼᐅᒪᔪᒡᒎᖅ 
ᓄᓇᕗᓗᒃᑖᖅ ᑲᑎᓪᓗᒋᑦ ᑲᑎᒪᑎᑦᓯᓂᐊᕐᒪᑕ. 
ᑭᕼᐃᐊᓂ ᑖᒃᑯᐊ ᑐᓐᖓᕕᒃᑯᑦ ᐃᕼᐅᒪᓕᐅᕐᓂᐊᖅᑐᑦ 
ᑖᓐᓇ ᐱᓂᐊᕐᒪᖔᑦ ᖃᑯᒎᓂᐊᕐᒪᖔᑦ. ᒫᓐᓇ 
ᐅᕙᖓ ᑭᐅᓂᖅ ᐊᔪᖅᑐᖓ ᑐᓐᖓᕕᒃᑯᑦ ᒥᒃᕼᐋᓂ 
ᑭᕼᐃᐊᓂ ᑕᐃᒃᑯᐊ ᑐᓐᖓᕕᒃᑯᑦ ᐅᖃᓚᐅᖅᑑᒐᓗᐃᑦ 
ᐃᕼᐅᒪᔪᑦ ᑲᑎᒪᑎᑦᓯᒍᒪᕐᒪᑕ ᑐᒃᑑᑉ ᒥᒃᓵᓄᑦ. ᒪ’ᓇ, 
ᐅᖃᖅᑎ. 
 
ᐅᖃᖅᑎ: ᑭᖑᓪᓕᖅᐹᒥᑦ ᐃᓚᒋᐊᕈᑎ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᑕᐅᑐᓐᖏ. 
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔨ, ᐊᒻᒪ 
ᖁᔭᓐᓇᒦᒃ ᑭᐅᑦᑎᐊᕋᕕᑦ. ᑭᓯᐊᓂ 
ᐊᔭᒃᑐᐃᒋᐊᖃᖅᑐᒍᑦ ᒐᕙᒪᐅᓪᓗᑕ. 
ᐱᔪᓐᓇᐅᑎᖃᕋᑦᑕ ᖃᐅᔨᒪᑦᑎᐊᖅᑐᑎᑦ ᓂᕐᔪᑎᓄᑦ 
ᐆᒪᔪᓕᕆᔪᑦ ᐱᖁᔭᖓ. ᑕᒪᒃᑯᐊ ᓂᕿᓂᒃ  
ᓴᒃᑯᐃᑐᐃᓐᓇᖃᑦᑕᖅᑐᑦ ᖃᐅᔨᒪᔪᑎᑦ 
ᑮᓇᐅᔭᐃᖅᑕᐅᔪᓐᓇᕐᒪᑕ ᐅᕝᕙᓘᓐᓃᑦ  
ᐊᓄᓪᓚᒃᓰᕕᖕᒧᑦ ᐴᖅᑕᐅᔪᓐᓇᕐᒪᑕ   



ᐅᓪᓗᑐᐃᓐᓇᖅ, ᒪᐃ 31, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

3492 

ᐊᔾᔨᒋᖏᒻᒪᒍ. 
 
ᑭᓯᐊᓂ ᑕᐃᒪᓐᓇᐃᖁᔨᓐᓇᓐᖏᑦᑑᒐᓗᐊᖅ 
ᑮᓇᐅᔭᓕᐅᕈᑕᐅᓕᖅᑎᓪᓗᒋᑦ ᑐᒃᑐᐃᑦ 
ᐱᔪᓐᓇᐅᑎᖃᕋᓗᐊᕐᓗᑕ ᓱᕙᓕᑭᐊᖑᓂᐊᕐᒪᑦ 
ᑐᒃᑐᖃᕈᓐᓃᖅᐸᑦ ᐱᔪᓐᓇᐅᑎᖃᑐᐃᓐᓇᕋᓗᐊᕐᓗᑕ. 
ᐃᓚᖏᑦ ᐅᑎᕐᓂᖅ ᓂᕐᔪᑎᑦ ᓱᑲᓗᐊᖅᑐᒥᒃ 
ᓄᖑᑎᖅᑕᐅᒑᖓᒥᒃ ᐅᑎᓪᓚᑦᑖᕐᓂᖅ ᑕᐃᑯᖓ 
ᐃᓕᖅᑯᓯᕆᓚᐅᖅᑕᒥᖕᓄᑦ (ᑐᓵᔨᑎᒍᑦ) 
ᐊᔪᖃᑦᑕᕐᒪᑕ. 
 
(ᑐᓵᔨᑎᒎᕈᓐᓃᖅᑐᖅ) ᐊᐱᕆᓕᖅᐳᖓ 
ᑭᖑᓪᓕᖅᐹᕐᒥᒃ ᐊᕙᑎᓕᕆᔨᐅᒐᕕᑦ ᑕᒪᓐᓇ 
ᐊᔭᒃᑑᑎᒋᓂᐊᖅᐱᐅᒃ ᐊᒻᒪ ᐊᓯᐊᒍᑦ ᐃᒪᓐᓇ 
ᐃᖅᑲᖅᓴᐅᑎᐅᓇᔭᖅᑐᒥᒃ ᐃᓕᖅᑯᓯᓕᕆᓂᕐᒧᑦ 
ᑮᓇᐅᔭᓕᐅᕈᑎᒋᔭᐅᓇᓱᒃᐸᒃᑐᑦ ᓱᓇ 
ᑮᓇᐅᔭᓕᐅᕈᑕᐅᓕᖅᐸ ᐃᓄᐃᑦ ᐃᓕᖅᑯᓯᖓᓄᑦ? 
ᑮᓇᐅᔭᓕᐅᕈᑕᐅᓕᖅᐸᑦ ᓂᕐᔪᑏᑦ ᐊᓯᐊᒍᑦ? 
ᐃᓕᖅᑯᓯᐅᑉ ᐊᓯᕈᖅᓯᒪᓂᕆᔭᖓᓄᑦ 
ᐃᓂᓪᓚᒃᓴᐃᑦᑎᐊᕐᓂᖅ ᑮᓇᐅᔭᓕᐅᕈᑕᐅᔪᓄᑦ 
ᕿᒥᕐᕈᐊᕆᐊᖃᓕᖅᑕᕗᑦ ᒐᕙᒪᐅᑎᓪᓗᑕ. 
ᖁᔭᓐᓇᒦᒃ, ᐅᖃᖅᑎᑦᑎᔨ. 
 
ᐅᖃᖅᑎ: ᒥᓂᔅᑕ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐅᖃᖅᑏ, 
ᑕᐃᒪ ᑲᑎᒪᑎᓪᓗᒋᑦ ᑐᓐᖓᕕᒃᑯᑦ ᑕᐃᑲᓃᑎᓪᓗᖓ 
ᐅᖃᓚᐅᖅᑐᖓ ᑖᓐᓇ ᑐᒃᑑᑉ ᓂᕿᐊᓂᑦ 
ᓂᐅᕕᐊᒃᕼᐊᖃᕐᓂᖅ ᐃᕼᐅᒪᓗᒋᔭᐅᑦᑕᕐᒪᑦ. ᑕᐃᒃᑯᐊ 
ᓄᓇᓕᐅᑉ ᐃᓗᐊᓃᑦᑐᖅ ᑲᑎᒪᔨᑦ ᒪᖃᐃᑎᒃᑯᑦ 
ᑲᑎᒪᔨᖏᑦ ᑕᐃᒃᑯᐊᒎᖅ ᐱᔪᓐᓇᕐᓂᖃᕋᓗᐊᕐᒪᑕ 
ᑖᒃᑯᐊ ᐃᓚᖏᓐᓂᒃ ᐅᖃᐅᔾᔭᐅᔫᓪᓗᐊᕋᓗᐊᕐᒪᑕ  
ᑖᒃᑯᐊ ᓂᐅᕕᐊᒃᕼᐊᖃᖁᓐᖏᓪᓗᒋᑦ. ᑕᐃᒃᑯᐊ 
ᐊᔪᖏᒃᑲᓗᐊᕐᒪᑕ ᒪᖃᐃᑎᒃᑯᑦ ᑲᑎᒪᔨᖏᑦ. 
 

ᑕᐃᑲᓂ ᑲᑎᒪᑎᓪᓗᒋᑦ ᐅᖃᓚᐅᖅᑐᖓ ᑖᒃᑯᐊ 
ᑐᓐᖓᕕᒃᑯᑦ ᐊᒻᒪ ᐆᒪᔪᓕᕆᔨᕐᔪᐊᒃᑯᑦ ᑖᓐᓇ 
ᐊᖏᕈᑎ ᐊᓪᓚᓐᖒᖅᑑᓪᓗᐊᕋᓗᐊᕐᒪᒡᒎᖅ 
ᐱᒍᐊᖅᐸᑕ ᑖᓐᓇ ᑐᒃᑐᒥᒃ ᓂᐅᕕᐊᒃᕼᐊᖃᕐᓂᖅ 
ᑖᒃᑯᐊ ᓄᖅᑲᓚᒃᑑᓪᓗᐊᕐᒪᒋᑦ ᑕᐃᒃᑯᐊ ᐱᒍᐊᖅᐸᑕ 
ᐊᕼᐃᔾᔨᕐᓂᖅᐸᑦ ᑖᓐᓇ ᐊᖏᕈᑎ. ᐅᕙᒍᑦ 
ᒐᕙᒪᖑᔪᒍᑦ ᑖᓐᓇ ᐊᒃᑐᐃᓂᖅ ᐊᔪᕋᑉᑎᒍᑦ. ᑖᒃᑯᐊ 
ᐃᓄᐃᑦ ᐱᔪᓐᓇᐅᑎᖓ ᐊᑐᕐᓗᓂᐅᒃ ᑖᒃᑯᐊ 
ᓂᕐᔪᑎᑦ ᑐᒃᑑᒐᓗᐊᖅᐸᑦ ᕼᐅᓇᒥᐅᒐᓗᐊᖅᐸᑦ 
ᓂᐅᕕᐊᒃᕼᐊᐃᒋᔫᓗᐊᕐᒪᒍ. ᑖᓐᓇ ᐊᖏᕈᑎᒥᒃ 
ᐊᑕᖕᒪᑦ ᐊᒻᒪ ᑖᓐᓇ ᐊᖏᕈᑎ 
ᐊᕼᐃᓐᖑᖅᑲᖅᑎᓐᓇᒍ ᐱᔪᓐᓇᕐᓂᖅ 
ᑕᐃᑲᓃᓐᓂᐊᕐᒪᑦ ᐊᔪᖏᓐᓂᖏᑦ 
ᐊᔪᓐᖏᓂᐊᖅᖢᑎᒃ.  
 
ᑐᓐᖓᕕᒃᑯᑦ ᑎᑎᕋᕐᕕᒋᓚᐅᕋᒃᑭᑦ 
ᐃᕼᐅᒪᓗᒋᔭᐅᖕᒪᒎᖅ ᑭᐅᔭᐅᓚᐅᖅᕼᐃᒪᔪᖓ 
ᑖᒃᑯᐊᒎᖅ ᒐᕙᒪᒃᑯᑦ ᑰᑕᒃᑯᑦ ᐊᔪᖏᒃᑲᓗᐊᕐᒪᑕ 
ᑭᕼᐃᐊᓂ ᑎᑎᕋᒃᑲᓐᓂᓚᐅᖅᖢᖓ ᑕᐃᑯᖓ ᑰᑕᒥᒃ 
ᐃᓕᕼᐃᖅᑳᖅᑎᓪᓗᖓ ᖃᒪᓂ’ᔪᐊᖅ ᑐᒃᑑᑎᖏᓐᓄᑦ 
ᖃᓄᖅᑑᕆᐊᖃᒃᑲᓐᓂᕋᓗᐊᕋᑦᑕ. ᐅᕙᒍᑦ ᒐᕙᒪᑦ, 
ᑐᓐᖓᕕᒃᑯᑦ, ᐆᒪᔪᓕᕆᔨᕐᔪᐊᒃᑯᓪᓗ. ᑖᓐᓇ 
ᐃᕼᐅᒪᓗᒋᔭᐅᖕᒪᑦ. ᒪ’ᓇ, ᐅᖃᖅᑎ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ 
ᖁᕐᓗᖅᑐᕐᒧᑦ. ᒥᔅ ᖃᒥᓐᖑᐊᖅ. 
 
ᐊᐱᖅᑯᑦ 503 - 5(2): ᕿᑎᕐᒥᐅᓂ 

ᓂᐅᕋᐃᖃᑦᑕᕐᓂᖅ (ᖃᒥᓐᖑᐊᖅ) 
 
ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 
ᐱᕙᓪᓕᐊᔪᓕᕆᓂᕐᒧᑦ ᒥᓂᔅᑕᒧᑦ  
ᐊᐅᓪᓛᖅᑐᓕᕆᓂᕐᒧᑦ.  
 
ᑖᒃᑯᐊ ᐊᐅᔭᖅ ᐅᒥᐊᕐᔪᐊᒃᑯᕐᓂᖅ  

ᒪᑐᐃᖅᐸᓪᓕᐊᓕᕐᒥᖕᒪᑦ. ᑖᒃᑯᐊ 
ᐊᐱᖅᑯᑎᒋᓚᐅᖅᓯᒪᒐᒃᑯ ᓴᖅᑭᓚᐅᖅᑎᓪᓗᒋᑦ 
ᐊᕐᕌᓂ ᓄᓇᑦᓯᐊᖅ ᒐᕙᒪᒃᑯᖏᑦ ᐊᐅᓪᓛᕐᓂᕆᔭᖏᑦ 
ᕿᑎᕐᒥᐅᓄᑦ. ᐅᒥᐊᕐᔪᐊᒃᑰᕈᑏᑦ 
ᑭᖑᕙᓚᐅᖅᑎᓪᓗᒋᑦ ᐊᕐᕌᓂ ᖁᕐᓗᖅᑑᖅ ᐊᒻᒪ 
ᐃᖃᓗᒃᑑᑦᓯᐊᕐᒧᑦ.  
 
ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 
ᖃᓄᐃᓕᐅᖅᓯᒪᖕᒪᖔᑦ ᑕᐃᒪᓐᓇ 
ᐱᓕᕆᖃᑎᒋᔭᖏᑦ ᓄᓇᑦᓯᐊᕐᒥ ᑕᐃᒪᓐᓇ 
ᑕᑯᒃᑲᓐᓂᕈᒥᓇᓐᖏᒻᒪᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ ᐊᐅᓪᓛᖅᑐᓕᕆᓂᕐᒧᑦ. ᒥᓂᔅᑕ 
ᐊᕿᐊᕈᖅ.  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒡᓗ ᐊᐱᕆᒐᕕᑦ. 
ᑖᒃᑯᐊ ᓄᓇᑦᓯᐊᕐᒥ ᑕᐃᒪᓐᓇᐃᑦᑐᖃᑎᒐᓗ 
ᑲᑎᒃᑳᖓᓐᓄᒃ ᑕᒪᓐᓇ ᓴᖅᑭᑎᓐᓇᖃᑦᑕᖅᑕᕗᑦ. 
ᑖᓐᓇᑦᑕᐅᖅ ᐃᓱᒪᓘᑎᖃᕐᒪᑦ ᐅᕙᑦᑎᓐᓄᑦ 
ᓄᓇᓕᑦᑎᓐᓄᑦ ᐱᔨᑦᓯᕋᕐᓂᐅᓂᖅ ᐅᒥᐊᕐᔪᐊᒃᑯᑦ. 
ᑕᒪᒃᑯᐊ ᐃᖅᑲᐃᑏᓐᓇᖃᑦᑕᕐᒥᔭᕗᑦ ᐊᒻᒪ 
ᓇᓗᓇᐃᖅᓯᖕᒥᔪᖅᑕᐅᖅ ᑖᒃᑯᐊ ᐅᒥᐊᕐᔪᐊᒃᑯᑦ 
ᐊᐅᓪᓛᕈᔾᔨᓂᖅ ᐊᐅᔭᒃᑯᑦ ᓯᓚᒥ ᐊᒻᒪ ᓯᑯᒥᒃ 
ᒪᓕᖃᑦᑕᕐᒪᑕ ᐊᐅᔭᐅᑉ ᐃᓗᐊᓂ ᑕᒡᕙᓂ. ᑖᓐᓇ 
ᐅᖃᐅᓯᕆᔭᕗᑦ ᐱᔨᑦᓯᕋᕐᓂᕐᒥ ᐱᔪᒪᓪᓚᕆᒃᑐᐃᑦ 
ᐊᕐᕌᓂ ᐱᐊᓂᓚᐅᓐᖏᑕᒥᖕᓂ ᐊᒻᒪ 
ᐋᖅᑭᒋᐊᕋᓱᒃᑕᖓᑦ ᑕᒪᓐᓇ. 
 
ᐅᖃᖅᑎ (ᑐᓵᔨᑎᒍᑦ): ᐃᓚᒋᐊᕈᑦ ᓯᕗᓪᓕᖅ. ᒥᔅ 
ᖃᒥᓐᖑᐊᖅ. 
 
ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᒃ ᒥᓂᔅᑕ ᑭᐅᔪᓐᓇᕐᒪᑦ. ᑕᒪᒃᑯᐊ 
ᓄᓇᖅᑲᑎᒃᑲ, ᐃᓚᓕᐅᑎᓗᒍ

ᓇᐃᑏᓐ ᒪᒃᒥᓂᒥ, ᑖᒃᑯᐊ ᑖᔅᓱᒥᖓ 
ᐅᖃᐅᓯᖃᖃᑦᑕᖅᓯᒪᖕᒪᑕ ᖁᕐᓗᖅᑐᕐᒥ  
ᐊᑭᑦᑐᖅᐹᓪᓕᕐᒪᑦ ᑕᒪᒃᑯᐊ ᐅᒥᐊᕐᔪᐊᑦ 
ᑎᑭᖃᑦᑕᓐᖏᑎᓪᓗᒋᑦ ᐊᐅᔭᒃᑯᑦ 
ᐊᐅᓪᓛᖅᑐᓕᕆᓂᖅ ᓱᓇᑐᐃᓐᓇᕐᓂᑦ ᐊᑭᑐᖕᒪᑦ 
ᐅᑭᐅᖅᑕᖅᑐᒧᑦ. ᑕᒪᑐᒪᑉ ᒥᒃᓵᓄᑦ ᐅᑭᐊᒃᓵᖅ 
ᐊᐱᖅᓱᒃᑲᓐᓂᓛᕋᒪ.  
 
ᑖᒃᑯᐊ ᐊᑭᒥᒃ ᑕᐅᑐᒃᑎᓪᓗᑕ ᐱᖁᑏᑦ 
ᑎᑭᑉᐸᓪᓕᐊᔪᐃᑦ ᓄᓇᓕᖕᓄᑦ ᑕᒪᒃᑯᐊ 
ᓱᕈᕈᓐᓇᖏᑦᑐᐃᑦ ᓂᖀᑦ ᖃᑉᓰᑦ ᕿᑎᕐᒥᐅᓂ 
ᓄᓇᓕᖕᓂ ᐱᔨᑦᓯᕋᕐᓂᐊᕐᒪᖔᑕ ᐅᒥᐊᕐᔪᐊᑎᒍᑦ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. (ᑐᓵᔨᑎᒍᑦ) ᒐᕙᒪᐅᓪᓗᑕ ᑖᒃᑯᐊ 
ᐊᖏᕈᑎᒃᑯᑦ ᒐᕙᒪᒃᑯᓐᓂ ᐱᔨᑦᓯᕋᖅᑎᐅᔪᐃᑦ. 
 
ᐊᖏᕈᑎᑎᒍᑦ ᐱᖃᑦᑕᕐᒪᑕ ᒪᕐᕉᖕᓂᒃ 
ᐱᓕᕆᔪᖃᕐᓂᐊᖅᑐᖅ ᓄᓇᕗᒥ. ᐃᓚᖏᑦ ᑖᕙᓐᖓᑦ 
ᓄᓇᕗᑦ ᐅᑭᐅᖅᑕᖅᑐᑉ ᑲᓇᓐᓇᖓᓂ 
ᐅᒥᐊᕐᔪᐊᓕᕆᔩᑦ ᐃᓚᖓᒍᑦ ᐅᒥᐊᕐᔪᐊᖑᓂᐊᖅᑐᐃᑦ 
ᑭᓯᐊᓂ ᓄᓇᓕᓗᒃᑖᑦ ᕿᑎᕐᒥᐅᓂ NSSI-ᑯᓐᓄᑦ 
ᒪᕐᕉᒃ ᒐᕙᒪᒃᑯᓐᓄᑦ ᐱᔨᑦᓯᕋᕐᓂᐊᖅᑐᑦ 
ᐅᒥᐊᕐᔪᐊᒃᑯᑦ.  
 
ᑖᒃᑯᐊ ᓄᓇᑦᓯᐊᖅ ᒐᕙᒪᒃᑯᖏᑦ ᓯᑲᐅᖏᑦ 
ᐊᑐᖃᑦᑕᖅᑕᕗᑦ ᑖᒃᑯᐊᓕ ᐃᖕᒥᒍᑦ ᐊᐅᓪᓛᕐᒪᑕ 
ᒐᕙᒪᒃᑯᓐᓄᑦ ᐊᐅᓪᓛᖅᑕᐅᓐᖏᑦᑐᑦ ᑖᕙᓐᖓᑦ 
ᐅᕙᑉᑎᒻᓄᑦ ᐊᖏᕈᓯᐅᖃᑦᑕᕐᒪᑕ ᑖᒃᑯᐊ ᒪᕐᕉᒃ  
ᐊᔾᔨᒌᓐᖏᑦᑑᒃ ᐊᒻᒪ ᑖᒃᑯᐊ ᓄᓇᕗᒻᒥᐅᑦ 
ᑐᑭᓯᖁᔭᒃᑲ ᑕᒪᒃᑯᐊ ᐊᑭᑐᔪᓂᒃ ᐃᓱᒪᓗᑎᖃᕌᖓᑉᓯ  



ᐅᓪᓗᑐᐃᓐᓇᖅ, ᒪᐃ 31, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓄᓯᑉᓯᓘᓐᓃᑦ ᒥᒃᓵᓄᑦ ᓇᓕᐊᑦ 
ᐊᑐᕐᓂᐊᕐᒪᖔᑉᓯᐅᒃ ᐅᒥᐊᕐᔪᐊᓕᕆᔨᐅᔪᖅ.  
 
ᑖᒃᑯᐊ ᒐᕙᒪᐅᓪᓗᑕ ᐊᖏᕈᑎᒃᑯᑦ 
ᐅᕙᑉᑦᑎᓐᓄᑐᐃᓐᓇᐅᓐᖏᑦᑐᖅ ᒐᕙᒪᒃᑯᓐᓄᑦ 
ᑭᓯᐊᓂ ᓄᓇᓕᖕᓄᑦ ᑖᒃᑯᐊᑦᑕᐅᖅ ᐊᑐᕈᓐᓇᕐᒥᔪᐃᑦ 
ᐅᒥᐊᕐᔪᐊᑦ ᒐᕙᒪᒃᑯᓐᓄᑦ ᓂᕈᐊᖅᑕᐅᖃᑦᑕᖅᑐᐃᑦ 
ᓄᓇᓕᖕᓄᓐᖓᐅᖃᑦᑕᕐᒪᑕ. ᑖᒃᑯᐊ 
ᐊᑐᖅᑕᐅᔪᓐᓇᖅᑐᐃᑦ ᒐᕙᒪᒃᑯᑦ ᑕᐃᒪᓐᓇ 
ᐃᑲᔪᖅᑐᐃᒐᑉᑕ ᐊᒻᒪ ᐊᔭᐅᕈᑎᖃᖅᐳᖓ ᐃᓄᖕᓂ 
ᕿᑎᕐᒥᐅᓂᑦ ᑖᒃᑯᐊ ᕿᓂᕐᓗᓯ ᓇᓕᐊᑐᐃᓐᓇᖅ 
ᖃᓄᑐᐃᓐᓇᖅ ᐅᒥᐊᕐᔪᐊᒃᑯᑦ ᐊᐅᓪᓛᕐᓂᕆᔭᖏᑦ 
ᒐᕙᒪᒃᑯᓐᓄᑦ ᑲᓐᑐᕌᒃ-ᖃᑉᐸ ᑖᒃᑯᐊ ᑕᑯᒋᐊᕐᓗᒋᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᑐᓪᓕᐊ ᐊᒻᒪ ᑭᖑᓪᓕᖅᐹᖅ 
ᐃᓚᒋᐊᕈᑦ, (ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑎ 
ᖃᒥᓐᖑᐊᖅ. 
 
ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᒃ ᑭᐅᔪᓐᓇᕐᒪᑦ ᒥᓂᔅᑕ. ᐱᓕᕆᕝᕕᒋᔭᖏᑦ 
ᖃᓄᖅ ᐊᐅᓪᓛᑦᑎᐊᖅᑎᒋᖕᒪᖔᑕ ᐅᒥᐊᕐᔪᐊᒃᑯᑦ 
ᐅᓯᖃᑦᑕᖅᑐᐃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᒪᒃᑯᐊ ᐊᐅᓪᓛᕐᓂᕆᔭᖏᑦ 
ᐅᒥᐊᕐᔪᐊᑦ ᑲᒪᒋᔭᐅᖃᑦᑕᕐᒪᑕ ᑲᓇᑕᐅ ᒐᕙᒪᒃᑯᖏᑐ 
ᐃᒪᕐᒥᐅᑕᓕᕆᔨᒃᑯᑦ ᐊᒻᒪ ᓯᑯᓯᐅᑎᑦ ᐅᒥᐊᕐᔪᐊᓂᑦ. 
ᐅᕙᒍᓪᓕ ᑎᑭᓴᖅᑕᕗᑦ ᐅᒥᐊᕐᔪᐊᒃᑯᕋᖓᑕ ᓄᓇᕗ 
ᐃᓗᐊᓂ ᒐᕙᒪᒃᑯᓐᓄᑦ ᓄᓇᓕᖕᓄᑦ ᐱᔨᑦᓯᕋᖅᑎᐅᔪᑦ 
ᑲᒪᖃᑦᑕᖅᑕᖏᑦ.  
 
ᐊᐅᓪᓛᕐᓂᖅ ᒥᒃᓵᓄᑦ ᐱᓕᕆᖃᑎᖃᖅᑐᒍᑦ ᐊᑐᓂ 
ᐃᖕᒥᒍᑦ ᐊᕕᒃᑐᖅᓯᒪᔪᐃᑦ 
ᐅᒥᐊᕐᔪᐊᒃᑰᕈᑎᖃᕆᐊᖃᓕᕌᖓᑕ. ᐅᑭᐊᒃᓵᒃᑯᑦ 
ᐅᒥᐊᕐᔪᐊᑦ ᐱᐊᓂᒃᑲᖓᑕ 

ᕿᒥᕐᕈᖃᑦᑕᖅᑕᕗᑦ ᖃᓄᖅ ᐱᐅᓂᖅᓴᒥ 
ᐊᐅᓪᓛᕈᓐᓇᕐᒪᖔᑦᑕ ᓱᓇᓗ ᐊᐅᓪᓛᑦᓯᐊᓚᐅᕐᒪᖔᑦ 
ᓱᓇᓗ ᓈᒻᒪᓐᖏᓚᐅᕐᒪᖔᑦ.  
ᑕᒪᒃᑯᐊ ᕿᒥᕐᕈᖃᑦᑕᖅᑕᕗᑦ.  
 
ᐊᒻᒪ ᐅᕙᒍᑦ ᐃᓚᐅᖃᑦᑕᕐᒥᔪᒍᑦ ᐊᕕᒃᑐᖅᓯᒪᔪᓂ 
ᑲᓇᑕᒥ ᑲᑎᒪᓂᐅᔪᐃᑦ ᐱᔾᔪᑎᖃᖅᑐᐃᑦ ᑕᕆᐅᕗᑦ 
ᐱᔾᔪᑎᒋᓗᒍ ᐊᒻᒪ ᐅᑭᐅᖅᑕᖅᑑᓂᕗᑦ 
ᓴᐳᒻᒥᔭᐅᓂᖓ. ᐱᕙᓪᓕᐊᔪᐃᑦ ᑕᒪᓂ ᓱᓕ 
ᒐᕙᒪᕗᓪᓕ ᕿᒥᕐᕈᖃᑕᐅᖃᑦᑕᖅᑕᕗᑦ ᐱᓕᕆᐊᑦᑕ 
ᐃᓗᐊᓂ ᐅᒥᐊᕐᔪᐊᑦ, ᐅᒥᐊᕐᔪᐊᑦ ᐊᐅᓪᓛᕐᓂᖏᑦ 
ᐊᒻᒪ ᐅᒥᐊᕐᔪᐊᒃᑯᑦ ᐅᓯᖃᑦᑕᕐᓃᑦ ᐃᒪᕐᒧᑦ 
ᐱᔾᔪᑎᖃᕐᓗᑎᒃ ᑐᓚᑦᑕᕐᕖᑦ. 
 
ᐅᒥᐊᕐᔪᐊᑦ ᑕᒪᓐᓇ ᑎᒥᐅᓐᖏᓐᓇᑦᑕ ᑕᒪᒃᑯᐊ 
ᑲᓇᑕᐅᑉ ᒐᕙᒪᒃᑯᖏᓪᓕ ᐊᐅᓪᓛᖅᑎᑦᓯᖃᑦᑕᕐᒪᑕ 
ᑕᒪᑦᓱᒥᖓ ᐱᓕᕆᖃᑎᒋᑦᓯᐊᖅᑕᕗᑦ. ᑕᒪᓐᓇ 
ᐱᔾᔪᑕᐅᖃᑦᑕᖅᑐᖅ ᓯᓚ ᐊᓯᔾᔨᖅᐸᓪᓕᐊᓕᖅᑎᓪᓗᒍ 
ᑕᒪᒃᑯᐊ ᐊᔾᔨᒌᓐᖏᑦᑐᐃᑦ ᐊᔪᖅᓴᕈᓕᖃᑦᑕᕐᒪᑕ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒ. 
ᒪᓕᒐᓕᐅᖅᑎ ᐊᕐᓇᒃᑲᖅ.   
 
ᐊᐱᖅᑯᑦ 504 - 5(2): ᓄᓇᕗᒻᒥ 

ᓴᓇᓐᖑᐊᕐᓂᕐᒧᑦ ᒥᖅᓱᓂᕐᒧᓪᓗ ᑲᑐᔾᔨᖃᑎᒌᑦ 
(ᐊᕐᓇᒃᑲᖅ) 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐱᕙᓪᓕᐊᔪᓕᕆᓂᖅ ᒥᓂᔅᑕ ᐊᐅᓪᓛᖅᑐᓕᕆᓂᕐᒧᑦ.  
 
ᑖᓐᓇ ᐃᖅᑲᐅᒪᖕᒪᑦ ᑲᑎᒪᕝᕕᒃ 349424 ᒥᓕᐊᒥᒃ 
ᓇᓗᓇᐃᖅᓯᓚᐅᕐᒪᑕ ᐃᑲᔫᓯᐊᖑᔪᓐᓇᖅᑐᓂᒃ  
ᐊᐅᓚᖃᑦᑕᖅᑕᖏᑦ ᐃᓄᖕᓄᑦ ᐊᒻᒪ 
ᑲᑐᔾᔨᖃᑎᒌᖑᔪᑦ ᓄᓇᕗᒻᒥ 
ᑐᓂᐅᖅᑲᖅᑕᐅᖃᑦᑕᖅᑐᐃᑦ 2019-2020 ᐊᒻᒪ  

$550,000 ᑖᒃᑯᐊ ᓄᓇᕗᒻᒥ ᓴᓇᓐᖑᐊᖅᑎᑦ 
ᑲᑐᔾᔨᖃᑎᒌᖏᓐᓄᑦ. ᐅᖃᖅᑏ, ᑖᓐᓇ $150,000-ᒥ 
ᐊᖏᒡᓕᒋᐊᓚᐅᕐᒪᑦ ᐅᑭᐅ ᓯᕗᓂᐊᓂ 2017-18 
ᑮᓇᐅᔭᖅᑖᕆᓚᐅᖅᑕᖏᓐᓂᒃ.  
 
ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᑖᒃᑯᐊ ᑮᓇᐅᔭᑦ 
ᖃᓄᖅ ᐊᑎᓕᐅᖅᓯᒪᓂᒃᑯᑦ ᐱᖕᒪᖔᑦ ᑖᒃᑯᐊ 
ᑲᑐᔾᔨᖃᑎᒌᖑᔪᑦ ᐅᓂᒃᑳᕈᓐᓇᖁᓗᒋᑦ. ᑮᓇᐅᔭᑎᒍᑦ 
ᐊᑐᖅᓯᒪᔭᖏᑦ ᐊᒻᒪ ᑭᒡᓕᓯᓂᐊᖅᑕᐅᓯᒪᔪᐃᑦ 
ᑕᐃᑲᓂ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ ᐊᐱᕆᔪᓐᓇᕋᕕᑦ ᑖᒃᑯᐊ 
ᐊᑎᓕᐅᖅᓯᒪᖕᒪᖔᑎᒍᑦ ᑭᓯᐊᓂ ᖃᐅᔨᒋᐊᖅᑲᕐᓗᒍ 
ᑭᐅᓛᖅᐸᒋᑦ ᑖᒃᑯᐊ ᐃᖅᑲᓇᐃᔭᖅᑎᑉᑎᓐᓄᑦ 
ᑲᒪᒋᔭᐅᖃᑦᑕᕐᒪᑕ ᑖᓐᓇ ᖃᐅᔨᒋᐊᕐᓂᐊᖅᐸᕋ. 
ᖁᔭᓐᓇᒦᒃ. ᑖᒃᑯᐊ ᑲᑎᒪᔨᐅᔪᑦ ᑕᒡᕙᓂ 
ᐃᑲᔪᖅᑐᐃᓚᐅᕐᒪᑕ ᑖᒃᑯᐊ ᓇᓗᓇᐃᖅᑲᐅᔭᖓ 
ᐊᐱᖅᑯᑎᐊᓂ $500,000-ᒥ ᑲᑐᔾᔨᖃᑎᒌᖑᔪᓄᑦ 
ᑐᓂᓯᔪᓐᓇᓚᐅᕋᑉᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐃᓚᒋᐊᕈᑦ ᐊᐱᖅᑯᑎᒋᔭᕐᓄᑦ. 
ᒥᓕᒐᓕᐅᖅᑎ ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐊᐱᕆᖅᑲᐅᔪᖓ ᑖᒃᑯᐊ ᑮᓇᐅᔭᐃᑦ 
ᐊᑎᓕᐅᕈᑎᒃᑯᑦ ᑐᓂᔭᐅᖃᑦᑕᕐᒪᖔᑕ ᑖᒃᑯᐊᓗ 
ᖃᓄᖅ ᐅᓂᒃᑳᕐᓂᕆᔭᖏᑦ ᑮᓇᐅᔭᐃᑦ 
ᐊᑐᖅᑕᐅᓂᖏᓐᓄᑦ ᐱᔭᕆᐊᖃᕐᒪᖔᑕ.  
ᑭᐅᔭᐅᖅᑲᐅᓐᖏᓐᓇᒪ.  
 
ᑭᓯᐊᓂ ᑖᒃᑯᐊ $550,000 ᑕᕝᕙᓂ ᑲᑎᒪᕕᐅᑉ  

ᐃᓗᐊᓂ ᑮᓇᐅᔭᖃᖅᑎᑦᓯᓂᕐᒧᑦ ᑲᑐᔾᔨᖃᑎᒌᖑᔪᓄᑦ 
ᑕᕝᕙᓂ ᐅᑭᐅᑦᑎᓐᓂ 2019-2020 
ᐊᖏᓪᓕᕚᓪᓕᓚᐅᕐᒪᑦ 40 ᐳᓴᖑᓪᓗᐊᖅᑐᒥᑦ 
ᓯᕗᓂᐊᒋᓚᐅᖅᑕᖓᓂᒃ ᐅᑭᐅᒥ 2017-18-ᒥ. 
 
ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᑖᒃᑯᐊ 
ᑲᑐᔾᔨᖃᑎᒌᖑᔪᑦ ᑲᑕᒃᓯᒪᖕᒪᖔᑕ ᑮᓇᐅᔭᑎᒍᑦ. 
ᑖᓐᓇᖃᐃ ᐅᓂᒃᑳᕈᓐᓇᖅᐸ ᖃᓄᖅ 
ᐋᖅᑭᒃᓯᕙᓪᓕᐊᓂᕐᒥᒃ ᐱᓕᕆᖃᑎᖃᕐᒪᖔᑕ 
ᑲᑐᔾᔨᖃᑎᒌᖑᔪᒥᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅ, ᐄ, 
ᐊᑎᓕᐅᖅᓯᒪᔪᒃᑯᑦ ᐱᓕᕆᔪᒍᑦ. ᑖᒃᑯᐊ 
ᐊᑎᓕᐅᖅᓯᒪᔪᐃᑦ ᒪᓕᒃᖢᒋᑦ 
ᐅᓂᒃᑳᕆᐊᖃᖃᑦᑕᕐᒪᑕ ᐊᒻᒪ ᖃᓄᖅ ᐊᑐᕐᒪᖔᓪᓗ 
ᑮᓇᐅᔭᑦ. ᐄ, ᐅᕙᑉᑎᒻᓄᑦ ᐅᓂᒃᑳᕆᐊᓖᑦ 
ᐊᑐᖅᑕᐅᓂᖏᓐᓂᒃ. ᒫᓐᓇᓕ ᓇᒻᒥᓂᖅ 
ᖃᐅᔨᒪᓐᖏᓐᓇᒪ ᖃᓄᐃᓕᖓᒻᒪᖔᑕ. 
 
ᑭᓯᐊᓂ ᑐᓴᖅᑎᑕᐅᖃᑦᑕᕋᒪ ᐊᕕᑦᑐᖅᓯᒪᔪᐃᑦ 
ᑮᓇᐅᔭᖃᖅᑎᖃᑦᑕᖅᑕᕗᑦ. ᑖᒃᑯᐊ ᓴᓇᓐᖑᐊᖅᑏᑦ 
ᒥᖅᓱᖅᑏᑦ ᑲᑐᔾᔨᖃᑎᒌᖓᑦ ᑲᑕᒃᓯᒪᓚᐅᖅᑐᐃᑦ. 
ᒫᓐᓇ ᓱᓕ ᑲᑕᒃᓯᒪᔪᐃᑦ. ᐃᖅᑲᓇᐃᔭᖅᑎᒃᑲᓗ 
ᑖᒃᓱᒥᖓ ᐱᓕᕆᖃᑎᖃᖅᑐᒍᑦ ᐊᒻᒪ 
ᑐᑭᒧᐊᖅᑎᑦᓯᔨᐅᔪᖅ ᓄᑖᖅ ᐱᓕᕆᖃᑎᒋᔭᕗᑦ 
ᑖᒃᑯᐊ ᖃᑭᒃᑲᓐᓂᖁᓪᓗᒋᑦ ᐊᐅᓪᓛᑦᓯᐊᕐᓂᕐᒧᑦ 
ᑲᑕᒃᓯᒪᓐᖏᓪᓗᑎᒃ. ᑖᒃᑯᐊ ᐃᖅᑲᓇᐃᔭᖅᑎᕗᑦ 
ᐱᓕᕆᖃᑎᒋᔭᕗᑦ ᑲᑐᔾᔨᖃᑎᒌᖑᔪᑦ ᐊᒻᒪ 
ᐊᓯᖏᑦᑕᐅᖅ ᖃᓄᖅ 
ᐱᓕᕆᖃᑎᒌᒃᑲᓐᓂᕈᓐᓇᕐᒪᖔᑉᑕ. 
 
ᐅᖃᖅᑲᐅᒐᒪ ᐅᖃᓪᓚᑦᑎᓪᓗᖓ ᑕᒪᒃᑯᐊ 
ᓴᓇᓐᖑᐊᕐᓃᑦ ᒥᖅᓱᕐᓃᑦ ᓯᓚᕐᔪᐊᕐᒥ  
ᒪᓕᑦᑕᐅᕙᓪᓕᐊᒻᒪᑕ. ᑕᐃᒪᓐᓇ ᑲᑐᔾᔨᖃᑎᒌᖑᔪᑦ 
ᑖᒃᑯᐊ ᓴᓇᓐᖑᐊᖅᑎᐅᔪᓂᒃ ᑕᐃᒪᓐᓇᒃ ᐊᒥᓱᓂᒃ  
ᐃᑲᔪᕆᐊᖃᖃᑦᑕᕐᒪᑕ ᓴᓇᓐᖑᐊᕈᓐᓇᖅᑐᓂᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᖏᖃᑎᒋᕙᕋ ᑕᒪᒃᑯᐊ ᐱᒻᒪᕆᐅᔪᐃᑦ 
ᓴᓇᓐᖑᐊᖅᑏᑦ ᒥᖅᓱᖅᑏᑦ ᑲᑐᔾᔨᖃᑎᒌᖓᑕ ᑖᓐᓇ 
ᐱᒻᒪᕆᐅᖕᒪᑦ. ᑖᒃᑯᐊ ᐃᑲᔪᖃᑦᑕᕐᒪᑕ ᑕᖅᑳᓃᑦᑐᓄᑦ. 
 
ᓴᓇᓐᖑᐊᖅᑎᐅᔪᓄᑦ ᒥᖅᓱᖅᑎᐅᔪᐃᑦ 
ᐃᑲᔪᖅᑐᖅᑕᐅᒋᐊᖃᕐᒪᑕ. ᑖᓐᓇ ᑲᑐᔾᔨᖃᑎᒌᒋᔭᖓᑦ 
ᑮᓇᐅᔭᓕᐅᖅᑎᐅᓐᖏᒻᒪᑕ ᑲᑎᒪᔨᐅᓪᓗᑎᑦ ᑎᒥᖓᑕ 
ᐃᓗᐊᓃᖃᑕᐅᒻᒪᑦ. 
ᑖᒃᑯᐊ ᖃᓄᖅ ᐃᑲᔪᖅᑐᖅᑕᐅᓯᒪᒻᒪᖔᑕ ᑲᑎᒪᔨᖏᑦ 
ᐊᐅᓪᓚᑦᓯᐊᓂᕐᒧᑦ ᑐᕌᖓᔪᒥᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᑕᒪᑐᒥᖓ 
ᐊᐱᖅᑯᑎᖃᕋᕕᑦ. ᑕᒪᒃᑯᐊ ᐃᓕᓐᓂᐊᖅᑎᑦᓯᓃᑦ 
ᑲᑎᒪᔨᐅᔪᓂᑦ ᓇᒻᒥᓂᖅ 
ᖃᐅᔨᒪᓪᓚᑦᑖᓐᖏᒃᑲᓗᐊᖅᑐᕋ ᖃᑯᒍ ᖃᖓᓗ 
ᐱᖃᑦᑕᕐᒪᖔᑕ. ᑭᓯᐊᓂ ᑲᑎᒃᑳᖓᑕ ᐊᐅᔭᒃᑯᑦ 
ᓴᖅᑭᔮᖅᑎᑦᓯᓂᕐᒥᒃ ᑖᒃᑯᐊᓘᓐᓃᑦ 
ᐊᕐᕌᒍᑕᒫᖅᓯᐅᑎᒥᓐᓂᒃ ᑲᑎᒪᓂᖃᕌᖓᑕ, ᑖᒃᑯᐊ 
ᐃᑲᔪᖅᑐᖃᑦᑕᕐᒥᔭᕗᑦ. 
 
ᑖᒃᑯᐊ ᐅᓂᒃᑳᖅᓯᒪᔪᒥᒃ ᑎᒍᒥᐊᓐᖏᒃᑲᓗᐊᖅᑐᖓ 
ᑖᒃᑯᓇᓐᖓᑦ, ᑭᓯᐊᓂ ᖃᑭᒋᐊᕐᓂᕐᒥᒃ ᐱᖃᖅᑐᐃᑦ 
ᑐᕌᒐᖃᖅᑐᐃᑦ ᑲᑎᒪᔨᓂᑦ ᑲᒪᒋᔭᖃᕐᓂᕐᒥᒃ. ᑖᒃᑯᐊ 
ᐱᓕᕆᔪᓐᓇᕐᓂᖏᓐᓂᒃ ᑕᑎᖃᖅᑐᖓ ᑖᒃᑯᐊ  
ᑲᑐᔾᔨᖃᑎᒌᑦ ᐱᓕᕆᖃᑎᒋᔭᕗᑦ 

ᑲᑐᔾᔨᖃᑎᒌᖓᑦ ᐱᒻᒪᕆᐅᖕᒪᑦ ᐃᑲᔪᕋᓱᖕᒪᑕ 
ᓴᓇᓐᖑᐊᖅᑎᓂᑦ ᓄᓇᕗᑉ ᐃᓗᐊᓂ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒪᓕᒐᓕᐅᖅᑏᑦ, ᓇᓗᓇᐃᔭᕐᕕᒋᒋᐊᖅᐸᑉᓯ 
ᐃᑲᕐᕋᖅ ᐃᓱᓕᖕᒪᑦ ᐊᐱᖅᓱᕐᓇᖅ ᐅᖃᐅᓯᒃᑯᑦ. 
ᑲᑎᒪᔾᔪᑎᑦᑎᓐᓄᑦ. ᒥᓂᔅᑕ ᑯᓱᒐᖅ. 
 

ᐱᔪᓐᓇᐅᑎᑎᒎᖅᑐᖅ 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ 
ᐱᔪᓐᓇᕐᓂᕋ ᐊᑐᕐᓗᒍ ᐅᖃᓕᒪᓂᐊᕋᒪ 
ᐱᔾᔪᑎᖃᖅᖢᑕ ᒪᓕᒐᖅ 20(1) ᐱᔾᔪᑎᖃᖅᖢᓂ 
ᓄᓇᑦᓯᐊᕐᒥ ᐱᕙᓪᓕᐊᔪᑦ ᑖᒪᔅ ᕉᓇ ᑎᑎᕋᖅᑕᖓ 
ᒪᐃ 28. ᑖᓐᓇ ᓄᓇᕗᑦ ᒐᕙᒪᒃᑯᖏᑦ 
ᐱᔨᑦᑎᕋᕐᓂᒃᑯᑦ ᕿᒥᕐᕈᔭᐅᒃᑲᓐᓂᕆᐊᓖᑦ. ᑕᐃᑲᓂ 
ᓈᒻᒪᓐᖏᑦᑐᒥᒃ ᐱᑕᖃᕐᒪᑦ. ᐱᔾᔪᑎᖃᖅᑐᖅ 
ᐃᖃᓗᐃᑦ-ᒪᓂᕋᔭᒃ, ᐅᖃᕐᒪᑦ, “ᑖᒃᑯᐊᒎᖅ 
ᖃᓄᑐᐃᓐᓇᖅ ᑎᑎᕋᖅᓯᒪᔪᐃᑦ ᐊᓯᔾᔨᖅᑕᐅᔪᓐᓇᕐᒪᑕ 
ᑎᑎᕋᖅᓯᒪᓗᑎᒃ ᑖᒃᑯᐊ ᓂᕈᐊᖅᑕᐅᓯᒪᕙᒌᖅᑐᖅ 
ᓂᕈᐊᖅᑕᐅᔪᓐᓇᖁᓗᒍ.”  
 
ᑖᒃᑯᐊ ᐸᓯᑦᓯᕐᓂᖅ ᓈᒻᒪᓐᖏᑦᑐᒥᒃ ᑕᒪᒃᑯᐊ 
ᓇᓚᐅᑦᓵᕐᓂᕐᒧᑦ ᐱᑎᓪᓗᒋᑦ ᐱᒻᒪᕆᐅᔪᖅ. ᐅᖃᖅᑏ 
ᒥᓂᔅᑕᐅᓪᓗᖓ ᑕᐃᒪᓐᓇ ᐸᓯᖕᒪᖓ. ᑭᓯᐊᓂ 
ᐱᑕᖃᓐᖏᒻᒪᑦ ᖃᓄᖓᓴᕐᓂᕐᒥᒃ ᐅᕙᑉᑎᒻᓂᑦ. ᐊᒻᒪ 
ᑭᓇᑐᐃᓐᓇᖅ ᖃᐅᔨᒪᔭᖃᖅᐸᑦ ᓈᒻᒪᓐᖏᑦᑐᒥᒃ 
ᓴᖅᑭᔮᖅᑎᑦᓯᑉᐸᑕ ᑲᑎᒪᔩᑦ ᑐᓴᖅᑕᐅᖁᔭᕗᑦ 
ᐅᕝᕙᓘᓐᓃᑦ ᐳᑭᖅᑕᓕᐅᔪᑦ.  
 
ᐅᖃᖅᑏ, ᑲᑎᒪᔨᓗᒃᑖᑦ ᖃᐅᔨᒪᖁᔭᒃᑲ ᐱᒻᒪᕆᐅᖕᒪᑦ 
ᑕᒪᒃᑯᐊ ᐊᖏᕈᑎᐅᔪᑦ ᐃᖅᑲᓇᐃᔭᕐᓂᕐᒧᑦ 
ᑳᓐᑐᕌᒃᑦᑕᐅᖃᑦᑕᕈᓐᓇᖅᑐᑦ ᒐᕙᒪᒃᑯᓐᓄᑦ 
ᑎᑎᖅᑐᖅᓯᒪᓂᖏᑦ ᑖᒃᑯᐊ 

ᒐᕙᒪᒃᑯᑦ ᓇᓗᓇᐃᖃᑦᑕᖅᑕᖏᑦ ᓇᓚᐅᑦᑖᕐᓂᒃᑯᑦ, 
ᑐᒃᓯᕋᕐᓂᒃᑯᑦ ᑕᒪᒃᑯᐊ ᐆᒃᑐᕈᒪᔪᐃᑦ ᐃᓚᐅᖃᑦᑕᕐᒪᑕ 
ᑕᒪᒃᑯᓄᖓ ᐱᔨᑦᓯᕋᕈᒪᑉᓗᑎᑦ ᒐᕙᒪᒃᑯᓐᓄᑦ. 
ᑕᒪᒃᑯᐊ ᒪᑐᐃᖓᖃᑦᑕᖅᑐᐃᑦ ᐃᑭᐊᖅᑯᑎᒃᑯᑦ 
ᑕᒪᒃᑯᐊ ᐊᐱᖅᑯᑎᖃᖅᑐᐃᑦ ᐱᔾᔪᑎᖃᖅᑐᓂᒃ 
ᓇᓚᐅᒃᑖᖅᑎᐅᔪᓂᒃ ᑐᒃᓯᕋᖅᑕᐅᔪᓄᓪᓗ ᑕᒪᒃᑯᐊ 
ᐃᓚᓕᐅᕈᑏᑦ ᓴᖅᑭᔮᖅᑎᑕᐅᖃᑦᑕᖅᑐᑦ 
ᐃᑭᐊᖅᑯᑎᒃᑯᑦ ᑭᓇᑐᐃᓐᓇᕐᒧᑦ ᒪᑐᐃᖓᓪᓗᑎᑦ 
ᑕᒪᕐᒥᒃ ᐊᔾᔨᒌᑦᑐᓂᒃ ᑐᓴᖅᑎᖃᑦᑕᖅᑕᕗᑦ. ᐃᓛᓐᓂ 
ᒪᑐᓂᖅ ᑕᒪᒃᑯᐊ ᓇᓚᐅᑦᑖᖅᑐᓄᑦ 
ᑭᖑᕙᕆᐊᕈᓐᓇᖃᑦᑕᖅᑕᕗᑦ ᑕᒪᒃᑯᐊ ᐃᓚᒋᐊᕈᑏᑦ 
ᐱᖃᑕᐅᓗᒋᑦ.  
 
ᐅᖃᖅᑏ, ᒥᓂᔅᑕᐅᓪᓗᖓ ᓄᓇᓖᑦ ᐊᒻᒪᓗ ᒐᕙᒪᒃᑯᑦ 
ᐱᔨᑦᓯᕋᕐᓂᖏᓐᓂᒃ ᑖᒃᑯᐊ ᐃᖅᑲᓇᐃᔭᖅᑎᒃᑲ 
ᑕᑎᒋᑦᓯᐊᖅᑕᒃᑲ ᐊᒻᒪ ᐱᖁᔭᐅᔪᐃᑦ ᐊᑐᐊᒐᐅᔪᐃᑦ 
ᒪᓕᑦᑕᐅᑦᓯᐊᕐᒪᑕ ᐊᖏᕈᑎᓂᑦ ᑐᒃᓯᕋᕌᖓᑉᑕ 
ᖃᓄᑐᐃᓐᓇᖅ ᐊᖏᕈᑎᒃᑯᓪᓗ 
ᐱᓕᕆᐊᕆᖃᑦᑕᖅᑕᕗᑦ.  
 
ᓄᓇᑦᓯᐊᖅ ᐱᕙᓪᓕᐊᔪᒃᑯᑦ ᑎᑎᕋᖅᑕᖓᑦ ᑖᒃᑯᐊ 
ᓄᓇᕗᑦ ᒐᕙᒪᒃᑯᖏᑦ ᐱᔨᑦᑎᕋᖅᑎᖏᑦ 
ᑎᑎᕋᖅᓯᒪᓂᕆᔭᖏᑦ ᓂᕈᐊᖅᐸᒌᖅᖢᑎᒃ, ᑕᒪᒃᑯᐊ 
ᐃᑭᐊᖅᑯᑎᒃᑯᑦ ᐊᐅᓪᓛᕐᓂᖏᑦ. ᑭᓯᐊᓂ ᑕᒪᒃᑯᐊ 
ᐊᔪᓐᖏᑦᑐᐃᑦ ᐱᔨᑦᓯᕋᕈᒪᔪᐃᑦ 
ᓇᓗᓇᐃᖅᐸᒌᖃᑦᑕᖅᑕᕗᑦ ᑕᓪᓕᒪᐅᑉᓗᑎᑦ, ᓯᑕᒪᑦ 
ᐊᑐᖅᑕᕗᑦ ᑖᒃᑯᐊ ᐱᔨᑦᓯᕋᖅᑐᐃᑦ. 322-ᖑᖕᒪᑕ 
ᒐᕙᒪᒃᑯᓐᓂ ᐊᔾᔨᒌᓐᖏᑦᑐᐃᑦ 38-ᖑᔪᐃᑦ  
ᐱᓕᕆᕕᐅᑎᓪᓗᒋᑦ ᐱᖁᔭᓂᒃ ᑎᑎᕋᕐᓂᖅ, 
ᐸᕐᓇᖕᓂᖅ, ᐃᓅᓯᓕᕆᓂᖅ, 
ᐃᖅᑲᓇᐃᔭᖅᑐᓕᕆᓂᖅ, ᐊᐅᓪᓛᖅᑐᓕᕆᓂᖅ 

ᐊᒻᒪ ᑕᒪᒃᑯᐊ ᑎᑎᕋᐅᔭᖅᑕᐅᔫᒋᐊᖃᖅᑐᐃᑦ.  
 
ᑕᒪᒃᑯᐊ ᕿᒥᕐᕈᑉᓗᒋᑦ ᓴᖅᑭᑕᐅᖃᑦᑕᖅᑐᐃᑦ 
ᑕᒪᒃᑯᐊ ᐅᓂᒃᑳᖅᓯᒪᒻᒥᔪᐃᑦ ᑕᐃᒪᓐᓇᐃᒻᒥᔪᐃᑦ 
ᑕᒪᒃᑯᐊ ᒐᕙᒪᒃᑯᓐᓄᑦ ᐊᖏᕈᑕᐅᔪᖅ ᖃᖓᑐᐃᓐᓇᖅ 
ᓇᐃᑦᑐᒥᒃ ᐱᓕᕆᔪᖃᕆᐊᖃᕌᖓᑦ ᐊᖏᕈᑎᖃᕋᑦᑕ. 
ᓄᓇᕗᑦ ᐱᕈᖅᐸᓪᓕᐊᖕᒪᑦ ᐊᒻᒪ ᐊᒥᓱᓂᒃ 
ᐱᓕᕆᐊᖃᖅᖢᑕ ᓄᓇᕗᒻᒥᐅᑕᓄᑦ. ᑕᒪᒃᑯᐊ 
ᓄᖅᑲᖁᓐᖏᑕᕗᑦ ᐊᖏᔫᔪᐃᑦ ᓴᖅᑭᖅᐸᓪᓕᐊᔭᕗᑦ 
ᓲᕐᓗ ᑖᓐᓇ ᐊᓄᓪᓚᒃᓰᕕᐅᔪᖅ ᒪᒥᓴᕐᕕᐅᔪᖅ, ᐊᒻᒪ 
ᑕᒪᒃᑯᐊ ᑐᓚᒃᑕᕐᕕᐅᔪᐃᑦ, ᐃᓕᓐᓂᐊᕐᕖᑦ, 
ᐋᓐᓂᐊᕐᕖᑦ ᓴᓇᔭᐅᕙᓪᓕᐊᑎᓪᓗᒋᑦ ᑕᒪᒃᑯᐊᓗ 
ᐃᓕᓐᓂᐊᕐᕕᖕᓂ ᖃᕋᑕᐅᔭᐃᑦ 
ᐊᐅᓪᓛᕈᓐᓇᖁᓪᓗᒋᑦ. ᑕᒪᒃᑯᐊ ᐊᒥᒐᖅᓯᖃᑦᑕᕋᑦᑕ 
ᐱᓕᕆᔪᓐᓇᖅᑐᓂᒃ.  
 
ᓄᓇᑦᓯᐊᕐᒥ ᐱᕙᓪᓕᐊᔪᓂᓗ ᑎᑎᕋᖅᑕᐅᔪᑦ ᑖᒃᑯᐊ 
ᒐᕙᒪᒃᑯᖏᓐᓂᑦ ᐱᔨᑦᓯᕋᖅᑎᐅᔪᐃᑦ ᐅᓂᒃᑳᖅᑕᒥᓂᒃ 
ᓴᖅᑭᑎᑦᑎᓚᐅᓐᖏᒻᒪᑕᒎᖅ ᒐᕙᒪᒃᑯᑦ 
ᒪᑐᐃᖓᓐᖏᒃᖢᑎᒃ ᑕᐃᒪᓐᓇ ᐱᖕᒪᑕ. ᑭᓯᐊᓂ 
ᑲᑎᒪᑎᓪᓗᑕ ᑭᖑᓪᓕᕐᒥ ᑕᒪᒃᑯᐊ ᐅᐱᕐᖔᖅ, 
ᓴᖅᑭᑎᓐᓂᐊᓚᐅᖅᓯᒪᒐᑉᑎᒍᑦ 
ᑐᓵᔨᑎᒎᕆᐊᖃᓚᐅᕐᒪᑕ ᑖᓐᓇ ᓱᓕ ᑲᔪᓯᔪᖅ. ᐊᒻᒪ 
ᑖᒃᑯᐊ ᓴᓇᑦᑕᐃᓕᐅᕌᓂᑉᐸᑦ ᓴᖅᑭᑦᑎᓛᖅᑕᒃᑲ 
ᑕᕝᕙᓂ. 
 
ᐅᖃᖅᑏ, ᑖᒃᑯᐊ ᐃᖅᑲᓇᐃᔭᖅᑎᒃᑲ ᑕᑎᒋᔭᒃᑲ ᐊᒻᒪ 
ᐅᓂᒃᑳᖏᑦ ᐊᕐᕌᒍᑕᒫᖅᓯᐅᑏᑦ ᓴᖅᑭᖃᑦᑕᖅᑐᐃᑦ 
ᐅᐱᒋᔭᒃᑲ ᐱᓕᕆᖃᑦᑕᑦᓯᐊᕐᓂᖏᓐᓄᑦ ᐊᒻᒪ  
ᒐᕙᒪᒃᑯᑦ ᓈᒻᒪᑦᓯᐊᖅᑐᒥᒃ ᐱᔨᑦᓯᕋᕐᓂᕐᒥᒃ ᐱᔪᒪᔪᓂᒃ  
ᐱᖃᑦᑕᕋᑦᑕ. 

ᑕᒪᒃᑯᐊ ᐱᒻᒪᕆᐅᔪᐃᑦ ᐱᕈᖅᑐᐃᕙᓪᓕᐊᑎᓪᓗᑕ 
ᐊᑭᑐᔪᓂᒃ ᐱᔨᑦᓯᕋᕐᓂᕐᒧᑦ ᓄᓇᕗᒻᒥᐅᑕᓄᑦ ᐊᒻᒪ 
ᓯᕗᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑲᑎᒪᔩᑦ. ᒥᔅᑕ ᑯᓱᒐᖅ ᓇᓗᓇᐃᖅᓯᖕᒪᑦ 
ᑎᑎᕋᖅᓯᒪᓂᖓ 20(1) ᑖᓐᓇ 
ᐅᖃᐅᓯᕆᓂᐊᓚᐅᕐᒪᒍ ᐱᔪᓐᓇᕐᓂᖓ ᐊᑐᕐᓂᖓ 
ᐅᖃᕐᒪᑦ ᑖᓐᓇ ᐊᐃᕙᔾᔪᑕᐅᓂᖅ ᐊᔪᖅᑐᖅ.  
 
ᒫᓐᓇ ᑲᑎᒪᔾᔪᑎᓄᑦ ᐅᑎᕐᓂᐊᓕᕆᕗᒍᑦ. (ᑐᓵᔨᑎᒍᑦ) 
ᑲᑎᒪᔾᔪᑎᒃᓴᖅ 7. ᑎᑎᖅᑲᑎᒍᑦ ᐊᐱᖅᑯᑏᑦ. 8. 
ᑎᑎᖅᑲᑎᒍᑦ ᐊᐱᖅᑯᑎᕕᓂᕐᓂ ᑭᐅᔾᔪᑏᑦ. 9. 
ᑭᐅᔾᔪᑏᑦ ᑲᒥᓯᓇᐅᑉ ᐅᖃᐅᓯᕐᖓᐅᑎᖏᓐᓄᑦ. 10. 
ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑏᑦ. 11. ᑭᐅᔾᔪᑏᑦ 
ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᓄᑦ. 12. ᑲᑎᒪᔨᕋᓛᑦ 
ᑲᑎᒪᔨᕋᓛᖑᑲᐃᓐᓇᖅᑐᓪᓗ ᐅᓂᒃᑳᖏᑦ 
ᕿᒥᕐᕈᓇᓚᐅᖅᑎᓪᓗᒋᑦ ᐱᖁᔭᒃᓴᑦ ᐊᓯᖏᓪᓗ. 13. 
ᑎᑎᖅᑲᑦ ᓴᖅᑭᑕᐅᓂᖏᑦ. ᒪᓕᒐᓕᕆᔨᒃᑯᓐᓄᑦ 
ᒥᓂᔅᑕᐅᑲᐃᓐᓇᖅᑐᖅ, ᒥᔅᑕ ᐊᕿᐊᕈᖅ.  
 
ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 169 - 5(2): 

ᐃᓚᔮᕇᓂᑦ ᐱᑦᑎᐊᓐᖏᓂᕐᒥᒃ 
ᓄᖅᑲᑎᑦᑎᓂᕐᒥᒃ ᒪᓕᒐᖅ 2017-2018 
ᐊᕐᕌᒍᑕᒫᑦ ᐅᓂᒃᑳᖅ (ᐊᕿᐊᕈᖅ) 

 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐅᓪᓗᒥ ᑖᓐᓇ 
(ᑐᓵᔨᑎᒍᑦ) ᓴᖅᑭᑦᑎᓂᐊᖅᑐᖓ ᐃᓚᔮᕇᑦ 
ᓂᖓᖃᑦᑕᕐᓂᖏᓐᓄᑦ ᐱᖁᔭᕐᔪᐊᖅ 2017-2018 
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑎᒍᑦ ᐊᐱᖅᑯᑏᑦ. 
ᒪᒥᐊᓇᖅ. ᑎᑎᖅᑲᑦ ᓴᖅᑭᑕᐅᓂᖏᑦ. 
ᐅᓪᓗᑐᐃᓐᓇᐅᖕᒪᑦ. ᑎᑎᖅᑲᑦ ᓴᖅᑭᑕᐅᓂᖏᑦ. 
ᒪᓕᒐᓕᐅᖅᑎ ᖁᕐᓗᖅᑑᕐᒧᑦ, ᒪᓕᒐᓕᐅᖅᑎ 
ᖃᒥᓐᖑᐊᖅ.  

ᐊᑎᓕᐅᕈᑕᐅᔪᖅ ᑳᓐᑐᕌᕆᔭᒧᑦ ᖁᕐᓗᖅᑑᒥ 
ᖁᑦᑎᓂᖅᓴᓄᑦ ᐃᓕᓐᓂᐊᕐᕕᐅᑉ 
ᐊᖓᔪᖅᑳᖓᓄᑦ (ᖃᒥᓐᖑᐊᖅ) 

 
ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑏ, ᐅᖃᖅᑏ, ᒪᓕᒐᓕᐅᖅᑏᑦ 
ᐅᖃᐅᓯᖏᑦᑎᒍᑦ ᓇᓗᓇᐃᖅᓯᖅᑲᐅᒐᒪ ᐊᒥᓱᑦ 
ᓂᕈᐊᖅᑎᒃᑲ ᐃᓱᒫᓘᑎᖃᐅᖅᑐᑦ ᐱᔾᔪᑎᒋᓪᓗᒍ 
ᖁᕐᓗᖅᑑᕐᒥ ᐃᓕᓐᓂᐊᕐᕕᐊᓘᑉ ᐊᖓᔪᖅᑳᖓᑦᑕ 
ᐃᓂᖓ.  
 
ᐊᒻᒪᓗ ᑎᑎᖅᑲᓂᒃ 129-ᖑᔪᓂᒃ ᖁᕐᓗᖅᑑᕐᒥᐅᓂᒃ 
ᐊᑎᓕᐅᖅᓯᒪᔪᓂᑦ ᓴᖅᑭᑎᖅᑲᐅᔪᖓ ᐱᔾᔪᑎᒋᓪᓗᒍ 
ᒫᓐᓇ ᖁᕐᓗᖅᑑᕐᒥ ᐃᓕᓐᓂᐊᕐᕕᐊᓘᑉ 
ᐊᖓᔪᖅᑳᖓᑦ.  
 
ᐅᑯᐊ ᐊᑐᖅᖢᒍ ᓈᓴᐅᑎᓕᒃ 43, ᓇᓗᓇᕈᓐᓃᖅᑐᖅ 
ᐊᒥᓱᑦ ᖁᕐᓗᖅᑑᕐᒥᐅᑦ ᑕᒪᑐᒥᖓ ᖃᓄᖅ 
ᐃᓱᒪᖃᕐᒪᖔᖏᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᑎᑎᖅᑲᑦ ᓴᖅᑭᑕᐅᓂᖏᑦ. 14. 
ᐱᖁᔨᕗᖔᓕᐅᕐᓂᐊᓂᕐᒧᑦ ᖃᐅᔨᒃᑲᐃᔾᔪᑏᑦ. 15. 
ᐱᖁᔨᕗᖔᓕᐅᕐᓂᐊᓂᕐᒧᑦ ᖃᐅᔨᒃᑲᐃᔾᔪᑏᑦ 
ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ ᐱᖁᔭᒃᓴᖅ. 16. 
ᐱᖁᔨᕗᖔᕈᑏᑦ. 17. ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 18. ᑐᒡᓕᐊᓂ 
ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 19. 
ᑲᑎᒪᑐᐃᓐᓇᕐᓂᖅ ᐃᓱᒪᒃᓴᖅᓯᐅᕈᑎᖃᕐᓗᑎᒃ 
ᐱᖁᔭᒃᓴᓂᒃ ᐊᓯᖏᓐᓂᒡᓗ. ᐱᑕᖃᓐᖏᑦᑐᖅ. 20. 
ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᑦ. ᐱᑕᖃᓐᖏ. 
21. ᐱᖓᔪᖓᓐᓂ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 
22. ᑲᑎᒪᔾᔪᑎᒃᓴᑦ. ᑎᑎᕋᖅᑎ.  
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᖅᑲᐃᑎᑦᑎᒋᐊᒃᑲᓐᓂᕈᒪᑐᐃᓐᓇᖅᑐᖓ ᑲᑎᒪᔨᕋᓛᑦ 
ᓇᐅᑦᑎᓱᖅᑏᑦ 1:30-ᒥ ᑲᑎᒪᓂᐊᖅᑐᑦ ᐊᒻᒪᓗ 
ᖃᐅᑉᐸᑦ ᒪᓕᒐᓕᐅᖅᑎᓕᒫᑦ ᑲᑎᒪᓂᐊᖅᑐᑦ 9:00-ᒥ  
ᐅᓪᓛᒃᑯᑦ ᐊᒻᒪᓗ ᑲᑎᒪᔨᕋᓛᑦ ᑲᑎᒪᓂᐊᖅᖢᑎᒃ 
1:30-ᒥ ᐹᓂ.  
 
ᑲᑎᒪᔾᔪᑎᒃᓴᐃᑦ ᔫᓂ 3-ᒧᑦ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᓄᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᓄᖅᑲᖓᑲᐃᓐᓇᕐᓂᐊᖅᑐᒍᑦ 
ᓇᒡᒐᔾᔭᐅᖑᕋᓱᓐᓂᖓᓂ ᔫᓂ 3, 2019, 1:30-ᒥ.  
 
(ᑐᓵᔨᑎᒎᕈᓐᓃᖅᑐᖅ) ᐃᖅᓱᖅᑎ. 
 
>>ᓄᖅᑲᖅᑐᑦ 11:43ᒥ



 

 

 


